
BWÀCINYI BYÀKAKÈNGELA

NE BÌÌKALÈ BALAMI

BÀÀ MÌKÒÒKÒ

 …Ngèèla meeji ne, muyiishi wa muleebuluku. Kàdi ncìyì
kàlaasà kalonga kàànsongo, ndi—ndi ncinka ne ncyêna

ngùmvwika mene bu muyiishi to bwà bàmwè bantu. Nènku
ncìtu—ncìtu mene ndyàmba ne ndi muyiishi to, ndi ànu bu
ndundu wa dìseelèvù. Kàdi ndi ndyùmvwa ne ndi ne Mukenji
wa kùdì Nzambì, wûndi mu wànyì mùshindù (mu mùshindù
wùmwèpelè wûndìku naawù bwà kuWùleeja), ndi nteeta
kuWùleeja bàà pa buloba. Nènku bu ncìyì mushààle ne Mukenji
awu to, nùnku’s ndi mufwànyine kwikala mutungidyanganyi
kùdì Nzambì ne mwena lubombo kunùdì nwênù aba. Muntu
wîkala mwà kwamba cintu kampànda kàdi wìtabuuja cikwàbò,
aci’s ke lubombo. Tudi ne cyà kwakula misangu yônsò bulelèlà
bufùmina mu mwoyi wètù. Bwà ne pàdì bantu bàtùtàngila,
nànsha byôbì ne kabèèna bapetangana neetù to, tudi baswè
kwikala bantu balùme ne bakàjì bààkuneemekiibwa: bwà ne
tudi twakwila ku mwoyi wètù wà munda, cìdì ciikale bulelèlà
mu myoyi yètù.
2 Cidimu cishààle eci, anyì cidimu cyà kumpàla kwà cìdì
cishààle eci, mvwa mupetè dyêsè dyà kwakula mwena—mwena
Kilistò…anyì mfwìlaayikù luse, diyiisha dyà Noël, kuneeku
ku Ramada eku. Nènku ndi ngèèla meeji ngǎkaakula pa cyena
bwalu, anyì mwab’ewu anyì ku Phoenix, pa ne: Bwà Cinyi
Betèlèhèma Mukesè? Nènku ndi ngèèla meeji ne pashììshe cìvwa
mmwab’ewu, cidimu cishààle eci, mvwa mwakule pa ne: Tudi
Bamòne Mùtootò Wèndè Mu Esètè Nènku Tudi Balwè Bwà
KuMukuukwila.
3 Nènku, nudi bamanyè’s, tudi tubala Bible, ne tudyela nkonko
yà ne “Bwà cinyì ayi?” Nènku dilòòlò edi mvwa ndyambidila ne,
bu nwênùmwàkuntwàlakù katancì kakesè, ne kusambila naanyì
pàmwè, ndi mufwànyìne kuteeta bwà kunùpèèsha diyiisha
dyànyì dyà Noël. Ànu Nzambì ngudi mumanyè kutwìkalà mu
Noêl udi ulonda, pììkalàbi ne kùdi Noël ùlonda paanyimà pàà
ewu. Nànku bu mùdìbi ne ewu mmufwànyine kwikala Noël
wa ndekeelu utùdì tusòmba pàmwè, too en patwàsòmba ku
mèèsà makwàbò. Nènku Kaàkwikala à mùshindù ewu to, kàdi
nebììkalè patwàdyà ne kunwà mèèsà à Mukalenge cyàkàbìdì
Nendè, mu Bukalenge bwà Taatù ku ndekeelu kwà njila. Nènku
dîbà adi, tuseemenààyiku dilòòlò edi byenze bu ne eci ke diyiisha

dyà ndekeelu dyà Noël dyà twêtù basòmbemù pàmwè, mu
bwondòke bwà meeji matòòke.
4 Ndi muswè kwakula dilòòlò edi pa cyena-bwalu cyà
pabwàcì, kàdi misangu mikwàbò nudi nusangana Nzambì
mu cintu cyà pabwàcì. Ùtu wènza bintu mu mùshindù wa
pabwàwù. Kî mmu mùshindù wà ciibidilu to, mmu mùshindù
wà pabwàwù, bikondo byà pabwàbì, byaalu byà pabwàbì, Ùtu
wa pabwèndè. Nènku ndi muswè eci…Bu Mukalenge mwà
kwanyisha, ndi muswè kwakula pa cyena-bwalu cyà ne: Bwà
cinyì Byàkakèngela Bwà Bììkale Balami Bàà Mìkòòkò.
5 Nènku mpindyewu kumpàla menemene kwà twêtù
kuseemena ku Dîyì, dîndì ngèèla meeji ne n’Nzambì: “Ku
cibangidilu kwàkadi Dîyì, ne Dîyì dyàkadi ne Nzambì, ne
Dîyì dyàkadi Nzambì. Ne Dîyì dyàkavwijiibwa mubidi ne
dyàkasòmbela munkacì mwètù.”
6 Bu mûmvwà mwâmbe, lumingu lushààle elu, anyì lumingu
lwà kumpàla kwà lushààle elu ku Phoenix kwàka ne:
“Mbijaadìkììbwe ne kùdi bantu bàà pa buloba ebu, bantu,
munkacì mwà kupìcila mu nzùbu emu mpindyewu.” Tèlèvìzìyô
s’ùdi ùjaadika bwalu abu. Bìdi mu cipaapu cikwàbò, mùdì
mêsù ètù à mu bufùki aa ne byumvwidi byètù bìtaanu ebi
kabìyì mwà kubàkula aci nànsha. Kî tèlèvìzìyô awu ùdi
ukwatakaja cintu nànsha cìmwè to, ùdi ànu ùludika mu njila.
Kwena mwà kunyungisha munu wèbè, kwena mwà kutuuta
mupòdi, kàdi mbijaadìkììbwe ne mbikwàcììbwe pa mukàbà bwà
kashidi. Ndi mufwànyine kwikala mwimane…Anyì muntu mu
Australie mwàmwa, mmufwànyine kwikala ne—ne tèlèvìzìyô
mwab’ewu, kî ng’ànu aci to kàdi mu—muntu awu mufwànyine
kwakula, kunyungishamunuwèndè, kutuutamupòdi, anyì mene
diikala dyà bilàmbà bìdìye mulwàte, mbifwànyìne kuleejiibwa
mwab’ewu ku cimanu eku; ne yêyèmuÀfrikè, muAustralie, anyi
mwaba ônsò pa buloba. Nwamònu’s, kùdi cijèngu cyà mavwala
à ether. Ncyênà mwà kubyumvwija to, kàdi ndi mumanyè
ne cìdikù. Ncyêna ngèèla meeji ne kuùdikù muntu udi mwà
kucyumvwija mùdìci menemene nànsha. Pa nànku, tèlèvìzìyô
ùdi mwà kukoka eci ne kucìvwija bwalu bulelèlà ku byamu
kampànda, mu mùshindù wà bafwànyine kucìleejila ku cimanu
eku.
7 Mpindyewu, cintu cìmwècìmwè aci cìvwa kaaba aka pàvwà
Adàmà kaaba aka. Tèlèvìzìyô ùvwa kaaba aka pàvwà—pàvwà
Elìyà mwimanè pa Mukùnà wa Kaamèèlè apu. Ùvwaku
pàvwà Martin Luther, nsaserdòsè wa citende awu, mwimànshe
nkòmunyò pànshì wàmba ne: “Eci’s n’dyâmpà dyà dyosha
mu cyena Yudà! Nènku mwakàne neìkale ne mwoyi ku
diitabuuja.” Ùvwa kaaba aka dîbà adi, kàdi mpindyewu ngutùdì
tumujandula. Ne bìdi kàbìdì nànku, bwà ne mu bwikadi bwètù
dilòòlò edi mùdi Nzambì, Banjèlò, bifùkììbwà bitàmbe-mfukilu
bìdì kabìyì bìmwèneka ku cyumvwilu cyètù cyà lumònù cyà mu

bufùki eci nànsha. Kàdi dìmwè ditùkù necììkalè bwalu bulelèlà
ànu mùdì tèlèvìzìyô mpindyewu amu, ne cintu cyà ciibidilu eci.
Mpindyewu, ki bwà cinyì ndi ngiitabuuja Dîyì.
8 Yesù wàkamba ne: “Ewu yônsò wàsàkidila mwâkù ùmwè
ku Bible ewu, anyì kuumushilaKù Dîyì dìmwè, cyèndè citùpà
necyùmushiibwè mu Mukàndà wà Mwoyi.”
9 Pa nànku, twinyikààyi mitù yètù dîbà adi, kumpàla mene
kwà twêtù kuDìbala. Nànku kakùyì tuseku to! Muntu yônsò udi
ne dikàndà dyà mubidi ewu ùdi mwà kubuulula dibèji, kàdi ànu
Nzambì ngudi mwà kuDìsokolola.
10 Nènku ne mitù yètù miinyika mpindyewu mitàngija ku
lupwishi kutwàkangaciibwa, ne kutwàlukila dìmwè ditùkù,
Ndi ndikonka…Ne mu katancì kàà dîsù dikolè aka, patùdì
tuseemena ku Noël apa, ní kùdìku kampànda kaaba aka
udi udyùmvwa bulelèlà kàyì mukùmbànyìne ne muswè bwà
kumuvùlukabo mu disambila edi, udiku (kùyì mubàndùlùle
mutù wèbè nànsha) ànu mwà kwela byanza byèbè kùdì Nzambì
ne kwamba ne: “Mvùlùkàku, Mukalenge, mu Noël ewu” anyi?
Nzambì ànùbènèshè.
11 Taatù wa mu Dyulu Mutàmbe Cijila ne wa Ngâsà, Nzambì
wa Bukolè bwônsò, Ewu ùvwakù ku cibangidilu, kumpàla kwà
mùtootò kwikalakù, anyì kapwishipwishi, anyì kasùnsukila kàà
kapwishipwishi. Wêwè wàkenza bintu byônsò ku Yesù Kilistò
Mwan’Èbè, nemutùpèèshe bintu byônsò cyanàànàmuYêyè. Tudi
tuKusàkidila, dilòòlò edi, Mukalenge, bwà mpùngà ewu Ûdì
mutupèèshe bwà kudìsangisha pàmwè, bwà kudìmwijiibwa ne
kulongeshiiba kùdì Nyumà Mwîmpè. Ne Nyumà Mwîmpè ùdi
wàngata Mêyì Èbè ne ùtùbuulwilaWù, bwalu Yesù wàkamba ne:
“Pààlwà Nyumà wa Bulelèlà, Yêyè neànùvùlwije maalu aa âNdì
mwâmbe ne ùnùleeja maalu àcìlwalwà.”
12 Nzambì, kakwènaku muntu munkacì mwètù, nànsha mene
pa buloba, udi mukùmbànyìne bwà kuteeta kuumvwija Dîyì
Dyèbè to, bwalu bààkafùnda ne: “Dîyì dyà Nzambì kadyèna dyà
muntu ùdyumvwijila nànsha.” Ki bwà cinyì, Mukalenge, tudi
tulòmba bwà Nyumà Mwîmpè kutùpèèshaye dilòòlò edi, muntu
ne muntu, citùpà cìdì cìtùkèngela bwà kumana nzala yìdì mu
mwoyi wètù bwà lwendu lutàmbe kulamakana Neebè. Katwèna
bakùmbàne nànsha, tudi bakòòya, katùyì bakùmbànyìne to.
Enzaku bwàMwânà wàkalediibwa mu Betèlèhèmà awu, wàkadi
ne nsòmbelu mutàmbe kupwàngana awu, ne yêyè nguvwa
muntu mupwàngàne umwèpelè pa buloba, ne wàkaDìfila
bu difuta dyà cibawu bwà Wàmòna mwà kutùkezula twêtù
bangènzàmpèkààtù bakooyike aba ne kutùbweja mu malanda
ne Taatù, enzaku dilòòlò edi bwà ne Nyumà Mwîmpè Wendè (ku
diyiisha dyà Dîyì) wàtwenzelaku nànku.
13 Mukalenge Nzambì, nyěwù kùdi babèèdì bûngìbù mu
ditùnga leelù, pèètù ne mudimu mutàmbe bulenga wà

bungàngàbukà utùkaadiku kacya bondòpììbwe naawù, ne
manga matàmbe bwîmpè ne mpìtaadì mitàmbe bwîmpè. Kàdi
nànsha mu majandula ètù manène à maalu à mamanya, nyěwù
kùcìdi ànu màsaamà mapitepite kutàmba ne àtuku buloba
ebu bumanyè, bwalu kùdi mpèkaatù mipìtepite ne bupidyà
kutambidila bikaadiku buloba ebu bumanyè. Tùkwàcìshèku
dilòòlò edi, Ngàngàbukà Munène, ne wondòpàku babèèdì bàdì
munkacì mwètù abu.
14 Ne tùpèèshèku Nyumà, Nyumà mulelèlà wa Noël awu.
Pàdìbi ne leelù ewu…ne pàdì mishìngà yà bampàngaanù,
bàkuukwila micì yà Noël, maalu malonda makwatakaja
à—à muntu dînà dyènde ne Taatu Noël, ne byà tululu
twêtù twà Paasàkà, ne myodelè mishììlèshììlàngàne yìdi
bangèndààmùshìngà bapeteleku mfranga, swâkù bwà
bìtèèkiibwè ku luseke, Nzambì. Tubweleku mu Kilistò Dîyì,
bwalu tudi tulòmba nùnku mu Dînà Dyèndè ne bwà butùmbì
Bwèndè. Amen.
15 Bu nwênù mwà kubuululakù nànyì pàmwè bwà kubala mu
Mifùndu Minsantu, Luukà Munsantu, nshapìtà mwi2. Nudikù
mwà kungumvwa bîmpè anyì?

Kùdiku cyona cipàtukila ku cikolokolo cyambakane pa
cikwàbò anyì? Mu ndekeelu amu nudi mwà kunguumvwa
bîmpè anyì? Byôbì nànku, elààyi cyanza muulu. Twasàkidilaayi.
Nshapìtà mwi2 wa Èvànjeelìyò bilondèshìle Luukà Munsantu.

Nènku byàkenzeka mu matùkù awu ne, kwàkapàtuka
dîyì ditùma kùdì Kaayìsà Auguste ne, balambwishe
buloba bujimà citàdì.

(Ne citàdì eci cìvwà dyàmbedi cimanyìshììbwe…
kùvwa nguvènà wa Suulìyà.)

Nènku bantu bwônsò kuya bwà kufuta citàdì, muntu
yônsò ku ditùnga dyàbò sungasunga.

Ne Yòzefù pèndè wàkabànda kuumuka mu Ngalèlà,
kuya mu cimenga cyà Nazàlèètà, kubwela mu
Yudààyà,…cimenga cyà Davìdì, cìdì cibììkidiibwa
ne Betèlèhèmà; (bwalu yêyè ùvwa wa nzùbu ne mudìbù
wà Davìdì:)

Bwà kufuta citàdì ne Màriyà mukàjèndè mubangila,
mukaavwaye mwimite.

Nènku ki muvwabi, ne, mu cikondo cìvwàye
kuntwaku, matùkù à dilela dyèndè kukùmbanawù.

Ke kulelaye mwanèndè wa balùme wa kumpàla,
ne kumujìngilayè mu mikùsù yà bilàmbà, ne
kumulààdikaye mu cidììlu amu; bwalu kakwàkapeteka
mwaba bwàbò mu cilààla-benyi to.

Nènku kùvwa mu citùpà cyà buloba cìmwècìmwè aci
balami bàà mìkòòkò basanganyiibwa mu mpàta amu,
bàlamina bisùmbù byàbò byà mìkòòkò butùku.
Nènku, mònaayi, mwanjèlò wa Mukalenge wàkalwa

kùdìbò, ne butùmbì bwà Mukalenge kukenkesha lwà ku
nyungulukilu wabo aku: e kukwàcikabo bwôwà bukolè.
Ki mwanjèlò kubàmbilayè ne: Kanùcììnyi to: bwàlu,

mònaayi ne, ndi mutwàle…malubà mîmpè à disànkà
dinène, dììkala bwà cisàmbà cyônsò.
Bwalu mbanùlelèlemu ditùkù edi mu cimenga cyà

Davìdì Musùngidi, udi Kilistò Mukalenge.
Nènku eci necììkale cimanyinu kunùdì; Nwênù

nenùsangane mwânà mutòòke mujìngila mu mikùsù
yà bilàmbà, mulààdika mu cidììlu cyà nyama.
Nènku dyàkàmwè kùvwa kùdì…Nènku dyàkàmwè

kùvwa…pàmwè ne mwanjèlò awu musùmbà wa…
cilwilu cyà mu dyulu citùmbisha Nzambì, ne cyàmba ne:
Butùmbi kùdì Nzambì mu myaba mitàmbe

kutùmbuka, ne ditalala pa buloba, diswa dîmpè kùdì
bantu.
Ke kwenzekabi ne, puumùkù banjèlò kùdìbo batàngile

mu dyulu, balami bààmìkòòkò kwambilanganabo umwe
ne mukwàbò ne: Tùyaayi mpindyewu mene ne mu
Betèlèhèmà, bwà tumòne cintu cìdì cyenzeke eci, cìdì
Mukalenge mutùmanyishe.
Nènku kulwabo ne lukasa lwônsò, ne kusanganabo

Màriyà, ne Yòzefù, ne mwânà mukesè mulààdika mu
cidììlù cyà nyama.
Nènku pààkacìmònabo, kumanyishabo eku ne eku dîyì

dìvwà dibàmbila bwà bwalu bwà mwânà awu.
Ne bwônsò bààkacìtèèlejà bààkakèma bwà bintu

byàkabàmbilabo kùdì balami bàà mìkòòkò.
Kàdi Màriyà wàkalama maalu wônsò aa, ne

kuàkacilaye munda mwà mwoyi wèndè.
Ki balami bàà mìkòòkò kwalukilabò, bàtùmbisha ne

bàpèèsha Nzambì butùmbì bwà maalu wônsò àkadibo
buumvwe ne bamòne, ànu mwàkabàmbilabo amu.
Mukalenge àsàkidilèku mabènesha Èndè ku dibala dyà Dîyì

Dyèndè.
16 Mpindyewu, cìdi…Bwà cinyì bwalu bunène ebu
bwàkabuuludiibwa kùdì balami bààmìkòòkò? Aci’s ncifwànyìne
kwikala cintu cyà cìkèmesha bwètù twêtù. Ndi ne ndambù
wa Mifùndu mifùnda kaaba aka, ne tuntu tukesè tungììkala
mwà kuteeta kukenketa, bwà kunùmvwija ne mbwà cinyì
ku dyànyì pàànyì dimanya dyônsò. Nènku pàmwǎpa dîbà adi

paanyimà pàà eci, ne Mukalenge ku ngâsà Wendè, dilòòlò edi,
neàtuumùshìle bwà cinyi ayi. Kàdi kùdì…Bààbûngì menemene
bàà ku twêtù bwônsò, ngèèla meeji, mu cikondo kampànda
anyi cikwàbò, mbadìkonke ne mbwà cinyì bwalu butàmbe
bunène bwà bikondo byônsò bwàkabuuludiibwa kùdì balami
bàà mìkòòkò. Bwà cinyì Cyàkabuuludiibwa kùdì balami bàà
mìkòòkò kàdi kakùyì kùdì beena tèòlòji bàà ditùkù adi? Bwôbò
ki bàvwa balongèshììbwe bwà kuCyùmvwa. Kàdi bwà cinyì
Cyàkalwa ne kucìnguluka babanji, kàdi kulwa kùdì bapèlè?
Kàbìdì, bwà cinyì Cyàkacìnguluka balongèshììbwe ne beena
meeji, kàdi kulwa kùdì bapwekèlè ne bàdì kabàyì balonge? Kùdi
ndambù wa nkonko yà bwà cinyì mu cintu eci.
17 Nènku kabingìlà kakwàbò kândì mufwànyine kwamba,
mònaayi ne, mwânà ewu wàkalediibwa mu Betèlèhèmà.
Mwine Betèlèhèmà ewu mu dyumvwija dyà beena Ebèlù, bu
mutwàkadi naaci kùkaadi ndambù wa bidimu kaaba aka,
Betèlèhèmà ùdi umvwija ne “nzùbu wa dyâmpà dyà Nzambì.”
Nènku twàkajaadika mu Mifùndu ne, Yêyè kàvwa mwà kulwa
mu mukwàbò mwaba to. Betèlèhèmà ewu wàkaashiibwa
kùdì Laahàbà ne ba—bayendè. Laahàbà wàkadi ndumbà
wakambishabo kùdì kalààlà kampànda kàà masàlaayi, kàà
mu—mu cilwilu cyà beena Izàlèèlà, paanyimà pàà bamanè
kukwàta Yelèkò. Ne ku diitabuuja yêyè wàkiitabuuja Mukenji
wà Nzambì, mu ngiikàdìlù wendè awu, ne wàkasùngidiibwa.
Nènku kuumukila ànu aku, dîbà dyàkaabanyà Yoshùwà bitùpà
byà malaba byà mwaba ùvwa muntu yônsò ne cyà kwikala,…
18 Nènku kùdi dìleesònà dinène dîntù misangu mikwàbò
ntèkemena bwà kutwalaku ku Tucson eku, dyà baamaamù
bàà beena Ebèlù abu pàvwàbo bàlela bânà bàà mu mabòkò
abu. Pàvwaye wela mikunda dîbà dyà bisaamà byà pa kulela
kwà mwânà, ùvwa utèèla dînà dyà mwânà awu nènku aci’s ke
cyàkamutèèka pa kaaba kèndèmu buloba bulaya, cifuku cyèndè.
Cintu cinène, Dîyì dyônsò dyà Nzambì dìtu dìkùmbanangana
dyônsò pàmwè. Dyôdì kadìyì dikùmbànàngàne to, kî n’Diyì dyà
Nzambì dìdì dipanga kukùmbanangana adi to, mmeeji èbè àdi
kâyì akùmbanangana ne Dîyì. Dìtu dyônsò dikùmbanangana
pàmwè.
19 Nànku, dîbà adi, Yêyè ùvwa Dyâmpà dyà Mwoyi, mutùvwa
balongeshe lumingu lushààle elu mu Phoenix, anyì lumingu
lushààdile lwàlwa. Ne mwikàle Dyâmpà dyà Mwoyi, Yêyè
kàvwakù mwà kulwila mûngà mwaba to ànu mu “nzùbu wa
dyâmpà dyà Nzambì.” Nènku ki bwà cinyi’s. Mpindyewu, kaaba
aka, Yesù mmulelela mu Betèlèhèmà, ne mu Betèlèhèmà amu
mùvwa nsunàngòngà, balombodi banène bàà ntèndeleelu bàvwa
basòmbèle mu Betèlèhèmà. Davìdì mfùmù munène mulami
wa mìkòòkò wàkalediibwa mu Betèlèhèmà, tatwěndè Ishààyì
ùvwa muledììbwe mu Betèlèhèmà, kakwěndè Obedè wàkadi
muledììbwemuBetèlèhèmà. Kàbìdì, patùdì twalukila paanyimà,

yêyè wàkafùmina mu Betèlèhèmà.
20 Nènkumwab’ewu, Yesù Mwânà wa Davìdì mmuledììbwe mu
Betèlèhèmà, ànu mwinshì mwà mindìdìmbì yà tùtèdralè tunène
atu. Dîbà adi pììkalàbi ne bantu abumbalongèshììbwe, ne bàvwa
bindìle Maasìyà munda mwà bidimu byônsò ebi; bidimu binunu
bìnaayi,Maasìyà ùkaavwamwambamu cipròfetà ne ùvwa ne cyà
kulwa. Nènku dîbà adi pììkalàbi ne Maasìyà ùvwa muledììbwe
mu mundìdìmbì wà kàtèdralè, mbwà cinyi byàkakèngela bwà
kuyabo paanyimà pàpa mu mikùnà kùdì musùmbà wà balami
bàà mìkòòkò kabàyì balonge mukàndà, kabàyì balongèshììbwe
bwà kufikisha Mukenji munène, Mukenji wà kumpàla? Ne
kutuma balami bàà mìkòòkò ne mudimu’s! Kî mbeena lungenyi
ne balongèshììbwe to, kàdi balami bàà mìkòòkò. Ncintu cyà
pabwàcì, kî mmwômò anyì? Kàdi kùdi ne cyà kwikala bwà cinyì
mwaba kampànda…Pàdìku bwà cinyì, mpindyewu kùdi ne cyà
kwikala dyandamuna dyà bwà cinyì! Ne muntu nànsha umwe kî
mmumanye dyandamuna to pa kuumusha Nzambì. Yêyè ke Udi
mumanyè dyandamuna.
21 Mpindyewu, vùlukààyi ne, Maasìyà ùkaavwa mumanè
kubwelamu cimenga, muledììbwemu cimenga, mu cikùmbì; ànu
pabwîpìmene ne tùtèdralè tunènemùvwàmwakwidimunène…
ne baakwidi banène, ne beena tèòlòji, ne beena lungenyi, ne
balongèshììbwe, bwônsò bàvwa kuntwaku bindìle Maasìyà.
Kàdi’s ki Yêyè awu, ànu munkacì mwàbò’s! Kàdi mbwà cinyì
dîbà adi bààkaya ku…pambèlù mu tukùnà twà Yudaayà kùdì
bàvwà kabàyì balongemukàndà, kabàyì balongèshììbwe, kabàyì
bapiluluja, bapèlè bàà ku bwônsò? Bàmweka bu ne ki bantu
bàvwà batàmbe kwikala kabàyì kukùmbanyina mudimu bu
nànku to, bwà kubuulula Mukenji ne kubàtùma kuntwaku bwà
kutwàla Mukenji.
22 Nudi bamanyè wanyì mmwènenu anyì? Mmufwànyine
kwikala kàyì ne mushinga wàbûngì to, kàdi ndi muswè kufìla
wanyì mmwènenu: Ndi ngèèla meeji ne mbwà lungenyi lwà
Nzambì, mùvwaYe mumanyè ne kabàvwa mwà kwakidila
Mukenji bu nànku mùshindù wàkalwàWù awu to. Kabìvwa
bipetangana ne cìvwàbo banange mu ndongelù wabò nànsha.
Bìvwa bishììlàngane. Kacìvwa cìvwàbo balongèshììbwe bwà
kwitabuuja ne ke mùvwàYe mufwànyìne kwikala nànsha. Bìvwa
bìbèngangana ne nguumvwìlù wabò wa tèòlòji. Dilongeshiibwa
dyàbò dyônsò, ndongelù wabò yônsò wàkacìnguludiibwa,
kushààlayè cintu cyà patupù. Ngèèla meeji ne cìvwa ndungenyi
lwà Nzambì uvwa mumanyè ne kabàvwa mwà kwakidila
Mukenji bu nànku to.
23 Pa nànku Maasìyà ùvwa kaaba aka, ne kùdi ne cyà kwikala
muntu wà kuCìjingulula. Ne Yêyè ùvwa mumanyè aba bàvwa
kabàyì basopàkàne mu bintàkànyì byà bwena abi. Yêyè ùvwa
mwà kwikala mutàmbe kukùmbana bwà kufikisha mukenji
Wèndè kùdì musùmbà wà bantu kabàyì balonge, kutàmbidila

mùvwaYe mwà kuwùfikisha kùdì musùmbà musopàkàne ùvwa
mwèle miji mu yàbò njila mu mùshindù wà ne cintu nànsha
cìmwè kacìyì mwà kubuumushakù to, nànsha mene Dîyì dyà
Nzambì.
24 Nènku mpindyewu, mulundà wanyì mwena Kilistò, lekèlà
nkwele lukonko elu, ne meeji matòòke wônsò ne dinanga. Ndi
ànu ndikonka ne bu Yêyè mwà kwenza cyenzedi cìmwècìmwè
aci dilòòlò edi, ne kutùtùmina mu lukongo elu Dîyì dilaya dìdì
dilaya bwà lukongo elu, Ndi ndikonka bwà ne beena tèòlòji bèètù
aba, ne balongeshi, ne beena meeji, ní kî mbafwànyine kulekela
Mukenji ànu mùshindù ùmwèùmwè wàkenzàbo musangu awu
awu anyì? Muntu kàtu ùshintuluka to, nànsha Dîyì dyà Nzambì
kadìtu dìshintuluka to. Yêyè’s n’Nzambì utu kàyì ùshintuluka,
kàtu ùshintuluka nànsha!
25 Mònaayi ne, Banjèlò bàlwa ne…Banjèlò bàlwa ne bàfìla
Mukenji wàbò kùdì bantu bàà milongo yà cipanshì bu nànku,
piine apu mpàvwaku bantu bàà (mu ngeelèlù wa meeji wa
buloba) batàmbe kwikala bakùmbànyìne bapìte balami bàà
mìkòòkò bapèlè ne kabàyì bamanyè nànsha i aba. Mulami wa
mìkòòkò ke uvwa mutàmbe kwikala muntu wa kàyì mumanyè
mukàndà wà ku bwônsò, kàvwa yêyè dijinga ne kumanya
cîngà cintu to ànu mìkòòkò yèndè. Kàvwa dijinga ne kumanya
makùmi to. Kàvwa dijinga ne kumanya mùshindù wà—wà
kunsùnsulula kapwishipwishi nànsha. Kàvwa dijinga ne byà
dimanya ditwè ngwengwengwe abi to. Bìvwa bìmukèngela
àmanyè ànu mìkòòkò yèndè, ke cyônsò cìvwà cìkèngela bwà
yêyè kumanya. Nènku Nzambì, Lungenyi lunène, ne Mpokolo
ne mushìmì wà lungenyi lwônsò, mufwànyine kusungula muntu
bu nànku (bantu, èyowa’s, bu nànku), ne kucìnguluka bamanyi
bàà mabàla bwônsò balongesha bîmpè abu bàdi balongèshììbwe
bwà kumanya Cyôcì aci. Cìdi cyàmba cintu cìmwèpelè, ncyà ne
bàvwa balongèshììbwe mu mwaba mubì. Wènda ùpìta citùpà
cyônsò cyà buloba cyàmushinga aci; mùvwà bantu bààmushinga
mukolè, balongeshi banène, Kayìfà mwakwidi munène awu,
bantu banène bakwàbò, bantu bwônsò bàà makàndà balongesha
bîmpè bàà Izàlèèlà abu, màngumba wônsò, ne beena tèòlòji
bwônsò bàà madìtàmbishi abu, Nzambì wàkacìnguluka yônsò
wa kùdìbo! Mpindyewu, ki lungenyi lwà Nzambì alu’s.
26 Mònaayi ne, Maulu Matàmbe kutumbuka àlubakana bwà
kufila luumù kùdì bantu batàmbe kupwekela ne kabàyì balonge
bàà pa buloba. Mutàmbe bunène wa mu Dyulu kupwekayè
panshi bwà kuDìmanyisha kùdì batàmbe kushààdila bàà
pa buloba, wènda ùcìnguluka bwônsò bàvwa munkacì amu
bwà kuDìmanyisha kùdì balami bàà bimunà bàà patupù
aba; ùlwa bwà kupèèsha balami bàà bimunà bàà patupù
aba Mukenji mutàmbe bunène wà bikondo byônsò. Kwàkadi
baamìsànjeelà banène bààbûngì. Tudi bafwànyìne kwela meeji
mu ditùkù dyà Noà, ne bapròfetà, ne—ne baakwidi banène,

ne bakwàbò, bààkadiku mu matùkù àkaadi mapìte awu.
Bantu banène beena mukàndà, bamfùmù, balombodi bàà
makòòkeshi maalàbàle, bakòòkeshi, kàdi ki Yêyè ewu ùlwa ne
mutàmbe bunène wà ku Mikenji yônsò. Mukenji wùvwa ncinyì?
“Maasìyà ùdi kaaba aka mpindyewu!” Nwamònu anyì? Ne bwà
kumanyisha aci, Wàkacìnguluka balongèshììbwe bwônsò abu,
bwà kuwùmanyisha kùdì balami bàà mìkòòkò bapwekèle.
27 Anji elàànganaayi meeji ku bwalu abu: balombodi bwônsò
bàà èkèleezìyà, beena èkèleezìyà bwônsò, balongeshi bwônsò,
dilongesha dyônsò dyà—dyà beena tèòlòji, mfranga yônsò
yìkaavwamitùùdììbwe ayi, maèkèleezìyà wônsò, nemalongesha,
ne màngumba, babìcìnguluke byônsò! Kulonga kwônsò
kwàkadibo bapìcìshìle dîbà mu ngendu yà bumpàndànjìlà
yônsò—yônsò, ne divwija dyà bantu beena kwitabuuja,
bumambàlà bwônsò, ne bintu byônsò byàkadibo bàdyèlela
meeji ne bìvwa bìpèèsha Nzambì luumù abi, nànsha nànku
Mukenji munène menemene wà ku yônsò wàkabàcìnguluka. Wà
pabwàwù! Bwà cinyì? Nwamònu anyì?
28 Nènku mònaayi ne, kî ng’ànu aci to, kàdi mwaba ùvwa
kawùyì mutàmbe kwikala mukùmbànyìne bwà bwalu bu
nànku awu. Balami bàà mìkòòkò, mpindyewu, bwôbò s’ke
bààkaakidilà Mukenji awu. Kàdi mpindyewu mònaayi mwaba
ùvwà Mukenji ùsanganyiibwa: mu mwaba mutambe kwikala
wà kawùyì wà muntu nànsha umwe mufwànyìne kutèkemena
ne Ùdi mwà kulwa to. Nènku ndi ndikonka, dilòòlò edi,
bu twîkale tukeba Mukenji mulelèlà wà Mukalenge Yesù,
ndi ndikonka ní mMufwànyìne kusanganyibwa mu musùmbà
ùdìbo kabàyi beelela meeji to, mwaba ùvwà…mùdì bantu
banène, bapilùlùke bikolè ne èkèleezìyà leelù ewu bafwànyìne
kwela meeji mmusùmbà, kaa, wà—wà bantu bapàmbùka? Ndi
ndikonka ne kîmmwômò amumutùdì bafwànyìne kuMusangana
anyì? Mwaba ùdi mutambe kwikala wà kawùyì mufwànyine
aci, ne kùdì bantu bàdì batambe kupanga kwakula. Balami bàà
mìkòòkò kabàvwa bamanyè cintu pa bìdì bìtàngila dyakula to,
ànu dibììkila dyà mìkòòkò; èè, pàmwǎpa ki bwà cinyì Wàkalwa.
29 Kàdi kùvwa Dîyì dilaya. Mònaayi ne, cìvwa mwà kwenza
cyôcì aci cyàkàbìdì.
30 Cyàkacìnguluka bantu bwônsò banène bàà luumù bàà mu
ditùnga. Cyàkacìnguluka bantu banène bàà luumù bwônsò, ne
kubuuludiibwa kùdì bantu cyanàànà. Bantu banène bàà luumù
bwônsò bàvwà bapà buneeme ne—ne budocteur en divinité
bunène ne—ne dilonga dyà nsòmbelu, ne—ne tùlaasà tutùmbùke,
ne tùtèdrale tunène ne bikwàbò, byàkacìnguludiibwa byônsò
kàdi kubuuludiibwawu kùdì bantu cyanàànà. Lungenyi,
lungenyi lùdì kalùyì mpwìlù lwà Nzambì wa Bukolè bwônsò
ki lwàkacyenza, bwà kubàmanyisha Mukenji mutàmbe bunène
wà kacya ne kacya ne: “Patùdi twakulangana apa Maasìyà
ùdi pa buloba.” Lungenyi kaayi’s wè! Lùvwa mwà kufùmina

ànu kùdì Nzambì udi mumanye lungenyi’s! Lungenyi lwônsò
ne dipiluluka dyônsò, ne byônsò, bìvwa byedììbwe ku diyala
ne bicyùngùludììbwe kùdì lungenyi lunène lwà Nzambì. Ndi
mutùngùnùke ne kwambulula nànku bwalu ndi muswè bwà
cìnùbwele ne mu ndòndò. Byônsò byela ku diyala, kabìvwa
ne dikwacisha nànsha dìmwè to. Kubìcìnguluka byônsò bwà
kushììla lungenyi lwà Nzambì njila, mu mùshindù wà Nzambì
wàngata bintu cyanàànà ùbìvwija bintu byà mushinga.
31 Tudi bafwànyìne kwimana kaaba aka ne kwakula bwà
Yone. Tudi bafwànyìne kwimana ne kwakula bwà Elìyà.
Kakwèna muntu udi mumanyè kwàkafùmina Elìyà to. Cyônsò
cìdìbo bamanyè ncyà ne, wàkamweneka ànu mu cyalu.
Bapròfetà bàà mu bikondo byônsò, bàvwa bantu cyanàànà.
Kàdi Nzambì kwangata aci bwà…ne kucìnguluka nsòmbelu
yà—yà bukàlanga yà mu èkèleezìyà, ne malongesha, bwà
kwenza…kuleeja ne Yêyè ùdi Nzambì. Ùdi wàngata cintu
kampànda cyà patupù, bwà kwenza naaci cintu kampànda cyà
mushinga. Ùdi ùleeja lungenyi Lwèndè ne Bunzambì Bwèndè
pa kwenza kwà nànku awu, bwà Wàngata bintu cyanàànà
abi. PààkenzàYe dyàmbedi muntu, Wàkangata ànu cimòtù
cyà diima ne kwenzelakù muntu. Pàvwaci ànu diima dyètù
dyà patupù edi, kàdi Yêyè kwenza muntu. Nènku Nzambì ùdi
wangata bintu cyanàànà mpindyewu, bwà kubivwija bintu byà
mushinga. Ne patùcìdì ànu twela meeji ne tudi cintu kampànda,
dîbà adi kabèèna mwà kukwàta neetù mudimu mu cyanza cyà
Nzambì nànsha. Tudi ne cyà kulekela byônsò bitùtùku bamanyè
anyì balonge. [Mwanèètù Branham ùdi ùtapa kakosò—Muf.]
(Mfwilaayiku luse.) Bu Pôlò Munsantu munène awu, wàkamba
ne byàkamukèngela bwà kupwàye mwoyi byônsò byàkadìye
mulonge, bwà wàmòna mwà kumanya Kilistò.
32 Dipiluluka dyàbò dyônsò, malongesha àbò wônsò ne
bikwàbò, bìvwa bìkwàta mudimu bwà dyàkabi dyàbò.
Ndekeelu wa byônsò byôbò kuMuvila! Dipiluluka mene
dyàkadibo naadi bwà bwalu Bwèndè, bwà kuMwitabuuja adi,
kwandamukadì ne kulwadìmulwishiWendèmutàmbe kadyuwù,
ne kuMupoopelabò pa nkùrusè!
33 Nudi bamanyè ne bwalu bùtu bùtwa bwàlukila misangu
mivule anyì? Mbwalu bumanya kùdì bwônsò. Bùdi mwà
kwenzekela ànu kàbìdì ku luseke kwètù eku. “Kaa,” mûdì
wamba, “Ngiikalapu ne mwoyi dîbà adi,…” Èè, mpindyewu,
wêwè muswè kumanya cyûvwà mufwànyìne kwenza dîbà adi,
dìtàngile cyûdì patùdì twakulangana apa; apu udi mwà kumòna
cyûvwà kwikala mwenze dîbà adi, bwalu cìdi ànu munkacì mwà
kudìsokolola.
34 Balongesha bwà kwitabuuja Dîyì Dyèndè, ne pashììshe
pààkashìndikiibwa Dîyì Dyèndè ku mêsù kwàbò, bààkavila
Dîyì dìvwà dishìndìkììbwe adi. Mpàdì Nzambì mujaadike
cìdìYe mufwànyine kwenza, ne mwambe cìdìYe mufwànyine

kwenza, ne mujaadike cìdìYe mufwànyine kwenza, pashììshe
bàkùdimuka ne bàbììkila muntu ewu ne “nyumà mubì”
(aci kàdi’s kubèèla bwônsò mulawu). Anji elààyibi meeji ku
cyàkenzeka’s! Anji elààyibi meeji ku cyàkabenzeja aci; dilonga
dyàbò dyàkabàfikisha ku dipanga kumanya Dîyì dyena dììnà
divwijììbwe mubidi bwà ditùkù dyàbò adi; dilongeshiibwa mene
dyàkapetabo mu tùlaasà twàbò, ne balongeshi bàà batàmbe
bwîmpè menemene.
35 Kàdi wêwè udi wamba ne: “Èè, twêtù katwèna bafwànyìne
kwenza aci leelù ewu to.” Balongeshi bààbò bàbwa batàmbe
bèètù bàà leelù ewu aba kule ne kule (batùmbùke, èyowa’s,
ku bèètù balongeshi aba), kàdi’s bààkapangila. Kabàvwa ne
malongolodi nkàmà citèèmà ne makumi citèèmà ne àsambòmbò
mashììlàngàne bumutùdì naawù leelù ewu emu nànsha. Àvwabo
naawù àvwa bu àsàtù nànku awu. Nènku mu àsàtù awu,
londààyi àsàtù awu, kàdi nànsha dìmwè dyà ku àsàtù awu
kadyàkaCìmanya nànsha! Bìswa kuleeja ànu ne cìdì muntu
wenza cìdi ànu lukutukutu kùdì Nzambì. Nwamònu anyì?
36 Mpindyewu, bààkapanga kuCìjingulula. Mpindyewu…Ne
mbafwànyìne kwenza cintu cìmwècìmwè aci kàbìdì.
37 Muntu…Meeji mmîmpè, àtu misangu yônsò ànu mîmpè.
Nènku muntu kacya katukù ùshintulula ngiimànyìnù wendè to,
katukù ùtàmba kushintulula njila yèndè nangananga to; ndi
ngààkula bwà muntu wa pa buloba ewu. Muntu ùtu misangu
yônsò ùtùmbisha Nzambì, mutèndeleedi’s, bwà cìdìYe mwenze,
ne misangu yônsò ùfunkwina bantu ku cììkalàYe mwà kwenza,
kàdi piine apu ùpanga kumanya cìdìYe munkacì mwà kwenza’s!
Nwamònu anyì? Ki muntu awu’s, mmwenza mùshindù awu,
ùtu misangu yônsò ànu mùshindù awu. Ne nwênù babadi
bàà Bible dilòòlò edi nudi bamanye ne aci bilondèshìle Dîyì,
“ncilelèlà.” Bàtu misangu yônsò bàtùmbisha Nzambì bwà
cyàkenzàYe, bàmba cyàlwàYe kwenza, kàdi bàpanga kumanya
cìdìYe munkacì mwà kwenza. Aci’s cìtu ànu ncilèlè cyà muntu.
38 Cìdì cyenze ne balongeshi, mbenze nànku awu, bwà ku
dyànyì dimòna mpindyewu: bàvwa buumvwìje Dîyì, bwalu
bwônsò bwàbò bàvwa bììtabuujamu dilwa dyàMaasìyà. Izàlèèlà
mujimà ùvwa muciitàbùùje, bàcìdi ànu bììtabuuja ne leelù
ewu. Kàdi cyàkenza ne kabàfiki ku diMumanya, mbwalu
Mukenji Wèndè kawùvwa ùpetangana ne nguumvwìlù wabò wa
butèndeleedi nànsha. Bôbò…dyumvwija dyàbò divwàbo naadì
dyà Dîyì, Maasìyà kààkaDìmwenesha mu mùshindù wàkadìbo
buumvwìje ne ke ùvwàYe mufwànyìne kucyènza awu to. Pa
nànku, ne ki bwà cinyì, bààkapanga kuMujingulula bwalu
Kabyàkapetangana ne dyumvwija dyàbò nànsha. Anu mûntu
mwamba kumpàla, ne ndi ngàmba kàbìdì ne: “Nzambì kàtu
dijinga ne muntu bwà kuumvwija Dîyì Dyèndè to. Yêyè ke
muDyumvwijidi wa Yêyè mwine.”

39 Mpindyewu, Bible ùdi wàmba…Lekèlaayi nnùjaadìkìlè
mpindyewu ne aci m’Bulelèlà. Yeshààyì mupròfetà, bidimu
nkàmà mwandamutekète ne dikumi ne bìtaanu kumpàlà kwà
cyôcì eci kwenzeka, Yeshààyì mupròfetà wàkamba ne: “Virgò
neìmite difù, ne neàlelè mwânà.” Kakwèna mpatà to bwà
ne muntu ne muntu mu cikondo aci wàkadyàmbidila ne
mwanèndè wa bakàjì ke uvwa mufwànyine kwikala mukàjì
awu, bwalu Yeshààyì nguvwa mucyàmbe. Kàdi, nudi numòna’s,
cyàkenzeka bidimu nkàmà mwandamutekète pashììshe. Kàdi
pàdi…Nzambì kàvwa dijinga ne muntu bwà kuumvwija Dîyì
Dyèndè to, dîbà dììkalaYe mwà kucyènza, anyì mùshindù
wàfwànyinàYe kucyènza. Wàkamba ne Ùvwa mwà kucyènza,
kàdi’s Wàkacyenza!
40 Nzambì mmulaye ne Yêyè…lwà mu Yeshààyì, kàbìdì,
ngèèla meeji ku nshapìtà wa 28, lwà ku mvensa wa 18. Ne kàbìdì
mu Yowèlà 2:28, ne mu matùkù à ndekeelu, bidimu binunu
bìbìdì byà ndekeelu, Yêyè ùvwamwà kupòngolola NyumàWendè
pa mubidi wônsò. KwambaYè ne: “Bânà bèènù balela bàà
balùme ne bàà bakàjì nebǎmbè bipròfetà. Bansongààlùme bèènù
nebàmòne bìkèènà-kumòna. Banunu bèènù nebàloote bilòòtà.”
Ne bintu bìvwàYe mufwànyìne kwenza, Yeshààyì wàkamba
ne: “Ne mishikù yikùkumina ne mu myakulu mikwàbò ke
Mungààkula ne cisàmbà eci, nènku eci ke Diikisha.” Kàdi
kabàvwa bafwànyìne kuCìtèèleja nànsha. Bààkanyukula mitù
yàbò ne kuCìpitabo. Yêyè ne: “Mèèsàwônsò àNzambì àvwamwà
kwikala mûle tèntè ne bilùùshi, ne kakùvwa mwà kwikala cintu
nànsha cìmwè cikezùke to.” Nènku aci cyôcì kacìyì cimfwànyì
cyà Yèlushàlèmà to, ne èkèleezìyà wa ditùkù adi kùdì Maasìyà
uvwa ulwa awu, ncimfwànyi cìmwècìmwè aci leelù ewu. Cìdi ànu
munkacì mwà kupinganuna cyôcì ciinè.
41 Mpindyewu, pàdì Nzambì wàmba ne Yêyè neěnzè cintu
kampànda,Wàkacyènza. Cìdì ní nganyì ní nganyìmukwàbòmwà
kwamba pa bwalu abu, cìdì ní nganyì ní nganyì wàmba, pàdì
Nzambìwàkula bwà cintu kampànda, Yêyèmmwenzèjììbwe bwà
kuumvwija Dîyì adi Yêyè mwinè. Ne dishìndika Dyèndè dyà
Dîyì s’ki dyumvwija Dyèndè Yêyè mwinè. Mònaayi ne, ùshìndika
Mukenji wa Maasìyà Wendè. Yêyè wàkalaya cìvwaMaasìyà mwà
kwenza pàvwaYe ùlwa. Nènku pààkalwaYe…
42 Nànsha mene beena meeji ku esètè pààkapwekeshabo
mêsù ku sud-wesètè, kuumukila ànu ku mwaba ùvwabo
bàsanganyibwa mu Baabùlòònà mwàmwa, ke kumònabo
mùtootò wà buneeme. Nudiku bamanye ne kakùtukù kantu
nànsha kàmwè kàà maalu-malonda, mwaba nànsha ùmwè,
kàà ne nzùbu wa dijoojela nànsha umwe (pààbo bàvwa
bamanyina nànsha mene dî—dî—dîbà ku mìtootò, bantu banène
bàvwa bàlonge mìtootò ayi)…Kakwènaku bwalu-bulonda
nànsha bùmwè bùdì bwàmbaku ne kùtukù nànsha umwe wabò
wakamòna mùtootò awu nànsha kakesè. Bwà cinyì? Kabìvwa

bwàbò to, kabàvwa bindile cintu bu nànku to. Kàdi beena meeji
aba bàvwa bamanyè ne kùvwamwà kwikalaMùtootò wà Yakòbò
ùjuuka, ne bwôbò bàvwa bàWùkèba, ne Cyàkenzeka mu cikondo
cyàkalediibwa Yesù mu Betèlèhèma…
43 Mpindyewu, ndi mumanyè bilèlè byètù byà beena Kilistò,
mbifwànàngane ànu ne èkèleezìyà yètù, yìdi ne bintu bitwìsha
katungu. Nudi npatuka mwaba ewu kàdi numòna mwena
meeji ùlwa bwà kukuukwila mwânà wa mu dibòko; cintu bu
nànku kacìtukù mu Mifùndu to. Paanyimà pàà bidimu bìbìdì
kufikabo kuntwaku, balwila mu mpàta myalàbàle ne basabuka
Musùlù wà Tigre. Kabààkalwaku bwà kukuukwila mwânà wa
mu dibòko nànsha, kàdi mwânà mukesè wa bidimu bitwè ku
bìbìdì. Bwà cinyi byàkenzeka ne, mu cikondo cìmwècìmwè aci,
Helòòde wàkashipa bânà bwônsò bàà kuumukila ku bidimu
bìbìdì kupweka? Bwà wàmòna mwà kubàkwilakù Maasìyà awu.
Nudi numòna’s, bwôbò…Nzambì ùvwa mushìndìkìle ku Dîyì
Dyèndè.
44 Nènku pààkalwa beena meeji aba ku Yèlusàlèmà…
Mùtootò wàkabàlombola ku cimenga cikùlù cyà buloba,
Yèlushàlèma. Nènku mbenze ànu babwela mu biibi abi, mùtootò
awu (citàmbe-mfukilu cyàkabàlombola aci) kupidyawù bwà
kutungunuka ne kubàleeja. Ki bantu bîmpè aba bàbànda
bàpweka ne mìsèèsù, bantu babanji ne tuumeelù tuvwàdika
bilàmbà, ne bikwàbò…bàbànda bàpweka ne mìsèèsù bàmba
ne: “Ùdi penyì Ewu udi muledììbwe Mfùmù wa beena Yudà.
Tudi bamòne mùtootò Wèndè ku esètè.” Nènku cimenga cikùlù
cinène cyà butèndeleedi aci, paanyimà pàà bidimu bìbìdì byà
Mukenji wà balami bàà mìkòòkò, kabàvwa banji ànu kupeta
dyandamuna anyì bamanyè bwalu nànsha bùmwè pa Bwalu abu
nànsha. Mfùmù wamàngumba wônsò kàvwa ne dyandamuna to.
45 Ki kutàcishacì Tubàdì tukùlù, ne kubììkidishabò Bafùndi
bwà bàlwe kubala. Ke kubalabo bwalu-bulonda bwà Miikà,
mupròfetà wàkamba ne: “Wêwè Betèlèhèma, kwena ànu
mushààdile ku bimenga binène byônsò byà Yudà nànsha
(cishààdìle), kàdi mu wêwè emu nemùpàtuke mukòòkeshi
wîkala mwà kukòòkesha cisàmbà Cyànyì, Izàlèèlà.” Ne
paanyimà pàà Mifùndu mimane kubadiibwa (ne munkacì mwà
kushìndìkiibwa ku mêsù kwàbò), kabàvwa ànu baCiitàbe to,
nànsha mùvwaMifùndu yàmba nànku. Ndi ne mpatà yàbûngì ne
mbafwànyine kuCiitaba leelù ewu, bu Mifùndu yìdì milaya bwà
ditùkù mifwànyìne kumwèneshiibwa. Bìdi mwa kwenzeka ne
ncinuyiishiku kàbìdì to, kàdi ndi muswe bwà nwênù kuumvwa
eci. Kî mbafwànyine ànu kwitabuuja to!
46 Lungenyi lunène lwà Taatù lùtu luvwija lungenyi lwà muntu
lutàmbe kukùtakana mu mùshindù wà ne Yêyè ùdi upeepeja
muntu. Ùdi bulelèlà ùfika mu cipidì cyà cifikisha muntu ku
didyumvwa mufwìshììbwe ne bundù yêyè mwinè, ne yêyè kèèna
mene mukùmbàne bwà kwitaba ne “mmupììle to.” Ùdi ànu

kacya wàshààla mukwàte ku bwalu bwèndè bulonda, nànsha
mùshindù mwinè ùdì Taatù ùjaadika ne Dîyì Dyèndè ndilelèlà
amu ne Mwikàle wènza ànu cìdìYe mulayè bwà kwenza aci.
Muntu ùdi wela meeji ne lungenyi lwèndè ndutàmbe lwàNzambì
bikolè, byôbì kabìyì byenzeke bilondèshile lungenyi lwèndè
ne: “Mòna’s, Kabyèna nànku to.” Aci’s ncilelèlà mu cikondo
cyônsò, cìcìdi ànu cìcyènza. Nwamònu mùvwà bwalu bwônsò
bukùmbànàngàna, mpindyewu anyì?
47 Mbusonsodì kaayipu bwà balami bàà bimunà abu’s wè!
Banjèlò batùùluka bwà kwakula ne balami bàà bimunà, Banjèlò
bàà Nzambì bàlwa bwà kwakula ne musùmbà wà balami bàà
mìkòòkò.
48 Ndi ndikonkaku ní nukààdiku bapete dyêsè dyà—dyà
kuyiikila ne mulami wa mìkòòkò anyì musòmbe ne umwe,
katancì kampànda? Bu nwênù mwà kuyiikila nendè, ncyêna—
ncyêna muswè kucyàmba to bwà dîyì dîndì nswa kwamba
paanyimà pàà katancì, kàdi mulami wa mìkòòkò ùtu ushààla
ne mìkòòkò bikolè mu mùshindù wà ùkaadi ùseka mene bu
mìkòòkò (wenza ne bèèè), wàkula ànu bu mìkòòkò, ne ununka
ànu bu mìkòòkò. Ncyà bushùwà, bwalu ùdi ne mìkòòkò. Ki
cyônsò cìdìye mumanyè aci’s, ng’ànu mìkòòkò yèndè ayi.
49 Mpindyewu, Dîyì dishìndika dyà Bulelèlà. Pàvwà balami bàà
mìkòòkò aba, bantu bapwekèle, kabàyì balonge mukàndà…
Nduumù kaayi’s, mùshindù mene ùtubi bisankisha bwà mulami
wa mìkòòkò kupeta mukenji wà dilediibwa dyà mùkòòkò
mupyamùpyà. Kacìvwa mwà kulwa kùdì cîngà to ànu kùdì
mulami wà mìkòòkò. S’ki bwà cinyì Wàkalediibwa mu cikùmbì,
kàdi kî mmu nzùbu nànsha. Mìkòòkò kayìtu yìlediibwa mu
nzùbu nànsha, anyì mu cibambalu cilengeja cyà lupìtaadi to.
Nwamònu anyì? Yìtu yìlediibwa mu cikùmbì, ne mu mpàta.
50 S’ki bwà cinyì Yêyè wàkalombodiibwa ku Kàlvarìyò. Kwena
mwà kufikisha mùkòòkò ku dyendela pa kajila kakesè bwà kuya
ku cishipeelu nànsha. Nuvwaku bamanye aci anyì? Mu mpangu
yà cishipeelu amu, bàtumù ne mbùji utu ulombola mùkòòkò.
Nènku pàdìye ùfika pa mwaba ùdì dishipibwa dyenzeka, ùdi
ùtùmpika ne ushiya mùkòòkò ùya mutùngùnùke. Bìkèngela bwà
mùkòòkò ùlombodiiwe, kawèna mwà kudìlombola to. Nànku,
ki bwà cinyì, byàkakèngela bwà kwikalabi mulami wa mìkòòkò
ùlwa bwà…mìkòòkò yèndè. Pààkasanganàbo Nzambì-mwânà
wamu dibòko ànumenemenemwaba ùvwamùsànjeelà mwâmbe
ne ke ùvwaYe mwà kwikala, ne pààkasanganabo Mukenji
ewu wà mùsànjeelà mu cidììlu, menemene ànu mwaba ùvwà
Mwanjèlò mwâmbe ne ke ùvwàYe mwà kwikala.
51 Mpindyewu, ntu nguumvwa bantu bàmba ne: “Mwanjèlò
mmwakulangàne naanyi, Mmwâmbe: ‘ebi ne byàbya.’” Mùshindù
ùtubi bicimbàkàne misangu mikwàbò; ne nkaatuku muumvwe
bantu bàmba ne Mwanjèlò mmwakùlàngàne naabò, ne

mubàmbìle “ebi ne byàbya” biine abi kabìyì bipetangana ne
Dîyì nànsha kakesè to. Mpindyewu, mmunyì mùdìku Mwanjèlò
mwà kwenza nànku? Kabyèna mwà kwenzeka to. Kàdi Nzambì
mukwambile ne cintu kampànda ncifwànyìne kwenzeka (wêwè
wamba ne Yêyè mmukwambile nànku), kàdi kacìyì cyenzèke
to, dîbà adi kacìvwa Nzambì wàkula neebè to. Vùlukààyi
ànu ne, ncyà bushùwà. Nzambì kàyâkushima nànsha. Kàtu
ùsanganyiibwa mu mashimi to.
52 Pààkasanganabo Mwânà awu, cìvwa ne cyà kwikala disànkà
kaayi kùdìbo’s. Bwalu Mwanjèlò wakabàpèèsha mukenji,
kuwùsanganabo menemene mùshindù ùvwà Mwanjèlò mwambe
ne ùvwa ne cyà kwikala, ne ànu mu mwaba wàkamba Mwanjèlò
ne ùvwa ne cyà kwikala awu. Cìvwa ne cyà kwikala cintu kaayi
kùdìbo’s!
53 Mu cidììlu, bwà cinyì? Nwamònu mùshindù ùvwà balami
bàà bimunà aba bacyankàme mu cikùmbì amu anyi? Udi wela
meeji ne mwena tèòlòji ùvwa mwa kwikala mudyùmvwe munyì
muntwamu? Ùvwa kwikala mudìkwàte ku dyûlu, mwambe ne:
“Mpàtùlaayi mu ewu mwaba.” Nwamònu anyì? Kàvwa mwà
kudyùmvwa mu yêyè to, ùvwa kwikala mu dikènga.
54 Kàdi, nudi numòna’s, cìvwa “ànu kumbèlu” bwà mulami
wa mìkòòkò. Nzambì mmumanyè mwaba wà kutùma Mukenji
Wèndè. Nwamònu anyì? Ànumu byôbìmenemene.Mu ngiikàdìlù
ewu mmùvwà balami bàà mìkòòkò dîbà adi, mu cikùmbì
cyàbò ne Mwânà wa mùkòòkò wàbò, Mukenji mushìndika
wàkuumvwabo. Mùshindù mene ùdìbi bilenga’s wè! Mu
bwikadi bwà Maasìyà, Dîyì dishìndika dyà Mukenji wàbò.
Pààkuumvwa balami bàà mìkòòkò ne Maasìyà ùvwa pa buloba,
ne kubwelabo mu Bwikadi Bwèndè, ànu mu mwaba ùvwàbo
biibìdìlàngàna nawu, ne kusanganabo ne Mukenji mmulelèlà,
ùvwa mushìndìkììbwe mwaba awu mmùshindù kaayi ùvwaci ne
cyà kufikisha bantu ku didyumvwa, bwà kusangana ne Nzambì
nguvwa mubenzèle cintu cinène eci.
55 Mòna’s, bamanyi bàà mabàla kabàvwa bafwànyìne kwikala
badyumvwe bîmpè mwaba awu, mu ngiikàdìlù yà mùshindù
awu to, bàvwa bafwànyìne kwikala buumuke lùkàsàlùkàsà. Bwà
cinyì? Musànjeelà ùlwa kùdì balami bàà bimunà bèètù bàà
patupù aba. Pàmwǎpa kabàvwa nàsha mene…ebi…Bàmwè
bàà ku balami bàà bimunà aba kabàvwa bafwànyìne mene
kwikala bakùmbane mwà kufùnda dînà dyàbò to, byà mpatà
mikolè be. Nudi bamanyè balami bàà bimunà bààkasungula
Yesù pàvwàYe pànu pa buloba apa, bwà kudììshamìkòòkò Yèndè
ne: “Udi muNnange, kutàmba aba anyì, Peetèlò?”
56 “Èyowà, Mukalenge, Wêwè’s udi mumanyè ne ndi
muKunangè.”
57 “Dììsha mìkòòkò Yànyì.” Ne Bible mmwambe ne Peetèlò
ùvwa cinyònga ne muntu kàyì mulonge nànsha. Mutùngùnuke

ànu ne kusungula balami bàà mìkòòkò.
58 Bidimba byà èkèleezìyà byà matùkù à kale awu, ne
baakwidi, ne bantu balongesha bîmpè mu ditùkù adi kabàvwa
kwikala bàdyumvwe bîmpè mu cikùmbì to. Mpindyewu, ncyêna
mutwìshììbwe menemene ne bààbûngì bàà kunùdì mbafwànyìne
kuumvwa (pàmwǎpa, nwênù beena mu cimenga) mùshindù ùtù
cikùmbì cyà mu Yùdaaya cinunka, mùvwà mmwenekelu wacì,
bu mùdì nyama mu cikùmbì aci, ne cìvwaci mwà kwikala.
Mòna’s, bàmwè bàà ku bantu bàà milongo yà kuulu bàà leelù
aba kabàvwamwà kudyumvwa bîmpèmuntwamu to, kabàvwa—
kabàvwa mene bafwànyine kwitaba bwà kubwela ku ciibi
aku nànsha. Kàdi byàkasankisha Nzambì, ku lungenyi Lwèndè
lùdì kalùyì mikàlu, bwà kuCìbuulwila aba bàvwà bafwànyìne
kuCyàkidila. Bamanyi bàà mabàla, ne bantu bàà lungenyi bàà
ditùkù adi kabàvwa bafwànyine menemene kuCyàkidila to.
Bàvwakwikala batàmbe kudìpwekeshishamilongo bwàkwikala
basangànyììbwe mu mwaba bu nànku.
59 Mòna’s, cyà kumpàla, bu bwôbò mwà kwikala baalùkìle
mu èkèleezìyà wabò, ne mwà kwikala bafile bujaadiki bwà ne
bàvwa babwele mu disangisha bu edi, ne biitàbùùje musùmbà
wà balami bàà mìkòòkò kabàyì balonge abu bàtwala bwalu
bu nànku, nùnku’s mbipàcììbwe mu èkèleezìyà wabò amu.
Bàvwa kwikala biipàcììbwe munkacì mwà bantu bàà mu
Betèlèhèmà, bu bwôbò babàjìkìle bàtèèleja musùmbà wà bantu
bàà kabàyì balonge bu mùvwa balami bàà mìkòòkò abu amu.
Kubàpwekesha milongo, ncyà bushùwà ne ke cyàkabenzabo.
Bu bììkala badìsangishe ne bantu bèètù bàà cipanshì bu abu,
ne biikale…biitaba dipàmbuka bu dyà kwitabuuja ne Nzambì
mmufwànyìne kutwàdila musùmbà wà balami bàà mìkòòkò
kabàyi balonge abu Mukenji Wèndè, pààbò ne bintu byônsò
bilongolola bwà bwalu abu. Nùnku’s mbajimije diikala dyàbò
dyàmwômò amu, bìvwa kubàkèngela bwà kupingajabomikàndà
yàbò yà dyanyisha, ne kabàyì mwà kukùmbana bwà kwikala
bamanyiibwe munkacì mwà bantu bàà mu bisùmbù byàbò byà
ditùkù adi nànsha; bwalu bàvwa badìsange ne cintu bu nànku,
kàdi kacìyi ne meeji matàmbe bwîmpè nànsha.
60 “Ndikàmàkàmà kaayi edi’s!” mùvwa mwakwidi
mufwànyìne kwamba. “Ukola mwoyi ulwa too ne mu ntempelu
wanyì emu ne dipàmbuka dyà bwena adi, ne lukutukutu bu
nànku, lùdì mulùmyànà kampànda wa mu cisuku kàyì nànsha
mulonge to wa bwalu kàyì mene…kàvwa muye…mupìcile mu
bintu byà mbangilu to. Ne mufwànyìne kwitabuuja mukenji bu
wà, ne: ‘Mwanjèlò mmupweke ne muyiikile naabo anyì’?”
61 Kàdi ambààyi tǔng bu muntu mwà kwamba ne: “Mvwa
mumòne Mukenji wèndè mushìndika”?
62 Ùvwa mwà kwamba ne: “Indìla nkupèèshe mikàndà yèbè.
Nènku pàtukà mu kasùmbù aka!” Bikondo bìtu bìshintuluka,

kàdi bantu bwôbò to. Bìvwa mwà kwikala pàmwǎpa byenzèke
cyàkàbìdì leelù ewu, nùnku’s mbabeele pambèlù pàà èkèleezìyà
yàbò.
63 Kàdi balami bàà mìkòòkò bààkadyùmvwa bîmpè menemene
mu mwaba awu ne Mwânà wa mùkòòkò wà Nzambì awu.
Ne mulami kanà yônsò wa mìkòòkò ewu ùtu udyùmvwa ànu
mùshindù ùmwèùmwè awu. Pàdì mulami mwîmpè wa mìkòòkò
udi utàngila mìkòòkò mwà kumòna Dîyì dyà Nzambì dileejììbwe
patòòke ne dishìndìkììwe, dyà cyàkalayàYe bwà kwenza, mulami
wa mìkòòkò awu’s ùdi ùdyùmvwa ànu kumbelu. Ncyêna ncyùka
cìdì ní nganyì ní nganyì mukwàbò wàmba to, cìdìku ncyà ne
“Nzambì ngudi muCìlaye ne Nzambì mmuCyènze.”
64 Bàdi bàmba ne: “Matùkù à bishìmà àkaadi mamanè kupita.
Cintu pààcì ne n’Dibàtiiza dyà Nyumà kacìtukù to. Cintu pààcì
ne nDibàtiiza dyà Nyumà Mwîmpè kacìtukù to, aci cìvwa mbwà
bàpostòlò.”
65 Kàdi mulami wa mìkòòkò mulelèlà wa Dîyì àDìyiishè, mu
bukolè bwà dibììkà dyà ku lufù, ne Yesù Kilistò ùdi umwèumwè
awu makèèlèlà, leelù, too ne kashidi! Peetèlò wàkamba mu
ditùkù dyàMpenta ne: “Mulayìwùdi kunùdì, ne kùdì bânà bèènù
balela, ne kùdì aba bàdì kule, nànsha bûngì bwônsò bwàbììkila
Mukalenge Nzambì wetù abu.” Kwônsò kùdiYe ùbììkila, mulayì
ne dibènesha dìmwèdìmwè adi ndilelèlà. Nènku byenzekeku
ànu ne mulami wà mìkòòkò mushuwashùwàle wa ùdììshila
ku Dîyì amònebi aci cishìndìkììbwe, beena tèòlòji bwônsò
bàà mu buloba kabèèna mwà kumunyèngaDi nànsha; bwalu
mmumanyè ne Nzambì ngudi mwâmbe nànku, ne cìdi cyènzeka.
Kwajiki. Cìdi ànu Dîyì dyà Nzambì misangu yônsò. Dîyì Dyèndè
dyàkavwijiibwa mubidi ne disòmbele munkacì mwàbò, kàdi
kabààkaDìmanya nànsha.
66 Yêyè wàkalaya cintu cìmwècìmwè aci mu ditùkù edi. Ndi
ndìkonka ní tudikù bafwànyìne kuCìjingulula anyì? Beena
ditàmbisha ne beena lungenyi kabàvwaku bakìdìle cintu bu
aci nànku to. Nènku bàvwa beela meeji ne bu kwôkò mwà
kwikala cintu buMaasìyà pa buloba, Cìvwa cìfwànyine bushùwà
ne cyà kulwila ku dìngumba dyàbò. Cìvwa ne cyà kwikala
musùmbà wàbò ùvwà mufwànyine kuCyàkidila, Cyanàànà
“Kacìvwa cyôcì to.” Mpindyewu, anji elààyibi meeji bikolè.
Cyôcì kacìyì mu cisùmbù cyàbò to, dîbà adi…Nukààvwa
bamòne nànku, dîbà adi anyì? Nzambì kààkasungulakù nànsha
umwe wa mu cisùmbù cyàbò nànsha, kàdi Yêyè wàkasungula
ewu uvwa kàyìku muswìkàkàne ne nànsha cìmwè cyà ku cyôcì
aci to. Bwalu musùmbà ùmwè mmufwànyine kwamba ne: “Nudi
bamòne citùvwà benzè anyì?” Nènku mbafwànyìne kwenza
byà mwomùmwè leelù ewu. Kàdi Nzambì ùtu ùsungula muntu
udi kàyì mushinga awu, ki bwà cinyi Wàkasungula mulami
wa mìikòòkò. Balami bàà mìkòòkò bàvwa ànu buumvwangana
menemene ne mwânà wa mùkòòkò wà Nzambì munkacì

mwàbò amu, Dîyì Dyèndè divwijììbwe mubidi munkacì mwàbò.
Beena ditambisha ne beena lungenyi kabààkaDyàkidila nànsha,
dyàkabàpìta.
67 Ne tudi bafwànyìne kwamba byà mômùmwè leelù ewu,
anyì mu cikondo kanà cyônsò. Bìvwa bintu bìmwèbìmwè abi
mu matùkù à Martin Luther. Cintu cìmwècìmwè mu matùkù
à John Wesley. Bìvwa bintu bìmwèbìmwè abi mu matùkù à
beena Mpenta. Kàdi Nzambì kàtu wìmana bwà bulongolodi
bwà muntu nànsha umwe to! Ùdi ùtungunuka ne kukwàta
mudimu ne Nyumà Wendè bwà dishìndika Dîyì Dyèndè! Cìvwa
cifwànyine ne cyà kwikala ne kubwela mumusùmbà wà cipàngù
cyàbò bwôbò biinè cyanàànà kabàvwa bafwànyìne kuDyàkidila
to. Bu mùdìbo batàmbe kwikala ne mutù mukolè leelù ewu,
maèkèleezìyà, bwà ne nebììkale “ne cyà kwenza cikampànda-
ne-cikansanga, ne kusangisha maèkèleezìyà wônsò pàmwè.”
Pììkalàbò bindìle mùsànjeelà mpindyewu, udi mwà kusanga
beena Mishòònyì bwônsò, beena Kàtòlikè ne ba-Orthodoxes,
bintu byônsò kaaba kàmwè, kwenza èkèleezìyà umwèpelè
munène.
68 Mpindyewu, bânà bèètù, ntu mupetèku dyêsè dyà kuyiisha
nkàmà ne nkàmà yà ntèndeleelu mishììlàngàne, ne kùdi bantu
bîmpè mu yônsò ayi. Kàdi mpindyewu, nudi bavùlùke ne, ndi
ngàmba dîyì dyà cipròfetà ne: “Bulongolodi bwônsò nebwìkale
ne cyà kwitaba eci, anyì kubenga kwikala bulongolodi. Ncyà
banwènzeja ku bukolè.” Nuvwakù babalè cibèjibeji cyà ku
Tucson leelù ewu mùvwà nsaserdòsè yà Kàtòlikè myambùlwìshe
mu dijidila, mu cibèjibeji amu…myambùlwìshe mu dijidila,
mu Missouri mwàmwa, dyà mulombodi wa èkèleezìyà wa
cyena Mishòònyì anyì? Kàdi nganyì uvwa ucìtwa nyama
ku mikòlò? Ba-Presbytériens, ba-Baptistes, ba-Luthériens, ne
beena Assemblées de Dieu. Cìdi mu cibèjibeji cyà Tucson leelù
ewu.
69 Kaa, bìdi bìsaama’s! Kî mmuntu udi muntwamu awu to,
mbalombodi bàà ntèndeleelu, bàà bukalenge bàdì bakonyangaja
cintu aci muntu amu, ndongolwelu udi wukwimanshamù nànsha
wêwè muswè anyi kùyì muswè awu. Kwêna mwà kutùngunuka
ne kushààla bulongolodi kadi kwepuka ciiji cikolè cìlwalwà pa
buloba to, nènkumònaayi ní kî ncya bushuwa. Ndi mwà kwikala
mumanè kuya pènzekàci, nwaluja mêsù pa ùmwè wà ku mikàbà
eyi. Nènku pashììshe byôbì kabìyì nànku to, ndi ntèmu wa mafi.
Byôbì nànku, ndi mwâmbe Bulelèlà.
70 Bàvwa bafwànyìne kwikala baCìbììkile ne “ncintu
kampànda cyà ngenzèlù wa nyumà mubì” cìlwishangana ne
ngeelèlù wa meeji mujaalàme. Nudi nutàmba kuumvwa leelù
ewu bwà bwalu bwà ngeelelù wa meeji mujaalàme ne: udi ànu
utèèka meeji èbè pa cintu kampànda, ne kwela meeji majaalàme
pa bwalu abu. Dyabulù ùdi mwà kwenza nànku! Kùdi ànu
cintu cìmwèpelè cìdì cìkòkesha byônsò, ne ciine aci’s n’Dîyì dyà

Nzambì. Wêwèwela meeji mabèngàngàne ne Dîyì, pwàkùmwoyi
ngeelèlù webè wa meeji. Elà meeji pa Dîyì.
71 “Masìyà,” mwàkadyàmbidilabo, “kàvwa mwà
kusanganyiibwa mu mwaba bu nànku, wa bukooyà bu abu
to.”
72 Nudiku mwà kudìfwànyìkijila ne mwakwidi munène
mulenga, munène, anyì mulombodi wa èkèleezìyà, mupilùlùke
yônsò mu tèòlòji ewu, mufwànyine kupweka mu cikùmbì cyûle
ntèntè ne tûmvì twà nyama anyì? Nènku kwitaba Mukenji wà
mulami wa mìkòòkò mupèlè, mupwekèle uvwa kàyì mulonge
kàlaasà, ne mufwànyìne kulwa kwamba ne “Nwamònu’s, ndi
mwà kunùjaadikilaCì, ewu’s ki Mwânà, ewu’s ki Mùsànjeela
anyì”?
73 Ne nudi bamanyè cìvwà bantu abu bafwànyìne kwamba aci
anyì? “Muntu awu ùdi ne meeji matòòke, yêyè ùdi ne meeji
matòòke menemene mu cìdìYe wàmba aci, kàdi kakùyì mpatà
to yêyè mmutùpakana!”
74 Nkààdiku mumòne bantu basòmbe nsòmbelu mwîmpè mu
mùshindù wà ne bantu kabàyì bafwànyine kwitabuuja, kùyìku
ne cintu nànsha cìmwè cyà kwamba bwàbò to, kàdi bàdi bàmba
ne “Yêyè ùdi mu ntùpàkànyì ne meeji matòòke wônsò. Yêyè
kêna ànu mumanyè cìdìye wàmba aci to. Nzambì, Yêyè kàvwa
mufwànyìne kwenza cintu bu nànku to.”
75 Kàdi’s ki bwôbò aba ne cijaadiki’s! Nènku paanyimà pàà
cijaadiki ne: “Ndààyi ku cikùmbì bwà numòne ne Mwânà awu
ní kèèna mulàdika kuntwaku.”
76 Bàvwa bafwànyine kwamba ne: “Nudi balowa kùdì
nyumà mubì kampànda, udi munufikìshe ku dyamba nànku.”
Kàdi cìvwa bilondèshìle Dîyì dyà Nzambì! Nènku bàvwa
batambe kufofoma bwà kuCìmòna, bwalu tèòlòji wabò ùvwa
mubàfofòmìje. Bwalu bwà dibungama kaayi’s wè!
77 “Kumupeta mu mwaba bu nànku? Mu bukooyà bu muvwà
abu amu anyì? Mu cikùmbì anyì?” Apu’s mpàvwabo ne
mwaba mulenga wà Yêyè kulwila, kwakadi bintu byônsò
biMulongolwela bwà kulwa, ne dîbà adi kwela meeji ne
Ùvwa mufwànyìne kupweka (ne kuya) kàdi kàyì ùtwàdila
balongeshi bààbò Mukenji to. “Ne mufwànyine kuWùfila kùdì
musùmbà wa balami bàà mìkòòkò bàdì kabàyì balonge anyì?
Ne pashììshe kutwàla Mwan’Èndè sungasunga, ne kwenza bwà
Yêyè kulediibwa mu—mu cikùmbì anyì? Cikùmbì cyètù cyà
dilaminamù tubalù eci? Èè, mu—mu lupangu lwà cidììlù cyà
bisoosà byà nyama anyì? Mòna’s, kabìvwa mwà kwikala nànku
to!” Kabàvwamwà kuCììtabuuja to, bwalu Cìvwa cipwekelè cyà
menemene.
78 Nènku Cìvwa cipeepèle menemene, ki mùshindù awu ùtù
beena meeji bapanga kuCìmòna misangu yônsò. N’Cipeepèlè
menemene, Cìdi cìbabweja mu civundù. Bàvwa bàkeba Nzambì

pambèlù pàpa, Pèndè mwikale ànu apa. Nwamònu anyì? Bàdi
munkacì mwà kukeba cikampànda kule kwàka, pààcì ciikale
naabù ànu mwab’ewu mpindyewu: Kilistò, mubììke ku bafwè,
umwèumwè awu makèèlèlà, leelù, too ne kashidi.
79 Bintu byàbò binène byônsò abi bààkabìcìnguluka. Kàdi
cìvwa bushùwà Bulelèlà, ne “ùvwa m’Maasìyà.” Tudi bacìmanye
leelù ewu. Tudi tucììtabuuja leelù ewu. Tudi tucììtaba leelù ewu.
80 Kàdi dîbà adi pììkalàbi neNzambìmmulayè cintu kampàndà
bwà Noël ewu, mulayè cintu kampànda bwà ditùkù edi, ne
mujaadike ne Bìdi nànku, kàdi twêtù batùngùnùke ne kuya
kule naaCì, tudi ànu mu musùmbà wa mùshindù ùmwèùmwè
mùvwàbo (kale wàwa mu ditùkù adi) wàkaCìcyùnguluka awu;
bwalu Cyôcì kacyèna—kacyèna cìlwa bilondèshìle mmwènenu
wetù wa cyena màngumba nànsha. Ki bwà cinyi tudi mu
cimvundu cyà Noël cyà menemene.
81 Yesù Kilistò kî mmufwè to, Ùdi ne mwoyi. Ùdi kaaba
aka leelù ewu! Bible mmwambè ne: “Yêyè ùdi umwèumwè
awu makèèlèlà, leelù, too ne kashidi.” Yêyè wàkamba, mu
Yone Munsantu 14:12 ne: “Ewu udi ungiitabuuja Mêmè…” (ki
ng’ewu udi udìngidija kwitabuuja to, ewu udi wamba ne ùdi
witabuuja to) “Ewu udi ungiitabuuja Mêmè, byenzedi bîNdì
ngènza yêyè neàbyěnzè pèndè. Ne neěnzè kutàmba ebi, bwalu
Ndi nya ku Taatù.” Nènku ndi muMumòne, mu nsòmbelu
wanyì sungasunga, wènza byenzedi bìmwèbìmwè abi byàbûngì
(byàkenzàYe dîbà adi abi) kutàmba bìdì bifùnda mu mabèjì à
Bible ewu. Nènku bìdi bipìcila beena meeji pa mitù leelù ewu,
kàdi cibuuludiibwa kùdì bânà bakèse bu bàdì baswè kuyiila; bu
mwàkabàsambidila Yesù amu. Ncyà bushùwà, Yêyè mmwenze
byàbûngì kutàmba bivwaYe…Ndi mumòne mu ditùkù dyànyì,
mu bidimi byànyì makumi àsàtù ne bìsàtù byà bwambi ebi, ndi
muMumòne wenza byàbûngì kutàmba bînkaadì mubale bìdìYe
mwenze mu Bible; bûngì butàmbidile bwà bintu bìmwècìmwè
abi.
82 Kàdi byàkenzaYe dîbà adi nànsha biikale cinyì, nudi nwela
meeji ne Tubàdì twà beena Yudà twàkamwitabuuja anyì?
“Èè,” mwàkambabo, “nudi balowa.” Kàdi, bwa kujandula,
mwaba wàkenzelàbo cyàbò cilèmà ùvwambwà kujandula…mu
dijandula, kabìyì cyàkamba twìtabààyi wabo to, kàdi cìvwà Dîyì
dyambe ne ncìvwà Maasìyà mwà kwenza mu ditùkù dyàbò adi.
Nènku’s ke mwaba utùdì twenzela cilèmà leelù ewu awu, katùyì
tukenketa Mifùndu to. Yesù wàkabàmbila ne: “Kenkètaayi
Mifùndu, mu Yôyì ayi nudi nwela meeji ne nudi ne Mwoyi wà
Cyendèlèèlè, kàdi’s Yôyì ke Yìdì yìMfìdila bujaadiki. Yôyì ke yìdì
yìnwàmbila ne Ndi Nganyì.”
83 Mònaayi ne, Nzambì ùvwa mudyànjìle kumanya ne neběnze
eci, s’ki bwà cinyi byàkakèngela bwà Yêyè kuCìtwàdila balami
bàà mìkòòkò. Ùvwa mumanye ne kabàvwa mwà kucyènza

nànsha, kabàvwamwàkuCyàkidila to.Mpindyewunudi numòna
ne mbwà cinyì byàkakèngela bwà biikale balami bàà mìkòòkò
anyì? Bwà cinyì balami bàà mìkòòkò? Beena tèòlòji kabàvwa
mwà kuCyàkidila nànsha. Bwà cinyi kàbìdì balami bàà
mìkòòkò? Cìvwakù cìfwànyìne kulwa cibèngàngàne ne Dîyì
Dyèndè anyì? To! Bàvwa balami bàà mìkòòkò, bàvwa bamanyè
mìkòòkò; ne ki cìvwàYe muledììbwe, mùkòòkò, mwânà wa
mùkòòkò. Mònaayi ne, Yêyè ùvwaMwânà wamùkòòkò. Bàvwa—
bwôbò ki bàmwèpelè bàvwà mwà kuMwitaba. Mulami wa
mìkòòkò ke umwèpelè udi mwà kwitaba Mwânà wa mùkòòkò.
Bàvwa bamanyè mùshindù wà kuMucyùka, nènku ke mùdìbi
kàbìdì leelù ewu patùdì tupetaMukenji wàMwânàwamùkòòkò.
84 Mpindyewu cìkùmìnà! Bantu batàmbe kwikala bapwekèle,
kabàyì balonge mukàndà munkacì mwà kukuukwila
Èmanùwèlè mu cikùmbì. Mutàmbe kwikala…Ne kùvwa bantu
kuntwaku, mu matùkù àmwèàmwè awu, bàlongesha tèòlòji
wabò. Misùmbà minène, bafùmina myaba yônsò, buumukila
mu ditùnga dijimà, bàvwa balwè ku milàmbù yìvwà Yèhowàh
mwâmbe ne yìvwa “ne cimpèpèmpè cibolè mu mimpèmpè
Yèndè ayi.” Nènku’s ke balami bàà mìkòòkò bapwekèle aba,
mu cikùmbì, bàkuukwila Èmanùwèlè; Nzambì yêyè mwinè
muvwijììbwe mubidi, ne mulààle mu cikùmbì. Nwamònu’s,
mutùdì twêtù aba ne malonga manène, ne mutù wètù mutùma
paanyimà byènze bu ne tudi bamanyè cintu kampànda, kàdi
Nzambì ùcyùnguluka cintu cyônsò mu kaabujimà. Nwamònu
anyì? Yêyè ùtu wenza cìdìYe mulaye bwà kwenza, ne Ùtu
misangu yônsò wènza nànku. Kàdi elààyibi meeji ku balami bàà
mìkòòkò bapwekèlè abu kuntwaku mpindyewu munkacì mwà
kukuukwila Èmanù-…Èmanùwèlè mu cikùmbì. Bìdi bitàmba
kukèmesha. Ncyà bushùwà!
85 Pashììshe pambèlù…Paanyimà pàà bwôbò bamane
kuMukuukwila, ne bajingùlùle ne Mukenji ùvwabo munkacì
mwà kuyiisha ùvwa mushìndìkììbwe, Ki bwôbò abu…bàvwa
pambèlù munkacì mwà kutùmbisha Nzambì ne Mukenji
mutàmbe kwikala wà pabwàwù wà kùdì Mwanjèlò. Mpindyewu
pàlakajààyaaku aci ne leelù ewu. Anji imanaayi kakesè
cyanàànà bwà kwelangana meeji. Bantu pambèlù munkacì
mwà kukuukwila Nzambì, ne kuMutùmbisha bwà cìvwabo
bamòne, cìvwàbo buumvwe, cìvwàbo bamanyè ne ke cìvwà
Bulelèlà, ne Mukenji ùvwà mukolè bwà kwitaba bwà ngeelèlù
wa meeji wa mamanya à mu mutù. Ùvwa ùbengangana ne
ngeelèlù wa meeji yônsò wa butendeleedi ewu, kàdi nànsha
nànku ùvwa m’Bulelèlà! M’Bulelèlà’s! BààkaWìtabuuja. Ne
mpindyewu, mùshindù mene ùdì lungenyi lwà muntu mwà
kwikala lukùtàkàne’s wè! Pashììshe kwamba ne Kòralè wa
Banjèlò wàkabìmbila ku noël wa kumpàla. Nudiku mwà
kudìfwànyìkijila aci anyì? Bwà ne mulami wa mìkòòkò uvwa
kàyì mwà kufùnda dînà dyèndè awu, ununka dikaci bu mu

cikùmbì cyà mìkòòkò, wènda upweka ne mùsèèsù, wèla mbìlà
ne: “Butùmbì kùdì Nzambì Muulu mutàmbe kutùmbuka! Tudi
bamanyè ne Yêyè ùdi pa buloba!”

86 Mwakwidi kwamba ne: “Muntu awu’s mmutombòke.
Tàngilààyibi mumikàndà numòne ní ùtu cidimba cyà disangisha
dyètù edi. Ùdi bulelèlà ùtùfwisha bundù ne malongesha
èndè àà mapangè bukàlànga awu. Mwipàtaayi mwaba utùdì.
Katwàkufwìshiibwa bundù munkacì mwà bantu to.”

87 Èè, nudi mwà kufwìshiibwa bundù munkacì mwà bantu
kàdi kutumbishiibwa ku mêsù kwà Nzambì; anyì dyenzèle
disungula dyèbè, bwalu, nwavùlukaayi ne, mmwenenu wa
bwena ntèndeleelu wà ditùkù edi kêna ùpetangana ne Dîyì
dyàNzambì nànsha. Kakwênammwènenumishììlàngàne nkàmà
citèèmà ne makumi àsambòmbò ne citèèmà yààDì to. Cìdi
mmwènenu ùmwèpelè, Dîyì dìmwèpelè, Nzambì umwèpelè.
Kwajiki.

88 Bàmba mùdì Banjèlò babimbìle noël wa kumpàla, wa
bwalu bàmba kàbìdì mùdìbo “ne Mukenji wà kùdì Mwanjèlò.”
Mwanjèlò wàkabàmwenekela, kubàpèèsha Mukenji, ne kuyabò
kajandula ne Mukenji awu ùvwa Bulelèlà. Nènku bàmba ne:
“Pakuumusha aci, Mwanjèlò mmutwimbìle noël wa kumpàla.”

89 “Nudikù mwà kudìfwànyìkijila anyì?” Bàdi bàmba ne:
“Mukwacikwètù wàwa.” Kabàvwaku bafwànyine kwikala ne
cintu bu nànku cyà cyenzeka munkacì mwàbò nànsha, nudi
bamanye’s, nànku cìvwà kùdìbo dilongesha dyà pabwàdì. Nènku
ki bwà cinyi kabàvwa mwà kuCìpeta mu Mifùndu to, kacìvwa
Cyà bôbò bàpèta to. Kacìyi mwà kwitabujiibwa kùdì beena
meeji, dilabula bu nànku kacya kadìvwakù dyanji kubènzekela
to. Bikolè mwà kwitaba, kàdi Ciikale ànu Bulelèlà. M’Bulelèlà,
tudi bamanyè ne Cìdi Bulelèlà. Elààyi meeji! Beena kwitabuja
bàà kumpàla bàà Kilistò ne disangisha dyà kumpàla bàvwa
mbalami bàà mìkòòkò, kî mbalombodi bàà èkèleezìyà nànsha;
balami bàà mìkòòkò, balami bàà bimunà. Bwà cinyi balami bàà
mìkòòkò?

90 Mònaayaaku’s! Pambèlù batùmbisha ne bapèèsha Nzambì
butùmbi bwà cyàkadibo bamòne ne batèèlèje, batèèlèje Banjèlò
bìmbila muntu wetù ewu bwà wàbò musangu wà kumpàla.
Banjèlò kabàvwaku kacya banji kwimbila muntu wetù ewu
kwônsò eku to. Kàdi tàngilààyi kòralè ayi, mùshindù ùvwayi
miimane ne misakè ne misàkè mêyì awu ne: “yìvwa ne cyà
kwimba ku dileediibwa dyà Maasìyà,” ne bààkabàcyùnguluka
bwônsò’s! Ke Banjèlò kupwekabo ne kwimbila balami bàà
mìkòòkò bèètù bàà patupù aba, kabàyì balwàte bilàmbà byà
balombodi bàà èkèleezìyà nànsha, kàdi balwàte bilàmbà byà
balami bàà mìkòòkò. Kàdi tàngilààyi ne nganyì wàkapeta
Mukenji wà kumpàla, bìdi kabìyi mwà kwitabijiibwa to.

91 Nènku mwaba wàkafìdiibwàcì, kî mmu tùtèdralè nànsha,
kàdi mu cipèèlà, mwàmwa mu cipèèlà mùvwa Mwanjèlò wa
Mukalenge mulwè amu. Kî mmu èkèleezìyà to, mu cipèèlà.
Kàvwa mene mwàkidila bîmpè mu èkèleezìyà. Kwelabo meeji
ne ke cìvwàYe, ne bàvwa bàdyambidila ne bàvwa naaCì, kàdi
Nzambì wàkajaadika ne cìvwa mashimi. “Yêyè ùdi ne bukolè
bwà kujuudila Abraham bânà ku mabwe aa.” Ncyà bushùwà.
92 Musangu wà kumpàla ùtùku Banjèlò bimbe ku cibìlù cyà
cyanga, cìvwa mmu Dyulu. Bu nwênù mwà kutàngila mu
Yobò 38:7, (mûndì mumòne bàmwè bàà ku nwênù munkacì
mwà kufùnda), pààkalongolola Nzambì musangu wà kumpàla
bwà kwenza bufùkì Bwèndè bwà nzanzanza, buloba. Yobò
ùvwa muntu munène, wa meeji matwè, ne ùvwa ne lungenyi
lwà mìshindù yônsò. Yêyè ne: “Pândì mbanda mu bisalu,
bamfùmù bansònga, bwônsò bàtu bangiinamina, ne bajingaku
ànu katancì kakesè kàà lungenyi lwànyì.” Nènku ùvwa mwà
kudìfwànyikijila bwà cinyì byàkakèngela bwà kwikalayè
mutàcìshììbwe mùshindù ùvwàye awu.
93 Nènku ke mwàkamukonka Nzambì, wàmba ne: “Dìswìke
mukàbà bu muntu mulùme, bwalu Ndi mpweka bwà kuyiikila
neebè.” Nènku pààkapweka Nzambì mumvùnda, kwambaYè ne:
“Yobò, wàkadi penyì bangabanga ne Mêmè kutèèka bishìmikidi
byà buloba? Pàvwà mìtootò yà dìndà yìmba pàmwè, ne bânà bàà
Nzambì bèèla mbila yà disànka, wakadi penyì dîbà adi, Yobò?”
Nènku kufwetelelayè dîbà adi. “Wakadi penyì?”
94 Nwamònu’s, musangu wà kumpàla wàkimbàku Banjèlò ku
cibìlù cyà cyanga, ùvwammuDyulu. Kàdi musangu wà kumpàla
wàkimbabo pa buloba, bìvwa nkùdì balami bàà mìkòòkò ku
dilediibwa dyà Nzambì, Èmanùwèlè pa buloba; bantu bàà
kumpàla bàtuku batèèlèje Mwanjèlò wìmbà, bàvwa mbalami
bàà mìkòòkò bapwekèlè.
95 Patùdì twêtù twangata bakàjì bèètù bàà kwîsù kulaaba
bilaabu, nsukì mibèbula, bavwàle tùpùtulù, ne balembèlèje
yìmwè yà ku mìzàbì yà èkèleezìyà pambidi, ne kubàjuula kuulu
ne bîmba bu cintu kampànda, ne pashììshe tudi twela meeji ne
bìkèngela bwà Nzambì àteelejè cyôcì aci? Ùdi ne Banjèlò kuntu
kwàka bàdì mwà kuMwimbila kacya ànu ku…bangabanga ne
Kàyìmwanji kwenzamuntu. Uh-huh. Bàpàtuka bàkadìtwàla…
ne bàlwàta bilàmbà bìdì biikale cinyangu kumpàla kwàNzambì,
kàdi mmunyì mûdìkù mwà kutekemena ne aci cììkale cyà
Nzambì? Wêwè udi wamba ne: “Èè, mêmè ndi wa mu…”
96 “Wakadi penyì pâMvwà ntèèka bishìmikidi byà buloba?
Ngambìlaaku mwaba ûNgààkabùswikila. Nku cinyi kùdìbu
bunyùngulukila? Wakadi penyi dîbà adi?” Nudi nwela meeji ne
Nzambì ùdi ne cyà kutùlomba ndambuwa lwètù lungènyi. Lwètù
lungenyi’s lùdi ànu bukùtàkàne kùdìYe. Yêyè ùtu wenza cìdìYe
wàmba bwà kwenza aci.

97 Mpindyewu mònaayi ne, Nzambì ùdi munkacì mwà
kudilongolola bwà kwenza bufùki bukwàbò. Wàkafuka buloba
bwà cifwàkà, mwoyi wà cifwàkà. Banjèlò bimba mu Dyulu.
Kàdi’s ki Yêyè ewu munkacì mwà kufùka Mwoyi mupyamùpyà,
Mwoyi wà Cyendèlèèlè bwàmuntu, ne n’Yêyè awumunkacì mwà
kwimbila bantu Bèndè ku Banjèlò; pa buloba, kî mmu Dyulu
to. Dyulu dìvwa ne Mwoyi wà Cyendèlèèlè. Nwamònu anyì? Ke
kwimbaYè…bààkimbilaMaulu, pààkalwà bufùki bwà cifwàkà;
nènku’s ke bufùki bwà kabùyì bufwa bùdì munkacì mwà kulwa
ebu, nènku mpindyewu bàdi munkacì mwà kwimbila bantu bàà
pa buloba. Musangu wà kumpàla, kùdì balami bàà mìkòòkò.
Bìkoka ntèmà’s, kî mmwômò anyì?
98 Wàkabanga bufùki bupyabùpyà. Cìvwa ncinyì? Bufùki bwà
Yêyè mwinè. Nzambì wàkavwijiibwa mubidi ne wàkasòmbela
munkacì mwètù. Aci’s…Bible mmwambè ne: “Ku cibangidilu
kwà bufùki bwà Nzambì.” Nzambì wàkafùkiibwa mu
mmwènekelu wa buntu; mu Yesù Kilistò, Mwan’Èndè, Nzambì
wàkasòmbelamù. Wàkiibaka ntentà Wendè wa musunya ne
mifùbà, nemusòmbèlemu tabernacle awu; Nzambì,Èmanùwèlè:
“Nzambì neetù.”WàkaDììbakila nzùbu, bwà kusòmbelamù, bwà
Wàmòna mwà kuleejilakù Dîyì Dyèndè kùdì bantu Bèndè. Nudi
numanya cìdì Nzambì, panùdì numòna Kilistò.
99 Vùlukààyi ne, kùtu misangu yônsò dimba dyà misambu
ku dilediibwa dyà mfùmù. Mbanganyì bàdì bamanyè nànku?
Mu bushùwà bwà bwalu, nuvwa bamanyè. Èè, mpindyewu,
nudi nwela meeji ne bu Mfùmù ewu mwà kwikala muledììbwe
kuntwaku, mukàjì kampànda ùvwa mufwànyine kwikala mulwè
wènda unyeema mu kàtèdralè amu mwaba kampànda, wàmba
ne: “Longolòlaayi bulààlu lukàsà, ne kebaayi baangàngàbukà,
bwalu ndi ne cyà kutwàla Èmanùwèlè pa buloba”? Mukàjì
mukwàte ne byà luse pambèlù ku Nazàlèètà kwàka, cimenga
citàmbe kushààdila, kùdì…cyà lwonji kutàmba Tucson anyì
cikwàbò cyà ku byônsò, kàdi nànsha nànku mukàjì mukesè
ewu nyěwù ùlwa muvùkùte lubilu kuntwaku mutàngile kùdì
mwakwidi mutàmbe bunène wàmba ne: “Ndi—ndi pabwîpì
ne kulela Èmanùwèlè.” Nùnku’s mbamwèle mu bùlokò. Ncyà
bushùwà ne bàvwa bàmwelamù. Bàvwa bàmwelamù cyà
bushùwà. Bwà dipàmbuka bu nànku dyà kulwa naadi munkacì
mwà bantu bèndè, kàvwa mufwànyìne kucitwala to. Nànsha
leelù, kênamwàkucitwala to. Kàdi bìdi byenzeka ànu kwenzeka,
ànu mùshindù ùmwèùmwè.
100 Mònaayi ne, bìdi bìkèngela kwìkala dimba dyà misambu.
Bamfùmù bàvwa…Kabàvwa bafwànyìne kuMwimbila to.
Bantu kabàvwa bafwànyìne kwikala baMwimbile to, bwalu
kabàvwa baMwitàbùùje nànsha. Nènku ki bwà cinyì…KiCyôcì
cìlwalwà eci, mbipìcììbwe ne nwenu bàCyumvwe. Ki bwà cinyì
leelù ewu bantu bàdi bùmvwa bundù bwà kutùmbisha Nzambì,
bàdi bàfwa Kilistò bundù! Tùtèdralè tunène katwèna twàkidila

Dibàtiiza dyàNyumàMwîmpè to, mbatàmbe kwelamiji mu njila
wabò wa butèndeleedi mu mùshindù wà ne kabààkwitaba bwà
kuMwakidila nànsha. Nzambì neàpete muntu kampànda kùdìYe
mwà kupetela butùmbi. “Yêyè’s mmukùmbane bwà kujuudila
Abraham bânà ku mabwe,” mûndì ntèèla kàbìdì Yone.
101 Mònaayi ne, bantu Bèndè bàdi ne cyà kuMwimbila. Ne bantu
Bèndè dîbà adi bàvwa m’Banjèlò Bèndè, nènku bààkimbila
balami Bèndè bàà mìkòòkò bàvwà ne cyà kwangata Mukenji
Wèndè.
102 Nganyì uvwa ne cyà kuCìtèèleja dyàmbedi? Mu bushùwà
bwà bwalu, bantu Bèndè. Abu’s ki bàvwà bafwànyine kutèèleja
dimbila dyà Mfùmù dyàmbedi, bàvwa bafwànyine kwikala
bantu Bèndè. Nènku bantu Bèndè bàvwa cinyì? Bìvwa byà
bìkokaku ntèmà’s, ki mmwômò anyì, bânà bèètù? Kabàvwa
balombodi Bèndè bàà èkèleezìyà nànsha. Kabàvwa beena
tèòlòji nànsha. Ncyà bushùwà. Kabàvwa beena dìngumba
nànsha. To, bàvwa mbalami bàà mìkòòkò. Bwà cinyì? Mùkòòkò
ngùvwà muledììbwe, s’ki kabingìlà aku. Nwamònu anyì? Bantu
Bèndè bààkaWùtèèleja, bàvwà Nzambì mumanyè ne ke bàvwa
bafwànyine kwitabuuja abu. Nzambì wàkatùmaMukenji Wèndè
kùdì aba bàdì bafwànyìne kuWìtabuuja. Yêyè ke lungènyi
lwônsò; Yêyè mmumanyè kwàkutùmaMukenji Wèndè, ne nganyì
wàWìtabuuja. Mutàmbe Bunène wa mu Dyulu wàkatùmina
muntu mutàmbe kupwekela wa pa buloba.
103 Yesù wàkamba, mu Maatààyì 5 ne: “Dyàkalenga ndyà
bapèle mu nyumà, bwalu Bukalenge bwà mu Dyulu mbwàbò.”
Màriyà, mu…Panwìkalà munkacì mwà kufùnda Mifùndu ayi,
aci’s m’Maatààyi 5. Nènku panwìkalà munkacì mwà kufùnda
Mifùndu…Ke cîndì mufùnde kaaba aka, m’Mifùndu.
104 Màriyà wàkamba, mu Luukà 1:52, pàvwàye mulaaba kùdì
Nyumà apu, Nyumà Mwîmpè pambidi pèndè, wàkamba ne:
“Yêyè mmubàndìshe aba bàvwà bàà milongo yà panshì.” Màriyà
wàkamba nànku, mamwěndè wa Yesù, kwamba ne: “Yêyè
mmubandishe aba bàvwa bàà milongo yà panshì.”
105 Luuka kwambayè kàbìdì ne: “Bantu bàà patupù bàvwa
bàMutèèleja ne disànkà be.” Kî mbàà—bàà milongo yà kuulu,
beena—beena tèòlòji, balongeshi banène bàà mikenji ne
bunzambì to; kàdi bantu bàà patupù bàvwa bàMutèèleja ne
disànkà be, bantu bàà milongo yà panshì.
106 Mu Mifundu yônsò minsantu yônsò, Mukenji wà bupikudi
mmufìdììbwe kùdì balami bàà mìkòòkò ne kùdì mìkòòkò.
107 Mpindyewu ndi ne cyà kufika ku ndekeelu, bwalu tukaadi
tuya batàngile ku dijikija. Ndi munkacì mwà kulekela ku luseke
Mifùndu yàbûngì ànu bwà ngààmònamwà kunufikisha kumeeji
aa.
108 Mu Mifùndu mwônsò, bupikudi bwàkaleejiibwa ku balami
bàà mìkòòkò ne mìkòòkò. Ncyà bushùwà. Twêtù bwônsò

tudi twitaba aci. Bwà cinyì? Cìvwa mmu mundìdìmbi ne
cifwànyìkijilu. Ne cintu cyônsò…Bu ne kacya ncìvwaku
mwanji kumòna cyanza cyànyì, nènku mêmè kupwekesha mêsù
panshì ku mundìdìmbi wà cyanza cyànyì, ke même kumòna
ne mvwa ne minu yìtaanu, ndi mufwànyìne kumanya ne cìvwa
cìleeja; ciibùlòjì cìvwa cìleeja cintu cilelèlà. Nènku ke bwalu
kaayi misangu yônsò Mukenji wàkalwa kùdì…bupikudi kùdì
mìkòòkò, bwalu kubangila ànu ku cibangidilu menemene…
Ne cìvwa nku mìkòòkò, ne kùdì balami bàà mìkòòkò,
kwàkaDìbuulwilàYe. Byônsò abi bìvwa ànu mindìdìmbi ne
bifwànyìkijilu.
109 Mpindyewu tùtangilààyi ku cibangidilu. Adàmà ne Evà,
biimàne mwaba awu mu bwikadi bwà Nzambì bwà kutèèleja
Mukenji Wèndè kùdibu, bàvwa badìjìngile ciseba cyà mùkòòkò
mu bifùka. Mukenji wà kumpàla wàkatèèlejiibwa kacya,
wàkapèèshiibwa pamutù pàà cisèbà cyà mùkòòkò mufwè,
ùvwà Nzambì mupimbè muminu ne mujìngìlemù Adàmà ne
Evà. Paanyimà pàà bwôbò bamanè kuteeta bwà kudyènzela
ntèndeleelu wabo sungasunga wa mabèji à mfigi, kabìvwa
bifwànyìne kwikala ne dikwàcisha to. Mulàmbù wà mùkòòkò
wàkatèèkiibwa bwà difuta dyà cibawu kacya ànu ku mbangilu
menemene, mulàmbù wà mùkòòkò.
110 Mpindyewu, netwìkale mwà kujikija eci mpindyewu, ne
kunùleeja bwà cinyì byàkakèngela bwà bììkale balami bàà
mìkòòkò; ne bwà cinyi byàkakèngela bwà bììkale nànku,
byàkaMukèngela bwà ìkale mùkòòkò.
111 Mpindyewu, bapròfetà bàà Dipungila Dikùlukulu
bààkadìjìngila bwôbò biinè bisèbà byà mìkòòkò (aci’s tudi
bamanyè, uh-huh), byumvwija diitabuuja dyàbòmuDîyì Dyèndè
dyà dilwa dyà Mwânà wa mùkòòkò mupwàngàne. Ki bwà cinyì
byàkakèngela bapròfetà.
112 Mpindyewu, Dîyì dyà Nzambì kadìtu dìlwa kùdì mwena
tèòlòji to, kakwènakù…yêyè—yêyè ke utu uDìsopakaja. Ncyà
bushùwà. Kakùtukù cintu bu nànku cyà cyàmba…Wêwè udi
wamba ne: “Èè, mwabìlaayi ewu’s mmwena tèòlòji.” Aci’s
cìdi ànu cìmusàka kule menemene ne Dîyì kutàmba ní cinyì
ní cinyì cyônsò cîndìku mumanyè. Nwamònu anyì? Dîyì dyà
Mukalenge Nzambì, Nzambì udi kàyì ushintuluka awu, katukù
ùshintululaku to.Mwaba kanàwônsòmuBible, Dîyì dyàNzambì
ditu misangu yônsò ànu dìlwa kùdì bapròfetà. Ki nkùdì beena
tèòlòji anyì balongeshi to, kùdì bapròfetà! Nènku bàdi misangu
yônsò, dîbà dyônsò, bàvwa babèngììbwe ne bapidììbwe.
113 Bapròfetà bàvwa dîbà dyônsò bantu balami bàà bimuna
kàbìdì. Bapròfetà bàvwa bàdìjìngila mu bisèbà byà mìkòòkò,
bwalu bàvwa balwàte cisèbà cyà mìkòòkò yìvwàbo badììsha ayi.
Nènku mukenji wà kumpàla, kùdì—kùdì lukongo lupììshìbwe,
ùvwa pamutù pàà bisèbà byà mìkòòkò. Bapròfetà, ndi ngàmba

kàbìdì, bàvwa balwàte bisèbà byà mìkòòkò badìjìngilebì, bwalu
bàvwa bàfìla bujaadiki ku cyôcì aci, ne bàvwa biitàbùùje ne
kùvwa kùlwa Mwânà wa mùkòòkò mupwàngàne bwà mulàmbù
awu. Ne Dîyì dyà Nzambì dyàkalwa kùdìbo pamutù pàà bisèbà
byà mìkòòkò. Balami bàà bimunà aba…anyì bapròfetà aba
bàvwa pa ciibidilu balami bàà bimunà. Abraham ùvwa mulami
wa bimunà. Izàkà ùvwa mulami wa bimunà. Yakòbò ùvwa
mulami wa bimunà. Môsà ùvwa mulami wa bimunà. Davìdì
ùvwa mulami wa bimunà. Baleeji-mpàla bwônsò bàà Nzambì
bàvwa pa ciibidilu balami bàà bimunà.
114 Mpindyewu netùjandule ne mbwà cinyì byàkalwa kùdì
balami bàà mìkòòkò. Bwôbò bàvwa bamanyè ne mùkòòkò
kawèna mwà kwenza bwalu kakùyì mulami wà mìkòòkò bwà
kuwùlombola nànsha. Yôyì…mùkòòkò kawèna menemene ne
cìdìwu mwà kwenza to, kawèna mwà kudìlombola to. Ki bwà
cinyì Nzambì wàkafwànyikija bânà Bèndè bàdì biitabuuja ne
mìkòòkò. Bìkèngela yìkalè milombòdììbwe. Kàdi tàngilààyaaku
cìdì cinùlombola’s! Kanwangaci mbùji to, neàye neenù too
ne ku cishipeelu. Nzambì kàtukù mutùpèèshe mbùji to, Yêyè
wàkatùpèèsha Mwan’Èndè (NyumàMwîmpè) bwà kutùlombola.
Yêyè’s ke Mulombodi wetù, kî mbalami kampànda bàà bimunà
bakwàtakaja ku byanza byà bantu to, kàdi mulami wa bimunà
mufìla kùdì Nzambì udi udììsha mìkòòkò ne cyàkudyà cyà
mìkòòkò.
115 Mpindyewu, wêwè mwangate nguluba, wambila nguluba
ewu ne: “Nênkuvwijè mwânà wa mùkòòkò.” Nènku wêwè
kumwowesha mâyì. Ne wêwè kumulaaba inè ku bânà bàà
nkàsà, ne—ne bikwàbo. Ne kumupèèsha byàkudyà bu mùkòòkò,
kumupèèsha cyàkudyà cyà—cyà mùshindù kampànda. Ne
kumupatula kumutèèka mu nzùbu anyì kumupàtula mu…
mwaba ùdì cisùmbù cyà mìkòòkò, mu mpàta wa lutende anyì
cikampànda. Nènku kwôkò kwikale ciina cyà bitocì ní mpenyì
ní mpenyì, nguluba awu neàye ànu buludi ku ciina cyà bitocì
aku ne mwèndè mwônsò. Nwamònu anyì? Bwà cinyì? Mbwalu
ngiikàdìlù wendè ùcìdi ànu wa nguluba.
116 Nènku ki bwà cinyì bidimba byà èkèleezìyà abi, leelù
ewu, mbidìbwinke mu maalu à pa buloba, nwamònu’s, mbwalu
ngiikàdìlù wabò kî mmushintùlùke to. Nebàdye mìshindù yônsò
yà bitàpìtàpì byà butèndeleedi, byà tèòlòji, kàdiDîyì dyàNzambì
kabèèna mwà kuDìtwàla nànsha. Nebàbwele bàtèèlejè Dîyì
adi…
117 Nudi bamanye’s, mwena lubombo mutàmbe bunène mu
buloba emu, ncikòlolò cyà kale aci. Mu Bible, kwakadi
bìbìdì bipàtula mu bwâtù. Cikòlolò cyà kale aci kupàtuka
kàdi kacyàkaalukila to, bwalu yêyè nciminyi, cidy’à bibole.
Cyàkasòmbela pa mibidi yà bitàlù bifwè ne kûja difù dyàcì
ne bitàlù bifwè. Kàdi pààkapàtulàye nkucì pambèlù, nkuci
kàvwa mwà kutwàla cimpèpèmpè cibì aci to, ki kwalukilaye



28 DÎYÌ DYAKULA

kùdì Taatù wa nzùbu ne Noà, ne kutuutaye ku ciibi too ne
mwàkamunzulwila Noà.
118 Mpindyewu, cikòlolò cìdi mwà kusòmba kaaba aka ne kudyà
kabalù kafwè, ditùkù dijimà, ne kubùùka mwaba awu kuya
mu budimi ne kudyà ntete pàmwè ne nkuci. Kàdi nkuci kêna
mwà kubùùka kuya kwàka ne kudyà kabalù kafwè aku to, ne
pashììshe kudyà ntete; mbìfwànyìne kumushebeya. Nwamònu’s,
nkuci katuku ne nyòngà nànsha, ne kênà mwà kucìtwala to.
119 Nènku pàdì nkuci yônsò wa Nzambì ewu, nkuci yônsò
udyàdya Dîyì ewu anyì mùkòòkò, nyama mukezùke, paùdì
ukayìpèèsha bintu byà pa buloba, mmimanyè ne Mfùmù wayì
mmwambe ne: “Ewu udi munange maalu à pa buloba anyì bintu
byà pa buloba, dinanga dyà Nzambì kadyèna nànsha munda
mwèndè to.” Mupe cintu kampànda cibèngàngàne ne Dîyì dyà
Nzambì adi, kêna mwà kucìtwàla to. Kàdi dyabùlù ùdi mwà
kwangata Cyôcì aci ne byà pa buloba pààbì, ne kucìbììkila
cyônsò ne ncyà Nzambì. Kwêna mwà kusambakaja maanyì ne
mâyì to, kabyàkusambakanakù to.
120 Bwôbò, balami bàà mìkòòkò bwônsò aba, bàvwa bamanyè
ne mìkòòkò kayìvwa mwà kwenza bwalu kakùyì mulami wa
mìkòòkò to. Ne bwôbò bàvwa balami bàà mìkòòkò, ne bamanyè
ne yêyè ùvwa ne cyà kulombodiibwa.
121 Bìdi byènza luse be bwà kumòna, leelù ewu, mùshindù
ùdìbo bateeta kudììsha mìkòòkò, citàpìtàpì. Kàdi mùkòòkò
kawàkucìdya to. To, mukalenge! Nwamònu’s, bàvwa bateeta
kudììsha mìkòòkò, kale wàwa, citàpìtàpì. Nènku pàkalwà
Dîyì, yìkaavwa miibìdìlàngàne ne citàpìtàpì, kayìvwa
mimanyè Dîyì to. Nènku ke cìdìku leelù ewu aci, pàdì cintu
cìmwècìmwè aci cishìndìkììbwe ne cijaadìkììbwe ne Nzambì
mmufwànyìne kwenza cintu kampànda. Dîbà adi bàvwa
batàmbe kwibidilangana ne citàpìtàpì, ne didyà dyà bitàpìtàpì,
too ne mùvwabo…èè, kakwêna dibààkwisha to, kî mbaswè ànu
kuDìtèèleja to, kwajiki. Mbwa…Bible mmwâmbe ne: “Ànu
mùdì mbwa wàlukila ku bilùshi byèndè, ne nguluba ku bitocì
byèndè, ki mùdìbo bènza.”
122 Ùtèèleja Dîyì adi, ne wàlukila buludi ku bitocì bìmwèbìmwè
byà kale abi! Kàdi kwamba ne: “Aa, Aci’s ndikolesha dyà maalu.
Kanwìtabuuji cintu bu nànku to.”
123 Nzambì…mùkòòkò ùtu wènza byà mwomùmwè leelù ewu,
bàdi ne cyà kweyemena cyàkudyà cyà Dîyì. Kabààkwangataku
cîngà cyàkudyà nànsha cìmwè to. Kwèna mwà kuwùpèèsha
cyàkudyà cyà butèndeleedi to, mùkòòkò mulelèlà. To! To!
Udi ukabàmbila ne: “Mpindyewu tàngilààyi, netùdìsangishe
pàmwè. Mpindyewu, Yesù wàkasambila ne twêtù bwônsò tudi
ne cyà kwikala ‘umwèpelè.’” Nwafùmu ku ditèèleja cintu
cìmwècìmwè aci ku Tucson matùkù àdì panshì aa, ànu matùkù
makesè aa, kàdi’s ndishima! Yesù kàtuku musambile…Mmunyì

mùvwaYe…Mmunyì mûdì mwà kufikisha Dîyì ku diDìpììsha,
ku diDìkùdimukila? Dîbà adi’s Nzambì kî mmutàmbe muntu
mukwàbò nànsha umwe to.
124 Yesù wàkamba ne: “Mmunyì mùdì bantu bàbìdì mwà
kwenda pàmwè kabàyì buumvwàngàne?” Mmunyì muwàngata
ba-Méthodistes, ba-Baptistes, ba-Presbytériens, ne beena
Kàtòlikè, ne kubùùngwija bwônsò pàmwè ne kwikala umwe?
Nudi bafwànyìne kwikala umwe mwinshì mwà bukòòkeshi
bwà muntu umwe, kàdi Yesù wàkamba ne: “Bwà bììkale umwe
ànu—ànu mûndì Mêmè ne Wêwè biikàle umwe.” Mpindyewu,
Yêyè mmuswè bwà twêtù bwônsò kwikala umwe mu Yêyè udi
Dîyì awu’s! Amen! Ki cyôcì aci: “Umwe ne Taatù.” Ne Taatù
ùdi Mwânà, udi umwèumwè awu. Ne n’Dîyì dìmwèdìmwè adi,
Dîyì dimwènèshììbwe, dìDìleeja mu ditùkù edi mwàkenzàDi mu
ditùkù kanà dyônsò, bwà ne nudi ne cyà kwikala umwe.
125 Mònaayi, kwambaYe ne: “Bu mwàkaNtumà Taatù, ke
mûNdì nnutùma.” Taatù wakaMutùma awu, wàkaya munda
Mwèndè bwà kushìndika Dîyì. Nènku Yesù umwèumwè awu udi
utùma bantu Bèndè, ùyaaya munda mwà bantu bàdìYe ùtùma
abu; ne wàmba ne: “Byenzedi bîNdì ngènza ebi, nenùbyěnzè
pèènù.” Bushùwà, Yêyè wàkasambila bwà twêtù kwikala umwe;
umwe Nendè, kàyì umwe ne bulongolodi to. Kî ngumwe ne
ndongolwelu kampànda to, kàdi umwe ne Nzambì. Bwalu
Nzambì mu Dîyì Dyèndè ùdi Umwe, ne Yesù ne Nzambì bàvwa
Umwe, ne wêwè ne Mêmè ne Dîyì tudi ne cyà kwikala umwe.
Ncyà bushùwà. Tudi ne cyà kwikala umwe mu dyumvwangana
ne Dîyì. Kî ncìdì muntu kampànda mukwàbò wàmba to, eci kî
ndyumvwija dyà pankààya nànsha. Dyàngate, cìdìDi dyàmba
aci, ne Diitabùùje; ne Nzambì neàDìshìndìke, ne kujaadika ne
Ndyà bushùwà. Nudi nwela meeji ne Dìdi ànu bwà bayiidi
nkaayabù, angàta Dîyì Dyèndè bwà bwalu abu, nda ùcìteetèku
musangu ùmwèpelè kàdi ùmòne’s. Nenùjandulè ne necìkwate
mudimu ànu mùshindù ùmwèùmwè wàkalayàYe awu. Èyowà’s,
mukalenge!
126 Kayàkudyaku citàpìtàpì to, bìkèngela bàpetè cyàkudyà cyà
mìkòòkò. Yone Munsantu 10 ùdi wàmba patòòke ne: “Mìkòòkò
Yànyì mmimanyè Dîyì Dyànyì.” Nènku pììkalàbi ne Yêyè ùdi
Dîyì, dîbà adi n’Dîyì dyà mukana dyà mùshindù kaayì dìdìYe
naadi? “Mìkòòkò Yànyì mmimanyè Dîyì Dyànyì dyà mukana,
yôyì kayàkulondaku benyì to.” Nwamònu anyì? Yesù wàkamba
ne: “Kayàkulonda dîyì dyà mukana dyenyi to.” Pa nànku,
mìkòòkò Yèndè kayèna yìlonda dîyì dyà mukana dyà mwenyi to.
Kayààkumulondaku to.
127 Bapròfetà, balami bàà mìkòòkò, ne mìkòòkò, byônsò bìdi
bìfila bujaadiki bwà dilwa.
128 Mpindyewu mònaayi Nzambì udi kàyì ùshintuluka mu
ndongamuYèndè yàDîyì Dyèndè leelù ewu.Mpindyewu elààyibi

meeji mu tusunsa tukesè ne: Dîyì dìdì kadìyì dìshintuluka.
129 Mpindyewu tàngilààyi! Bu—bu Môsà mufwànyìne kwikala
mulwè ne mukenji wà Noà, kawùvwa mufwànyìne kwikala
ne dikwàcisha to. Bu Yone Mubatiiji mwà kwikala mulwè ne
mukenji wà Môsà kawùvwa mwà kwikala ne dikwàcisha to.
Bu Yesù mwà kwikala mulwè ne mukenji wà Môsà anyì wà
Noà, kawùvwa mwà kwikala ne dikwàcisha to. Ne Wesley
mulwè ne mukenji wà Luther, kawùvwa mwà kwikala mwenze
bwalu to. Bu Mpenta mulwè ne mukenji wà Wesley, kawùvwa
mwà kwikala ne dikwàcisha nànsha; s’twàfumu ku dyumvwa
bujaadiki abu. Mpindyewu, Nzambì ùdi ànu mutùngùnùke
ne kuya kumpàla. Tàngilààyi ànu Dîyì, nudi numòna mwaba
utùdì’s.
130 Dîbà adi mbwà cinyì bùvwà dimanyisha dyà kumpàla
dyà balami bàà mìkòòkò kadìyì difwànyine…Pììkalàbi ne
bapròfetà bwônsò aba, bantu banène bwônsò aba bàvwa balami
bàà mìkòòkò, dîbà adi mbwà cinyì bùvwà Nzambì (udi kàyì
ùshintuluka Awu) mufwànyine kushintulula ngenzèlù Wendè
mwab’ewu mene, ne kuDìtwàdila beena tèòlòji? Bàvwa mbalami
bàà mìkòòkò. Difika dyà Mwânà wà mùkòòkò mupwàngàne,
mulàmbù wà mpèkaatù, ùvwa ne cyà kulwa kùdì mulami wa
mìkòòkò.
131 Mulami wa mìkòòkò mmumanyè mìkòòkò yèndè kutàmba
ní nganyì ní nganyì mukwàbò kanà yônsò ewu. Kakwèna
muntu udi mumanyè mùkòòkò kutàmba mulami wa mìkòòkò to,
yêyè mmulongèshììbwe bwàyì. Mmumanyè kàbìdì ne ncyàkudyà
kaayì cìdìyi mifwànyìne kudyà. Yôyì…yêyè mmumanyè cìdì
mìkòòkò mifwànyine kudyà, ne mmumanyine mìkòòkò yèndè ku
cìdyadyàyi. Kùdì…nudi mwà kumòna mùkòòkò ùya mutàngile
ku cidììlu ne kubanga kudyà citàpìtàpì, udi mufwànyìne
kwamba ne: “Yipàtaayi cidy’à bibole aci.” Nwamònu anyì? Pa
nànku Nzambì ùvwa mumanyè mwaba wa kubàtùma.
132 Mpindyewu twǎnjààyibi kutèèla umwe wa ku bapròfetà
balami bàà mìkòòkò banène bàà Nzambì, bwà kushìndika
ne Nzambì ùvwa munda mwà bapròfetà bàvwà bavwàle
bisèbà byà mìkòòkò aba. Tàngilààyi mpindyewu. Netwǎnjì
kutèèla, dyàmbedi, Môsà. Tùmutàngìlaayibì. Mudimu wèndè wa
bwambi newùtùleejè Yèhowàh mu mupròfetà Wendè mulami
wa mìkòòkò. Mpindyewu, netwàngatè ànu pàmwǎpa umwèpelè,
bu twêtù ne dîbà, bwà tusunsa dikumi tùdì tulonda etu.
Netùbangàtè bàbìdì bajimà, kàdi pàmwǎpa umwèpelè ewu
neàkumbanè.
133 Môsà; Yèhowàh ùDìleeja patòòke kaaba aka, mu mupròfetà
mulami wa mìkòòkò ewu. Wàkapèèbwa mapà àsàtù bwà
kushìndika mudimu wèndè wà bwambi ne kubììkila bakùlù
bàà Izàlèèlà, ne kùdì Pâlò. Mònaayi mupròfetà mulami wa
mìkòòkò ewu, mpindyewu. Ùtu ùpèèsha, misangu yônsò,

bapròfetà Bèndè, cimanyinu citàmbe-mfùkilu, bwà kushìndika
ne cìvwa n’Nzambì munda mwàbò; bwalu kakwèna mwà
kwikala bwikadi bwà Nzambì kakùyì bintu bitàmbe-mfùkilu
munkacì mwà kwenzeka nànsha. Kacya Yèhowàh kàtuku
mwanji kumwèneka kakùyì citàmbe-mfùkilu cìMulonda
nànsha. Bìkèngela cììkaleku. Pa nànku Yêyè ùvwa misangu
yônsò ànu uDìshìndika ne Ùvwa ne bapròfetà aba, ku dishìndika
dyà cìvwabo bamba mu cipròfetà, bwà ni cìvwa cìpetangana ne
Dîyì Dyèndè.
134 Mpindyewu, cimanyinu cyà kumpàla—cyà kumpàla
cyàkapèèshàYe kùdì…mupròfetà mulami wa mìkòòkò ewu
(tàngilààyi), kukùdimuna dikombo dyèndè adi mu nyòka.
135 Ciibîdì, cyanza cyèndè kwandamukacì nsudì.
136 Ciisâtù, kwangata mâyì mu Musùlù wà Nil mu Èjiipìtù, ne
kuàndamuna mashi.
137 Mpindyewu, Yêyè wàkamupèèsha bimanyinu bìsàtù bwà
kushìndikila Èjiipìtù, ne Izàlèèlà kàbìdì, ne yêyè ùvwa Dîyì
dyakula dyà Nzambì.
138 Mpindyewu, vùlukààyi ne, Môsà wàkafùka bintu! Ncyà
bushùwà. Kwambula lusenga ne kulùkùpa mu kapeepà, ne
kwamba ne: “Nkùpà yìlwe,” ne nkùpà kulwayì. Yêyè ne: “Njiiji
yìlwe,” ne njiiji kulwayì. “Ndìmbà yìlwe,” ke ndìmbà eyi pwàà.
Wàkafùka’s! Mpindyewu, muntu kênà mwà kufùka to, kàdi
kacìvwa muntu to twamb’eku twamb’eku. Ùvwa n’Yèhowàh mu
mupròfetà Wendè mulami wa mìkòòkò! Amen!
139 Tàngilààyi! Cimanyinu ciisâtù cyàkamupèèshaYe kacìvwa
cìtàngile mudimu wèndè to, anyì kacìvwa cìtàngile buntu
bwèndè nànsha; cimanyinu cyèndè ciisâtù aci. Mònaayi ne,
bimanyinu bìbìdì byà ntwadijilu abi bìvwa bìpetangana nendè,
yêyè mwinè ne mudimu wèndè. Ne ànu byôbì bimanyinu
bìbìdì abi mbìdì Bible wàmba ne “bìvwa ne dîyì.” Cimanyinu
cikwàbò aci kacyàkadi ne dîyì to. Kàdi bimanyinu bìbìdì
byàkafìdiibwa ku buntu bwèndè yêyè mene abi, ne kùdì cisàmbà
cyèndè, byàkadi ne mêyì. Kàdi cimanyinu ciisâtù, mpindyewu
mònaayi ne, cyàkafìdiibwa…cimanyinu, cimanyinu ciisâtù,
cìvwa ncimanyinu cyà lufù: mâyì àndamuka mashi. Bu èbè—bu
èbè—bu èbè mashi mafwànyìne kwandamuka mâyì, dîbà adi’s
neùfwe. Nènku mwaba ùdì mashi, mashi meela panshi, pàdi
cimanyinu cyà lufù; ki mwàkadìbi bwà Pâlò. Ciisâtù cìvwa bwà
kwandamuna mâyì à Nil awu mashi, cìvwa mbwà kuleeja—bwà
kuleeja Mukenji wèndè kùdì Pâlò ne Nzambì wetù n’Nzambì
udi kumutù kwà Nil, kumutù kwà kaanzambì kàà Nil. Yêyè
ùdi Nzambì kumutù kwà byônsò, ne Yêyè neàtwalè lufù mu
ditùngà adi. Nènku ki cìvwà cimanyinu cyà mashi ncyôcì aci.
Kaa, ekèlekèle! Cimanyinu buludi cyà lufù: mashi!
140 Kàdi bikwàbò bìbìdì abi bìvwa ne mêyì à cipròfetà. (Ndi—
ndi—ndi ntèkemena ne nudi munkacì mwà kubala mpindyewu,

munkacì mwà milongo, cîndì ngàmba aci.) Kàdi bimanyinu
bikwàbò bìbìdì byàkadi ne mêyì à cipròfetà kùdì Izàlèèlà bwà
matùkù èndè acìlwalwà. (Mpindyewu bwènù nwênù bàvwa
kuulu kwà mukùnà ànu matùkù mashààle aa, pààkakùpiibwa
dibwe muulu.)
141 Mpindyewu, ne nuya…yêyè ùvwa ne cyà kushintulula
bufùki, bwà kubùfikisha kudibàmbulwisha. Tàngilààyi
dikunji, tàngilààyi nyòka, tàngilààyi Mbû Mukùnze, ne cyônsò
cyàkenzàYe aci, mpindyewu. Tàngilààyi dikombo dyàmulamiwa
mìkòòkò adi munkacì mwà kubàsebela njila bwà kuyabò. Mucì
ùvwà mu cyanza cyà mulami wa mìkòòkò awu, dyàkacìnguluka
dînà tèòlòji yônsò ne bintu byônsò byàkamba baakwidi abi,
e dikombo dyà mulami wa mìkòòkò adi dyàkabàlombola
kubàpìcishila mu cintu cyônsò cyà bwalu bukolè aci (kùdì
muntu). Pààkateeta Pâlò kwela meeji ne “bibila byàkajuuka
mu mikùnà ne kwimanshabì mâyì, pashììshe kuàndamuna
mashi,” dîbà adi Nzambì kulokeshila kapyà mu maulu. Nènku
kulokeshaYè mvùla wa mabwe mu maulu, ne Yêyè—ne Yêyè
kulokesha nkùsù pa buloba, ne bikwàbò byônsò.
142 CyàkenzàYe ncinyì? Ku dikombo dyà mulami wa mìkòòkò
aku, kî nku—ku mukàndà nànsha, kî nku mmwènenu wa beena
tèòlòji nànsha, kàdi nku dikombo dyà mulami wa mìkòòkò’s!
Tudi tukafikakù mu kasunsa kakesè emu; dikombo dyà mulami
wamìkòòkò, ki cyàkenzàYe. Kî nku—kumukàndàwàmasambila
à cyena dìngumba nànsha, kàdi ku dikombo dyà mulami wa
mìkòòkò. Dikombo dyà mulami wa mìkòòkò munkacì mwà
kulombola mìkòòkò yèndè, dìbàtòòkeshela njila pàdìbo bènda
bàya batàngìle ku Dîyì dilaya mu buloba abu apu. Ncintu
bulenga kaayipu cìdìku leelù ewu cyà Dikombo dyà Mulami wa
mìkòòkò, leelù ewu, munkacì mwà kulombola mìkòòkò Yèndè
ku Buloba Bulaya; ùcìnguluka tèòlòji yônsò ne bikwàbò byônsò
byà pa buloba ebu, ne bintu byà pa buloba, ne màngumba, bintu
byônsò; munkacì mwà kukangula njila, ne ùjaadika Dîyì Dyèndè
ne dìdi Bulelèlà; Dikombo dyàMulami wamìkòòkò ditùngùnùke
ne kuya kumpàla.
143 Kàdi mònaayi ne, dikombo dìmwèdìmwè dyà mulami wa
mìkòòkò dìvwà dìlombola mìkòòkò adi…Nudi nwitabuuja
nànku anyì? Ncyà bushùwà ne yêyè wàkalombola mìkòòkò,
wàkabàpikula kubàpàtula mu Èjiipìtù ne dikombo adi mu
cyanza. Tudi bafwànyìne kwamba byàbûngì pa bwalu abu.
Kàdi bwà kulenga citòòkeshi, wàkalombola mìkòòkò ne kutùma
dinyooka kùdì bààkaCìbenga abu! Dikombo dìmwèdìmwè
dyàkadì dibènesha kùdì umwe, dìvwa mulawu kùdì bakwàbò.
Mâyì àmwèàmwè (à diyiisha dyà Noà) àkamusùngilà awu,
àkapììsha bàà pa buloba. Dikombo dìmwèdìmwè dyàkalombola
Izàlèèlà ku buloba bulaya, dyàkapììsha aba bààkabènga kulonda
mupròfetà mulami wa mìkòòkò. Ncyà bushùwà, kulwadì
dikombo dyà cilumbulwidi.

Bufùki; mònaayi mùdì Nzambì wàkula mu bufùkì Bwèndè.
Bu twêtù ànu ne dîbà. Mvwa mufùnde tuntu mwab’ewu ne:
Nzambì wàkwila mu bufùkì Bwèndè. Katwèna ne dîbà dyà
kucìjaadika nànsha.
144 Kàdi kujaadika pashììshe, ku nyòkawa cyamù cyàmìtàkù pa
dikombo dyà kulombola naadi mìkòòkò dyàmulami wamìkòòkò
(dyàkajìngidilàye nyòka awu adi, mu cipèèla), eci cìdi cyàkula
bwà difuta dilelèlà dyà cibawu dìvwà dìlwa bwà dìsaama ne
mpèkaatù.
145 Dikombo dyôdì mene adi dyàkandamuka nyòka kumpàla
kwà Pâlò, ne Pâlò umweumwe awu kuteeta bwà kwidikijila ku
beena màjìmbu. Ne ki mùdì baPâlò bàà cyena leelù bènza leelù
ewu, ne beena kwitabuuja bàà budìngìbudìngì, batentudi bàà
musunya bàà Mukenji abu, bàteeta kwidikija cintu cìmwècìmwè
aci kabàyì bamanyè kùdìci cifùmìne nànsha; ne kuCìkùpa
mu cintu kampànda cyà cyena dìngumba, pààCì kacìyì
ciswìkììbwekù to ànu mùdì lupeepà kalùyì mwà kuswìkiibwa
ku cintu amu. Cyà bushùwà! Kàdi kuteeta kwidikija, kwenza
diidikija.
146 Kàdi, mònaayi ne, dikombo dìmwèdìmwè dyà mulami wa
mìkòòkò edi dyàkasùkumina nyòka mikwàbò ayi. Nyòka ayi
yàkadi penyì? Yìvwa mmakombo panshì apu, kàdi kùvwa ànu
dikombo dìmwèpelè dyàkambwibwà panshì. “Maulu ne buloba
byônsò bìbìdì nebìjìmine,” mwàkamba Yesù, “kàdi Dîyì Dyànyì
kadyàkujìminakù to.” Cyàkula bwà difuta dyà cibawu dilelèlà
dìvwà dìlwa bwà mpèkaatù.
147 Kàbìdì, cyàkalàmbulà Izàlèèlà mu cikondo cìlwalwà…
nènku’s ki mwaba ungààkaakula bwà Izàlèèlà awu, mpindyewu
mu matùkù àcìlwalwà…Apu’s mpààkapèèbwàbo bupikudi
ku bupika bwà lufù kùdì mupròfetà mulami wa mìkòòkò.
Bààkapàtudiibwa mu bupika kùdì mupròfetà mulami wa
mìkòòkò ne dikombo. Nwamònu anyì? Cìvwa cyàkula bwà
Mupikudi wa Izàlèèlà wa mu matùkù àcìlwalwà, ku lufù ne
ku ìfernò, kùdì Mupròfetà Mulami wa mìkòòkò utwìkala mwà
kwakula bwèndè awu.
148 Mpindyewu, kùdì bwônsò bàdi…bwônsò mutùdì bamanyè
Izàlèèlà, bààkabèngà kwakidila Dîyì dyà mupròfetà mulami wa
mìkòòkò, bwônsò bàà mu Izàlèèlà bààkabèngà kuDyàkidila abu.
Mpindyewu, mònaayi ne, bàvwa munkacì mwà didyàbakeena.
“Kaa,” pàvwàye wènza bishìmà apu ne: “ùvwa muntu
munène,” kàdi pààkafikabi ku Mukenji wèndè ne: “aci cìvwa
cishììlàngàne.” Bimanyinu binène byônsò bìtu bìlonda mukenji
mupyamùpyà ùvwà ùlwa. Aci kaayi tudi bamanyè. Mu cipèèlà
bààkadyàbakeena, mu cipèèlà, kàdi kufwabo binunu ne binunu.
Bwà kwamba menemene, kwàkadi ànu bàbìdì bààbò bàvwa
bapìcìlamù bààkasùngidiibwa pa mìlìyô yìbìdì ne citùpà, bàbìdì
pa mìlìyô yìbìdì ne citùpà.

149 Wêwèudiwamba ne: “Aci…Cyàkabàfikilà ncinyì?”Mbafwè
Cyendèlèèlè.
150 “Bwônsò bwàbò anyì, Mwanèètù Branham?” Yesù ngudi
mwâmbe nànku.
151 Kwambabò ne: “Baataatù bèètù bààkadyà Manà mu cipèèlà,
ne bààkanwà ku Lubwebwe.”
152 Ne Yêyè…Yesù wàkamba ne: “Ne bwôbò bàdi, muntu ne
muntu, bafwè,” batàpùlùke Cyendèlèèlè, nwamònu’s, muntu ne
muntu.
153 Mònaayi ne bààkadyàbakeena bwà njila mulongolola
wa Nzambì, ke cyàkabàfikisha ku difwà. (Mpindyewu, ne
ntèmà yônsò, kanùpangidiku mêyì à ndekeelu makesè àà
to.) Bààkadyàbakeena’s! Ke cyàkabàfwìsha mu cipèèlà,
bààkadyàbakeena bwà njila mulongolola wa Nzambì: ku
Mukenji wà muntu umwèpelè, mupròfetà, bulombodi bwà
muntu umwèpelè. Ngambìlaayiku dîbà dikaadìku Nzambì
mwangàte musùmbà wà bantu bwà kulombola. Kanwàkucìpeta
mu Bible nànsha. Muntu ùmwèpelè, bwôbò…Dîyì dyàkalwa
kùdì Môsà!
154 Koolà; tudi bwônsò bamanyè ne yêyè—yêyè wàkadisanga
ne bakwàbò ne kudyàbakeenabo mùwà Nzambì kàyi mwakàne,
bwà kwenza cintu bu nànku, bwà kwenza ne muntu umwèpelè
ìkale ne Mukenji. Yêyè ne: “Twêtù bônsò tudi bàà cijila.
Bwà cinyì katwèna mwà kwenza dìngumba? Ne bwà cinyi
katwèna mwà kwikala ne…kutwàdija cikampànda, ne kwenza
cikansanga, ne kwenza cikankènga?”
155 Nzambì kwambila Môsà ne: “Tàpulukà wêwè nendè, byàbù
byàNtondì.” Nènku vùlukààyi ne, Yudà ùdi wàkula bwà cintu
cìmwècìmwè aci, mu matùkù à ndekeelu. Ncyà bushùwà ne:
“Bààkafwìla mu ditomboka dyà Koolà.” Tudi kàbìdì bamanyè
cyàkenzekelà Koolà ne—ne bakwàbò bààkeelà Dîyì dyà Nzambì
mpatà ne lungenyi lwà Nzambì bwà bulombodi bwà muntu
umwèpelè: yônsò wa kùdìbo wàkafwà.
156 Mpindyewu, netùmòne Nzambì mu mupròfetà mulami wà
mìkòòkò, ùleeja ndongamu Yèndè yìcìlwalwà mu cimanyinu cìdì
cilonda cyà dîyì. Mpindyewu, tàngilààyi. Tudi tucìmòna mwaba
awu, mpindyewu tùcìtàngìlaayi mu cimanyinu cìdì cìlondà.
157 Mpindyewu, mònaayi, wàkatùmiibwa kùdì bânà bààbò
bàvwà mu bupika, bakwàta ku bupika, mwikàle ne Mukenji
wa disungidiibwa, ne cimanyinu cyà Nzambì cifìdììbwe bwà
kujaadika mêyì Èndè. Izàlèèlà wàkalonda Mukenji wèndè,
bààkaWìtabuuja, muntu ne muntu wa kùdìbo, kàdi mu
cikondo cyà ìbaamulòòlò…Bààkalonda bishìmà byèndè,
kàdi mu cikondo cyà ìbaamulòòlò pàdìbo…kufìlayè Mukenji
wèndè: “Bìvwa bishììlàngàne.” Aba bwônsò bààkabènga
kwitabuuja Mukenji awu, bààkafwà. Ncyà bushùwà. Mukenji
ùvwa cinyì? Mukenji ùvwa wà cilumbulwidi cìvwà cìlwa. Ku

dilòòlò, ku ìbaamulòòlò, Nzambì wàkapàtuka mu citùùdilu
cyà Izàlèèlà bwà kujandula ne bantu ní bàvwa biitàbùùje
Mukenji wàmupròfetàWendèmulami wamìkòòkò; kàdi bwônsò
bààkabèngà kuWìtabuuja abu, bààkafwa.
158 Mpindyewumònaayi, netùcìfikìshè kùdìMulamiMunène wa
mìkòòkò awu ànu mu katancì kakesè cyanàànà emu. Nwamònu
anyì? Mònaayi mudimu wà bwambi wà Mupròfetà Mulami
Munène wa mìkòòkò awu. Wà bishìmà Byèndè, èkèleezìyà
yônsò wàkakàngula biibi ne ùvwa muswè kuMwakidila. Bàvwa
baswè bwà babèèdì bààbò bwondopiibwè. Bàvwa baswè kwenza
bintu binène. Dimanyika dyèndè dìvwa dinène. Kàdi pààkalwa
cikondo cyà ìbaamulòòlò, ditùkù kampànda paanyimà pàà Yêyè
mumane kwandamuna mâyì mvinyò, ne mudììshe binunu byà
bantu, ne dyâmpà, ne mwenze bishìmà, kutwàdijaYe kusòmbela
panshì ne kuyiikila naabò. Ki Yêyè kubàmbila ne: “Mêmè ne
Taatù Wanyì tudi umwe. Bwà cinyì wêwè udi wamba ne: ‘Tùleejè
Taatù’?”
159 “Kaa, mwanèètù! Ewu muntu ùdìpàlakaja mùmwè ne
Nzambì?” Aci’s cìvwa cikolè citàmbe bwà ngeelèlù wabò wa
meeji wa butèndeleedi awu. Kàdi cìvwa m’Bulelèlà, ne ke
cìvwàYè’s! Nwamònu anyì? Kàdi pààkenzàbo nànku, bààbûngì
kabààkaMulonda to.
160 Pashììshe Yêyè kukùdimuka e kwamba ne: “Paùdì kùyì udyà
Mubidi wà Mwânà wa muntu, ne unwà Mashi Èndè to, kwêna ne
Mwoyi munda mwèbè nànsha.”
161 Mpindyewu, nudi nwela meeji ne muntu wa meeji matwè,
wa mamanya à mu mitù mmufwànyine kwela meeji bìshi? Ndi
ngèèla meeji ne baakwidi bàvwà Nendè mu ntèmpelu bàvwa
menemene—bàvwa menemene bàdyumvwa bundù bwà—bwà
mùvwabo baMulekela ùbwelamu. “Pa kwela meeji ne muntu
mmufwànyìne kujuuka ne kwamba cintu bu nànku ne: ‘Ànu
nwênù badyè Mubidi Wànyì, ne banwè Mashi Àànyì.’” Yêyè
ne: “Ewu’s mmukishi munu wa mashi à bantu, nwamònu’s ne:
‘Kudyà Mubidi Wànyì ne kunwa…’ Mòna’s, yêyè’s mmùdì wa
bantu. Nwênù bantu bîmpè bàà meeji nenwìkale…nenùye kule
ne muntu wa ciseki bu awu nànku.”
162 Yêtè kààkaCyùmvwija to, WàkaCyàmba ànu cyanàànà!
Wàkacyènza bwà kubàlèndwisha, bwà kutapulula mìkòòkò
Yèndè ne mbuji. Wàkacyènza bwà kubàtòlola. Nènku dîbà
adi muntu nànsha umwe kààkaswà kuMwela mu dibòko to.
Kubangila ànu dîbà adi dyelangana dyà mu mabòko kuya
mwamwamwa. Nwamònu anyì?
163 Mònaayi ne, ku ìbaamulòòlò, Nzambì wàkaya mu bitùùdilu
ne kumòna ne bààkadì biitàbùùje mbanganyi. Nènku Wàkenza
cintu cìmwècìmwè aci mu matùkù à Mulami Munène wa
mìkòòkò. Mònaayi mudimu wà bwambi wà Mupròfetà Mulami
wà mìkòòkò Munène, kàdi mònaayi eci, bwà beena kwitabuuja

bàà Mukenji Wèndè, kàdi kî…Mukenji wà dilòòlò ewu,
kabàvwa baswè kuWìtabuuja to. Kabàvwa baswè kwitabuuja
ne Yêyè ùvwa Nzambì to. Bàvwa baswè kuMuvwija muntu wa
maalu malenga. Bàvwa baswè kuMuvwija mupròfetà. Ùvwa
muntu wa maalu malenga, ne Ùvwa Mupròfetà, kàdi Ùvwa
mutàmbe aci. Aci’s ke dilongesha dyà bantu bwônsò leelù ewu,
ne “Yêyè ùdi ànu muntu mwîmpè, ùvwà mupròfeta.” Yêyè
kàvwa cîngà cintu cishààdile kùdì Emanùwèlè nànsha! Yêyè
ùvwa Nzambì mumwènèshììbwe mu Yesù Kilistò Mwan’Èndè,
ùmuvwija Yêyè ne Taatù umwe. Ki cyônsò cìvwàYe mwà kwikala
aci.
164 Zekààyì 14:7, ndi mufwànyìne kwamba nùnku ewu, ùdi
wàkula bwà Makênkè ne Mukenji wà dilòòlò kàbìdì ku
cikondo cyà nshììkidilu. Nukààvwakù bamòne aci anyì? Bûngì
bwônsò bwàkalonda Môsà abu, bààkamòna Dikunji dyà
Kapyà dyàkamumanyisha pa Mukùnà wa Sinaayì adi. Yêyè
wàkadìfìdila bujaadiki, ne kwakula bwà Dikunji dyà Kapyà edi
mwàkadìdi mu kiitwitu ne mwàkadìdi dimwambìle Mukenji
ewu, bààbûngì bàà kùdìbo kabàvwa mwà kuCììtabuuja to. Kàdi
bûngì bwônsò bwakamulonda e kupàtukamu Èjiipìtù (bapàtuke
mu buloba ne basabùke mbû wà ditàpuluka, ne bakabwele
mu cipèèlà), bààkamòne Dikunji dyà Kapyà (dyàkaakulaye
adi) diikàle dìshìndika mupròfetà mulami wa mìkòòkò awu bu
mulami menemene wa mìkòòkò. BààkaDìmòna, kàdi bààbûngì
bààbò kabàvwa ànu bàDììtabuuja paanyimà pàà bamane
kuDìmòne nànsha.
165 Mònaayi mùshindù kaayi, kàbìdì, ùvwà Nzambì utu kacya
kàyì ùshintuluka, Mupròfetà Mulami Munène wa mìkòòkò awu,
mwàkangatàYe aba bààkashààla Nendè abu ne ne mudimu
Wèndè wa bwambi kuya naabu kuMukùnà wà Olèvà; Mupròfetà
Mulami Munène wa mìkòòkò awu, Ewu utùdì twamba awu,
Yesù. [Katùpà kàà mukàbà wa mêyì munda mutupù—Muf.]
…?…ne kuumvwa Taatù (Dikunji dyà Kapyà dìmwèdìmwè
adi) diMushìndika, dyàkashìndika Môsà adi.
166 Nzambì umweumwe wâkamba Môsà awu, kulwa pa Môsà
ne kujaadika ku Dikunji dyà Kapyà ne Yêyè ùvwa Yèhowàh
uvwa ulombola Môsà awu. Nzambì ùvwa mu mupròfetà Wendè
mulami wa mìkòòkò awu.
167 Ki Yêyè ewu wangata mûngà Mupròfetà Mulami wa
mìkòòkò, Mupròfetà Munène, Mùkòòkò wà Bushùwà, Yesù,
ne kusungula bantu bàsàtù, e kuya naabo ku lusongo lwà
Mukùnà wà Olèvà, ne kwôkò aku kushìndika Yesù. Nènku
kuDìtàpululaYè ne bantu bakwàbò bwônsò, kwamba ne:
“Ewu’s ki Wanyì Mwânà munanga, nuMutèèlèjaayi!” Nènku
pààkabàndishabo mêsù kuulu, kabààkamòna mûngà muntu to
pa kuumusha ànu Yesù. Ncya bushùwà. Ùvwa n’Yêyè awu.
Mpindyewu, aci ncikòse bwalu, bwàànyì mêmè. Nwamònu anyì?

168 [Katùpà kààmukàbàwamêyìmundamutupù—Muf.]…?…
[Katùpà kàà mukàbà wa mêyì munda mutupù.]…?…mpàla.
Môsà ùvwa mu bwikadi bwà Shekìnàh pa Mukùnà wa Sinaayì.
Byàkashintulula mpàla wendè. Pààkatùùlukàye, byàkakèngela
bwà—bwà kutèèkaye cibwikilu pa mpàlà pèndè, mupròfetà
mulami wa mìkòòkò Môsà; mwena munda mùvwà Yèhowàh,
mu cipiminu kampànda, ànu cipiminu kampànda nàka, mpàla
wendè. Yêyè ùvwa ne Dîyì mukana mwèndè.
169 Kàdi mònaayi pààkadi Mulami wa mìkòòkò Munène mu
bwikadi bwà Shekìnàh. Cyàkenza cinyì? Cyàkashintulula kwîsù
Kwèndè mu kaabujimà. Kàvwa ànu citùpà cyà Nzambì to, Yêyè
ùvwa Nzambì mu kaabujima! Yêyè ùvwa Èmanùwèlè.

Bwà cinyì byàkakèngela kwikalabò balami bàà mìkòòkò?
170 Tàngilààyi’s! Nwamònu’s, mpindyewu ne, Nzambì wa
Bukolè bwônsò wènda ùkòntonona…ùDìkutulula mu
cimfwànyi, èyowà’s wè, mu Môsà mupròfetà mulami wa
mìkòòkò awu. Tàngilààyi numòne mùdì Nzambì muDìmanyìshe.
(Edi ndîyì dyànyì dyà ndekeelu.) Nwamumònu’s, mwimàne
mwedììbwe maanyì mu bwikadi bwà Dikunji dyà Kapyà’s!
Kakùyì muntu nànsha umwe pa mukùnà to pa kuumusha Môsà
ne Yèhowàh. Amen!Amenmbwena kwamba ne “bììkalè nànku.”
171 Tàngilààyi! “Tèèka cyanza cyèbè mu cyâdì!” Kàdi,
tàngilààyi cimanyinu ciibîdì eci mpindyewu ciikale ne dîyì.
“Tèèka cyanza cyèbè mu cyâdì.” Kakwèna cìdì mwà kutufikisha
ku diitabuuja ne Môsà ùvwa mwena lubòko to, nànku ùvwa ne
cyà kwikala mutèèke cyanza cyèndè cyà balùmemu cyâdì, bwalu
bantu balùme bààbûngì bàtu beena dyàbalùme. Wàkatèèka
cyanza cyèndè cyà dyàbalùme…Mpindyewu tàngilààyi!
Ncimfwànyì kaayipu citùdì tumòna kaaba aka, cyà Yèhowàh mu
Môsà mupròfetà mulami wa mìkòòkò’s! Môsà mwikàle uleeja
Nzambì, bwalu Nzambì ùvwa munda mwà Môsà. Mutàngìlaayi
mùdìye ùtèèka cyèndè…“Cyanza mu cyâdì cyèbè.” Cimanyinu
kaayipu’s wè!
172 Mpindyewu, s’ki yêyè awu mwimàne, kacya wàlamina
cyanza cyèndè cyà balùme pamwoyiwèndè (mwimànemùshindù
ewu) mùvwà maalu masokòme à bupikudi masokoka kacya
ànu ku difuka dyà dyulu ne buloba. Ki bwà cinyì kukèngelabi
balami bàà mìkòòkò. Yesù’s ki cyanza cyà balùme cyà Nzambì,
bwà aci bwônsò tudi bamànye. Ke Môsà awu munkacì
mwà diMukùtulula mu cimfwànyi menemene. Yêyè’s ùvwa
mulame maalu masokoka à Taatù, ne mutùleejewù. Mònaayi,
mutàngìlaayi mùdìye ùlòpola cyanza cyèndè cyà balùme aci
mu cyâdì cimeta kùdì nsudi yà lufù. Bileeja cìvwa Nzambì
mufwànyìne kulwa kwenza ne ne Cyanza Cyèndè cyà Balùme.
Mònaayi, nsudì kayìtu ne bwanga nànsha. Mònaayi, kàbìdì ne,
kacìvwa ànu nsudì yètù yà patupù eyi to, yìvwammu cipidì cyàyì
cyà ndekeelu, mitòòke bu nêjè; cyanza cyèndè cìvwa cimeta kùdì

cintu cyà cyènza bwôwà. Mùshindù ùvwa Môsà ne cyà kwikala
mudyumvwe pààkalòpolaye cyanza cyèndè cyà balùme pamwoyi
wèndè apu, ucyùmusha mu cyâdì cyèndè amu, ne cyanza cyèndè
cimeta kùdì nsudi’s! Nsudì yìtu ncimfwànyì cyà mpèkaatù,
kayìyì mwà kwondopiibwa, ne nangananga pàkaadìyi mu cipidì
cyàyì cyà ndekeelu.
173 Nènku, bânà bèètù, ke mwaba ùvwa buloba busanganyiibwa
pààkalòpola Nzambì Cyanza Cyèndè cyà Balùme mu cyâdì
Cyèndè amu! Buloba bùvwa buneka kùdì nsudi yà lufù, wa
bwalu kakùyì bwanga bwàyì nànsha bùmwè. Nànku ki mùdìbi
dilòòlò edi, bwalu kî mbaswè kwakidila bwanga to. Bwanga
bwàkenjiibwa ku Kàlvarìyò, kàdi bantu mbaswè kwangata
ùmwè mukàndà wà bwanga mukwàtakaja kùdì bantu pamutù
pàà mukàndà wà bwanga wà Nzambì bwà mpèkaatù.
174 Mònaayi kacyàkalwaku ku kakesè ku kakesè nànsha, mùtù
nsudi yìlwa amu to, kàdi ànu dyàkàmwè! Pààkapàtùlàye cyanza
cyèndè, cìvwa cimeta, cyûle ntèntè ne nsudi. Mònaayi cyàkamba
Nzambì ne: “Mpindyewu, kanwàkudìbwinka mu mpèkaatù ku
kakesè ku kakesè nànsha; kàdi ditùkù ànu dinwàdyàku, ditùkù
adi nudi nufwà.” Nènku aci’s ncyôcì ne: “Ditùkù dinwàcìdyà.”
175 Mònaayi ne, ùvwa mmulami wa mìkòòkò mupròfetà
wâkadipa nsudì yêyè mwinè. Kwangatayè, ku dîyì ditùmà
dyà Nzambì, ne kwambikayè cyanza cyèndè sungasunga
mu cyâdì cyèndè, ne kucìpàtula cimeta kùdì nsudi. Mulami
wa mìkòòkò mupròfetà kucyènzayè yêyè mwinè. Nènku
Mulami wa mìkòòkò Mupròfetà Munène, Yesù, wàkaDyènzelacì
ne: “Ndi ntèèka mwoyi Wànyì panshì, kakwèna ùdi mwà
kuwùNyènga to.” Yêyè ke ùvwa Mulami Munène wa mìkòòkò,
Mupròfetà Mulami Munène wa mìkòòkò ne: “Kakwèna muntu
udi mwà kuwùNyènga to, Ndi ngènza nawù Cîndì muswè.”
Mònaayi ne kacyàkalwa ku kakesè ku kakesè to, cyàkalwa
dyàkàmwè.MulamiMunènewamìkòòkò, Yêyèmene, wàkangata
dipììlà dyètù ne kuDyàmbika, kwangata mpèkaatù yètù ne
kuDyambika. Kabyèna bìkèmesha to pààkafùndà mwedi wa
kasàlà ne:

Mbwebwe kupandikayì eku ne eku ne maulu
kushààla mîdimà,

Musùngidi wanyi kwinyika mutù Wèndè e
kufwàye.

Cilàmbà cikudika cipandìke e kusokolola njila
Udi ufikisha ku masànkà à Dyulu ne ditùkù
dyà kadìyì ndekeelu.

176 Mùnsokòntù awu ùvwa mu cyâdì cyà Nzambì bidimu byônsò
ebi, mubwikila kùdì cyanza Cyèndè cyà balùme, Yesù. Mulami
Munène wa mìkòòkò kwambulaYe pambidi Pèndè dipììlà dyètù
bwà bwalu bwètù. Yeshààyì 53:6, mmwambe ne: “Wàkatàpiibwa
mpùtà bwà dishipa dyètù dyà mikenji. Wàkazaajiibwa bwà

bubì bwètù. Dinyooka dyà ditalala dyètù dìvwa pambidi Pèndè.
Ne ku mibùndàbùndà Yèndè twâkondopiibwa.” Mùnsokòntù
wa dyondopa dyà Nzambì mmutèèka mu cyâdì cyà Yesù
Kilistò, anyì Nzambì, Ùvwa ùsanganyiibwa ku cyanza cyà
balùme cyà Nzambì, s’ki Mùkòòkò ùmwèpelè ùvwà mulamine
mùnsokòntù mu cyâdì Cyèndè. Ke bwalu kaayi byàkakèngela
bwà mindìdìmbì yàCì kwikalayì misangu yônsò ànu mùkòòkò!
Wà kumpàla ùvwa mùkòòkò, wa ndekeelu ùvwa Mùkòòkò.
Ke bwalu kaayi byàkakèngela bwà kulwaCì kùdì mulami wa
mìkòòkò, bwà kumanya mùshindù wà kucyùkaMùkòòkò wèndè.
NwǎCyumvù anyì? Mònaayi ne: “Wàkatàpiibwa mpùtà bwà
kushipa kwètù kwà mikenji, muzaajììbwe bwà bubì bwètù,
dinyooka dyà ditalala dyètù dìdi pambidi Pèndè.”
177 Mònaayi, cyàkalwa ne lukàsà lwônsò; ne kuumukacì ne
lukàsà lwônsò, ànu pààkuumuka cyanza cyà balùme mu
cyâdì musangu mwibîdì apu. Disaaama dyà lufù pààdì kuya,
pààkacyùmushàyemusangumwibîdì apu. Nènku pàvwaMulami
Munène wa mìkòòkò, Mùkòòkò Mupròfetà, pààkambàYe…Pa
nkùrusè ku Kàlvarìyò, pààkafutàYe cibawu cyà mpèkaatù bwà
twêtù bwônsò, Yêyè kwamba ne: “Kwàjiki.” Bwà mpèkaatù
butùùke, cibawu cifucììbwe, mabànzà majikè! Kabyàkangata
cidimu cijima to, anyì ndekeelu wa byônsò kubwelamù mu
matùkù à mulongolodi kampànda anyì cikampànda nànsha, ànu
piine apu bwalu kujikabù!
178 Mpèkaatù wàkabwela dyàkàmwè, ku dishipa dyà Mukenji
wà Nzambì, ku didyatakaja dyà Dîyì dìmwèpelè. Dilòòlò
edi, bânà bèètù, musùùkà wèbè wùdi kuulu kwa ìfernò ku
mùnyòòlolò. Ne mùnyòòlolò awu kî ndilongesha kampànda dyà
sèmìnêrè dyà beena tèòlòji to, mùnyòòlolò awu kî ndìngumba
kampànda anyì twìtabààyi kampànda dìnùdì biikàdìlekù ne
mwoyi, mùnyòòlolò awu n’Dîyì dyà Nzambì! Yesù wàkapèèsha
bukwabantu Dîyì Dyèndè bwà bììkadilèku ne mwoyi, kàdi
ànu Evà ngwakacìbula kaadinungu kakesè kààDì. Nènku…
mùnyòòlolò kanà wônsò ewu bwàwù bukolè bùdi ànu mùdì bwà
dinungu dyàwù dyà ditàmbe butekète adi. Paùdì uumusha Dîyì
dìmwèpelè…Aci’s ke cìvwà ntwadijilu wa Mukàndà.

Yesù wàkalwa munkacì mwà Mukàndà, wàmba ne: “Muntu
kààkwikala ne mwoyi ku dyâmpà nkààyadì to, kàdi ku Dîyì
dyônsò dìdì dìpatukamukanamwàNzambì.” Aci cìvwamunkacì
mwà Mukàndà.

Ndekeelu wa Mukàndà, kwambaYè ne: “Ewu yônsò
wàdìdinga kuumusha Dîyì dìmwèpelè (kumvwija bibì Dîyì
dìmwèpelè), kufula Dîyì dìmwèpelè Mwab’ewu, Nêngùmushe
cyèndè citùpà ku Mukàndà wà Mwoyi.” Udi munkacì mwà
kupicila pamutù pàà ìfernò, mulembelejila ku Dîyì dyà Nzambì.
Kulekediku muntu kampànda ùkufinyika cintu kampànda mu
wêwè amu cìdì kacìyì EMU MMÙDÌ MUKALENGE WÀMBA
to!

179 Kaa, ngǎmònù…Èè, bàdi bàmba ne: “Ncyà bushùwà,
byônsò bitùdì benze ebi. Byônsò bitùdì benze ebi!” Aci pàmwǎpa
s’ke cyàkadyàmbidila baakwidi banène ne bakwàbò mu matùkù
à Mulami Munène wa mìkòòkò. Ki cìvwà Evà mwelè meeji
ncyôcì aci. Ki cìvwà Sàtaanà mumwambìle ne: “Ncyà bushùwà
ne Nzambì kààkucyènza to.” Kàdi Yêyè wàkacyènza, bwalu
Wàkamba ne Neěnzè. Nènku ki bwà cinyì Yêyè neàcyěnzè
cyàkàbìdì leelù ewu.
180 Kabyèna bìkèmesha to, mwàkambàYe ne: “Ànu mwàkadìbi
mu matùkù à Noà, mùvwà misùùkà mwandamukùlù
misùngìdììbwe, ku mâyì, ke mwìkalàbi kàbìdì ku dilwa dyà
Mwânà wa muntu.” Nwamònu’s, bakesè menemene: “Bwalu
mushìkù wa mbèlu mmubùmbàkane, ne njila uyààya ku
Mwoyi mmubùlàkàne, kàdi bakesè ke bààMupeta.” Ncyà
bushùwà. “Bwalumwalàbale nnjila uyààya ku kabùtù, bààbûngì
nebàyiilèmu.”
181 Pààkatuutàbo Mulami Munène wa mìkòòkò, Mupròfetà
Mulami Munène wa mìkòòkò, pààkatuuciibwàYe kale wàwa,
Wàkamba ne: “Kwàjikì!” Nènku ànu pa dîbà adi mene,
Mulami wa mìkòòkò ewu mmwenze ànu utuuciibwa, bwalu
bùmba bujika. Bwà mpèkaatù bujika, kakùcìvwa kàbìdì
mpèkaatù nànsha. Yìvwa mikezùdììbwe, cibawu cifucììbwe.
Beena kwitabuuja bàvwà ne mênà mafùnda mu Mukàndà
wà Mwoyi, badyànjila kulongolola kacya ku difùkà dyà
dyulu ne buloba, bikaavwa bijike ànu pa dîbà dìvwà Yesù
mwambe ne kukaavwa kujikè adi. Yêyè, Mulami Munène
wa mìkòòkò awu, ùvwa mulwè bwà mìkòòkò Yèndè. Kùvwa
kujikè, cyanza cyà balùme cyà Nzambì cyàkuumukila mu cyâdì
Cyèndè, mutucìbwe. Pashììshe dyà Paasàkà Yêyè wàkacyàluja
(amen), kucìbàndisha kàbìdì ku cyâdì Cyèndè, kàdi kucyôlola
kutùpwekeshilacì wêwè ne mêmè, mu mmwènekelu wa Dîyì
Dyèndè, bwà kutùpikula ku budimi bwà ku cibangidilu kuvwà
mpèkaatù mutuumushe aku. Bwalu busokoka bwà mwoyi
Wèndè munène bwàkabuuludiibwa kùdì Mupròfetà Mulami
wa mìkòòkò. Bwàkabuuludiibwa kùdì Mulami wa mìkòòkò,
Mupròfetà Mulami wa mìkòòkò.
182 Kabyèna bìkèmesha to nànsha mwàkatupikà mikùnà ne
kwelayì mbìlà mu ditùkù adi. Kabyèna bìkèmesha to nànsha
mwàkasokoka dîbà mpàla wǎdì ne kukobola lubìlà lwà
disànkà. Kabyèna bìkèmesha to nànsha mwàkamwangalakà
bufùki bwônsò; lupeepèlè kunyùkusha micì mu mùshindù wà
ne yàkanyùkushiibwa ne kunyukushiibwa, ne kusànkayì, ne
kutùpikayì. Yàkamòna Mupròfetà Mulami wa mìkòòkò, pa
mukùnà, ùpikula dînà dyônsò dìvwà mu Mukàndà wà Mwoyi.
Nènku kumònayì ne bufuki bwayì mene bwàkapikudiibwa!
Kwelayì lubìlà lukolè, ne kutùpika. Ne buloba kudìtwabù
mu dikanka dyà buloba. Ne mikùnà kutaayika, ne mbwebwe
kudìlekelelayì panshì. Ne dîbà kubwela. Ne—ne bintu byônsò

kwenzekabì. Bu mùdì disangisha kanà dyônsò edi, pàdì Mulami
wa mìkòòkò ùkubuulwila ne “nkujikè!” Ki…
183 Nkààdikù mumònèmòne bantu batùpika ne masànka,
dicyònkomoka ne masànkà, kàdi bantu bônsò ànu katakata.
Mikùnà yìkòbola, ne yìvwa…dîbà kubwela, ne bintu byônsò
kwenzekabì, kàdi kakùyì bùbi bwenzekela muntu nànsha umwe
to. Nènku nkààdikù mumòne mu masangisha mùvwà bukolè
bwà Nzambì bubuulwila bantu ne bàvwa “basùùlùdììbwe kùdì
buloba ne maalu à pa buloba,” kàdi’s ki disànkà dyà Mukalenge
kuujadì disangisha ntèntè. Bajuuka kuulu bèèla mbìlà mikolè,
ne bàdila, ne bèèla mbìlà yà mêyì matwè à ngwèng, bwà
butùmbi bwà Nzambì. Ncìtuku mwanji kumòna cintu nànsha
cìmwè cyènzeka mu cimvundu nànsha, byônsò bìvwa misangu
yônsò ànu mu bulongàme; bwalu bàvwa bajingùlùle ne, dînà
dyàbò dyàkafùndiibwa mu Mukàndà wà Mwoyi wà Mwânà wa
mùkòòkò kumpàlà kwà difùkà dyà dyulu ne buloba. Mupròfetà
Mulami munène wa mìkòòkò ùvwa mubàtwàdìle Mukenji, ne
bàvwa bapikùdììbwe, Mupròfetà Mulami wa mìkòòkò awu.
Cìvwà bikwàbò bipaapù byà bukwantèndeleelu mwà kwamba
bwà Bwalu abu nànsha cikàle cinyì, bàvwa bamanyè cìvwà
cyenzèke. Ànu mwàkenza balami bàà mìkòòkò kale wàwa,
bààkamanya cìvwà cyenzèke.
184 Muntu nànsha umwe kêna ne bukenji bwà kubwela mu
cyambilu cinsantu bwà kuyiisha Dîyì pàdìye kàyì mutuutàkèène
ne Nzambì bu mwàkenza Môsà, yêyè mwinè, mu mwaba
ùdì mwena tèòlòji nànsha umwe kàyì mwà kumufulaCì to.
Môsà ùvwa kaaba aku’s! Nànsha mùvwà baamìsànjeela bàà
Izàlèèlà bâmbè ne: “kaa, cintu’s cìvwa ndukutukutu, nuvwa
ànu nudìfwànyikijila ne nuvwa bamòne eci; s’ndukutukutu,”
kanùvwaku mwà kumuumusha Aci to, ùvwa mumanye!
Ùvwapù! Ùvwapù pààkenzèkaci! Nènku muntu nànsha ku dì—
dìpolomè dyà tèòlòji anyì dìpolomè kampànda dyà bu docteur
kênà ne bukenji bwà kupìta paanyimà pàà cyambilu nànsha,
bwà kwamba Mukenji wa Yesù Kilistò, pàdìyè kàyì mwanji
kutwìlangana ne Nzambì mpàla ne mpàla mu Dikunji dyà
Kapyà nànsha. Kêna ne bukenji bwà kudìbììkila ne mùsànjeela
to, bwalu beena tèòlòji bàà mu buloba bujimà kabeenà mwà
kukufulaCì to. Cyàkakwenzekela wêwè! Uvwa mwaba awu,
udi mumanye bwà bwalu Bwàcì. Kwena ucyùka cìdì ní nganyì
ní nganyì wàmba to, nànsha mùshindù ùdìbo mwà kwamba
ne: “matùkù awu àkaadi mapìte, kabyèna nànku to,” wêwè…
uvwacì cyenzèkèle’s ngwêwè, ne mbilondèshìle Dîyì.
185 Èyowà, ki bwà cinyì Môsà ùvwa mumanyè ne Dîyì
dìvwà dyàkula nendè adi, dìvwa n’Dîyì dyakula bilondèshìla
Dîyì. Ùvwa mumanyè ne Nzambì ùvwa mwambilè Abraham
ne: “Dimiinu dyèbè nedìsombè munda mwà bidimu nkàmà
yìnaayi, kàdi mêmè nêmbàpikùlè.” Nènku ùvwa mumanyè ne
bidimu nkàmà yìnaayi ebi bìkaavwa bikùmbàne ne yêyè ùvwà

mubììkìdiibwe bwà kucyènza.

186 Balùme ne bakàjì, Nzambì mmulayè mu matùkù à ndekeelu
aa ne Yêyè neàpòngololè Nyumà Wendè pa mubidi wônsò.
Wâkalaya ne Ùvwamwà kutùmaDibatiiza dyà NyumàMwîmpè,
ne Yêyè ùvwa mwà kubììkila Mukàjì-musèla kàyì katòba anyì
mufudì nànsha. Wàkalaya bwà kwenza nànku, Yêyè neàcyenzè.
Kanùtèèleji balami bàà mìkòòkò bàà difutu abu nànsha,
nebànupàmbule. Nyumà Mwîmpè ke Mulami wa mìkòòkò bwà
kunùdììsha nwênù mìkòòkò cyàkudyà cyà ku Dîyì edi. Dìtu
misangu yônsò ànu dìlwilà kùdì Mulami wa mìkòòkò. Yêyè ki
wetù Mulami wa mìkòòkò. Mutèèlèjaayi Yêyè, nudi mìkòòkò yà
cisùmbù Cyèndè; byôbì nànku, tèèlejààyi Dîyì Dyèndè. Kî ncìdì
muntu kampànda wàmba to, tèèlejààyi nwênù cìdìYe wàmba.
Dîyì dyenyi, kwêna mumanyè kantu kààdì nànsha kàmwè to.

187 Kaa, ekèlekèle, tèèlejààyi mupròfetà mulami wamìkòòkò wa
dikàndà cyàkàbìdì, ùmvwija ne ubàleeja, Yone (pààkiimanàye
mu musùlù wa Yadènè), tàngilààyi cyàkambàye aci (ùvwa
mwimàne mwaba awu, ùyiisha), kwambayè ne: “Dîbà
dìlwalwa…”

188 Mònaayi, Yone ùvwa mwânà wa mwakwidi. Bàvwa misangu
yônsò bàlonda njila wa—wa tatwǎbò, mùshindù awu’s ke utùtù
tupetela mênà ètù. Ku cìvwàbo benza aci, bààkabììnyikacì. Ne
Yone ùvwa ne cyà kwikala mwakwidi bu tatwěndè.

189 Nènku, nudi bamanyè’s, mamwěndè, pàvwàye mwimìte apu,
paanyimà pàà Mwanjèlò wa Mukalenge mumanè kutuutakeena
ne tatwěndè Zakààyì, ne mwalukile kumbèlu kùvwa Èlizàbèètà,
ne ukaavwa mu ngondo yìsambòmbò…bwà kulelayè. Kàdi
kàvwa ànu mwanji kwikala ne mwoyi to, ùvwa ne bwôwa bwalu
mwânà awu kàvwa munyungeku nànsha. Abi’s kabyèna mu
byôbì nànsha.

190 Ne Nyumà Mwîmpè, Mwanjèlò wa Mukalenge
wàkamwènekela Màriyà, ne kumwambila ne ùvwa “ne
cyà kupeta mwânà, kàyì mumanyè mulùme nànsha,” ne
kumwambila bwà lutàtù lwà Èlizàbèètà.

191 Wàkabànda tukùnà twà Yudààyà, bwà kwambila Èlizàbèètà.
Nènku pààkatwìlanganàye ne Èlizàbèètà, kumwambilayè ne
“ùvwa ne cyà kulela.” Kàdi kàvwa mwà kucyùmvwa nànsha:
“kàyì mumanyèmulùme.” Kàdi kwambaye ne: “NyumàMwîmpè
mmumbwikìle ne mundìdìmbì, ne mwâmba ne cintu cyà Cijila
cyàlediibwa kûndì aci necìbììkidiibwe ne ‘Mwânà wa Nzambì,’
ne mêmè nêmmwinyìkè Dînà Dyèndè ne ‘Yesù.’” Nènku bwà
musangu wà kumpàla wàkatèèdiibwaku dînà Yesù ku mishìkù
yà muntu, mwânà mukesè mufwè mu difù dyà mamwěndè,
wàkatumpika ne disànkà ne kwela mbìlà; ne kutùpikayè munda
mwà maamù, ne kàvwa mwanji kupeta mwoyi nànsha.

192 Dînà dyà Yesù Kilistò dyàkaakula ne mwoyi kubwela munda
mwà mwânà mufwè. Ncinyì cìdìDi ne cyà kwenza mu èkèleezìyà
udi udyàmba mùdìye muledììbwe cyàkàbìdì?
193 Kàdi tushààla basòmbe katùyì disànkà bu mapondu pa
cikuukù cyà mucì, ne kulekelela bintu bu nùnku bìpìta. Kàdi
biikale ne bwôwà bwà kujuuka ne kufila bujaadiki bwà
ditwìshiibwa dyènù, ne kupììsha lukutukutu lwônsò elu, kuvwija
Yesù Kilistò umweumwe awu makèèlèlà, leelù, too ne kashidi.
Ncikondo cyà Noël, pàtulààyi Taatù Noël ne bintàkanyì abi,
nwìmanshè lukutukutu lwà bungèndààmùshìngà abu. Mpenyì
panùkààdìku buumvwe bààkula bwà Taatù Noël mu Bible
emu? Aci’s mmiyiikì mikwàtakaja yà cyena Loomò, kamwèna
bwà nsongo nànsha bukesè to, kakùtukù cintu bu nànku to.
Kanùlongeshiku bânà bèènù lukutukutu bu nànku to. Pawìkalà
mwenzèjììbwe dîngà ditùkù bwà kumwambila ne cìvwa bwalu-
bulonda bwà mu cingènyingenyi, dîbà adi’s newìkale mumanè
kudìnga mwanèèbè mulela. Nènku nebyènzele bujaadiki bwèbè
bwà Yesù Kilistò abu bibì, mwânà awu neǎmbè ne: “Pàmwǎpa
Ncintu ànu cìmwècìmwè aci.” Alùjààyi Yesù Kilistò mupròfetà
Mulami Munène wa mìkòòkò awu mu Noël mwaba ùdì
muMukùmbànyìne.
194 Mònaayi, tèèlejààyi mupròfetà ewu, Yone, pàdìye mwimàne
mwaba awu. Twêtù bwônsò tudi bamanyè ne yêyè ùvwa
mupròfetà mulami wa mìkòòkò munène. Mpindyewu, ùvwa ne
mukenji, Mwanjèlò ùvwa mumanyè ne yêyè ùvwa ne cyà kuleeja
Yesù ku bantu.
195 Mpindyewu, yêyè kàvwa mwà kuya ku sèmìnêrè kampànda
to. Bàvwa bàmba ne: “Mpindyewu, nudi bamanyè ne Docteur
Kampànda ki muntu udi ànu mwà kwangata kaaba aku
mpindyewu. Wêwè ke udi ne cyà kumuleeja ku bantu. Ne udi
mumanyè aci ànu…” Nwamònu’s, kàvwa mwà kudìbòndakaja
ne muntu.
196 Twakayiila ne, pàvwàye ne bidimu citèèmà, wàkadìtwa
mu cipèèlà bwà kudìlongolola kumpàla kwà Nzambì. Ki
kwàkafùmina balami bàà mìkòòkò aku’s. Mònaayi ne mukenji
wèndè ùvwa mushììlàngàne ne wa mwena tèòlòji, mwikale
ne myâkù minène kampànda, minène yà mikùkuukù yà
dìpolomè kampànda to. Wàkamba ne: “Kaa, nwênù lukòngò lwà
nyòka nwê.” Wambila batèndeleedi ne: “Nwênù musùmbà wa
nyòka nwê.” Ki cìvwàye mumòne mu cipèèlà aci’s, wàkamòna
nyòka awu. Cintu citàmbe kushààdila cìvwàye mwà kupeta
cìvwa nnyòka, nènku kubììkilayè bakwidi ne balombodi bàà
ntèndeleelu ne beena tèòlòji bàà ditùkù adi abu ne: “Musùmbà
wà nyòka!” Yêyè ne: “Udi munùdimwije ku ciiji cikolè
cìcìlwalwà nganyì? Kanubangi kwamba ne: ‘Twêtù tudi bàà
mu cikampànda, ne twêtù tudi bàà mu cikansanga nànsha,’
bwalu ndi nnwàmbila ne Nzambì ùdi ne bukolè bwà kujuudila
Abraham bânà ku mabwe aa.” Mabwe, byàkamònàye mu cipèèlà

abi. “Kàbìdì, cisuuyi ncitèèkììbwe kwinshì kwà mucì.” Ke
cìvwàye ùmònamòna: nyòka, micì, cipèèlà. Nènku, nwamònu’s,
ke cìvwà wèndè mukenji aci’s. Kàvwa mumanyè myâkù minène
yà mikùkûkù yà docteur munène kampànda wa bunzambì
to (ùvwa mwà kumufulaCì cyônsò), yêyè wàkayiisha ànu
menemene bilondèshìle bufùki.
197 Aci’s ke citùvwà tuleeja mwab’ewu ne: kasùmbù kàà balami
bàà mìkòòkò, mulami wa mìkòòkò, mìkòòkò, bulondyanganyi
bwà bufùki.
198 Cyàkenzaye ncinyì? Yêyè ùvwa ne cintu cinène cyà kwenza,
yêyè ùvwa ewu uvwa mwà kumanya Maasìyà. Yêyè kwamba
ne: “Ndi ngàmba ne: ‘Yêyè mmwimàne kaaba aka munkacì
mwènù mpindyewu. Nènku kanwèna baMumanyè to, bwalu
tèòlòji wenù mmunùswìke bikolè menemene, kanwèna bamanyè
mwaba unùdì nusanganyiibwa to.’”
199 Dîngà ditùkù Yesùwàkapàtuka, yêyè kwamba ne: “Mònaayi,
ki Mwânà wa mùkòòko wa Nzambì udi uumusha mpèkaatù wa
bàà pa buloba ùlwàlwa awu.” Mwânà wa mùkòòkò! Àlèluuyàh!
Difuta dyà Cibawu cyà bushùwà! Ke kulwaku cìvwà mùkòòkò
wônsò muleeje mu mundìdìmbi kubangila ànu ku budimi bwà
Edènà, Muntu wetù wa pàtupù ewu wènda upweka mutàngile
ku musùlù.
200 Kwambabo ne: “Yone, wêwè wàkaCìmanya bishi’s? Mêmè
ncyêna mumòne cîngà cintu cishììlàngàne nànsha.”
201 “Kàdi ndi mfila bujaadiki, ngaakamòna Nyumà wa Nzambì
ùpweka bu nkuci, ne Dîyì dyàmba ne: ‘Ewu Ngwanyì Mwânà
Munanga mu Yêyè Mûndì nsànkila bwà kusòmbelamù.’”
202 Tàngilààyi Nkuci ne Mwânà wa mùkòòkò. Nwamònu
anyì? Èyowà. Kàdi bu ne cìvwa…kàdi bu ne cìvwa ncintu
kampànda…Kàdi bu ne cìvwa mbwa wa diitu mwimàne
mwaba awu? Èè, Mwânà wa mùkòòkò awu kàvwa mwà kwikala
muyè pa…anyì Nkuci awu…Nzambì ùvwa muDìfwànyìkija
ne nkuci, mutàmbe bupòle wa ku nyuunyi yônsò yà mu dyulu;
Mwan’Èndè ne mùkòòkò, mutàmbe bupòle wa ku nyama yônsò
yà pa buloba. Nwamònu’s, nyuunyimukezùkewamumaulu awu,
kî ncikòlolò to; kî nciminyi to, kàdi nkuci. Kî nngulube to, kàdi
mwânà wa mùkòòkò. Ngiikàdìlù mukwàbò wônsò ewu kàvwaku
mufwànyine kubwelakana pàmwè to.
203 Nènku mònaayi pààkalwà Nkuci pa Mwânà wa mùkòòkò,
WàkaMulombola. Kî mmùshindù ùvwàYe ujinga to, kàdi
mùshindù ùvwà Taatù mwà kuMulombola awu. Ki mùdì mwânà
wa mùkòòkò mulelèlà leelù ewu. Éyì mùkòòkò wà cikondo cyà
Noël, kwenaku mumanyè ne Nzambì ùtu ulombola ànu ku Dîyì
Dyèndè anyì? S’ki dikombo dyèndè ndyôdì adi.
204 Mònaayi ne cintu nànsha cìmwè kacìvwaku mwà kwenzeka
to, kàdi Yone wàkamba ne: “Bakwàbò bààbò kabààkaMùmòna
to, kàdi ndi njaadika ne: ‘Mêmè ngààkaMùmòna.’” Ùleeja

ne: “Mònaayi, Mwânà wa mùkòòkò wa Nzambì udi uumusha
mpèkaatù yà bàà pa buloba.”
205 Swâyìkù mpindyewu ntwadije Mukenji wànyì wa Noël, ne
pankààdì njikija mpindyewu apa ne: “Yesù Kilistò, ùmwèùmwè
awu makèèlèlà, leelù, too ne kashidi.” M’Mwânà wa mùkòòkò
ùmwèùmwè awu. Yêyè ùdi ànu Mwânà wa mùkòòkò leelù ewu
ànu mùvwàYe musangu awu amu. Yêyè ùdi kaaba aka ànu
mùvwàYe kwaka amu, bwalu Dîyì Dyèndè dìdi dìmwèdìmwè
adi. “Mwaba wônsò wùdì bàbìdì anyì bàsàtù badìsangìshe mu
Dînà Dyànyì, Mêmè ndi munkacì mwàbò amu.” Ki cyàkambàYe
ncyôcì aci menemene. Yêyè kàtu ùshintulukaku to, Yêyè udi
Nzambì Dîyì. Yêyè kàtu ùshintulukakù to; mutùngùnùke ànu ne
kupèèshamìkòòkò Yêndè, ne ùyìdììshila kùdì MupròfetàMulami
wa mìkòòkò, ne cyàkudyà Cyèndè cyà mìkòòkò dyàmbedi. Kî
ngùpèèsha beena tèòlòji to; ngùpèèsha mìkòòkò Yèndè.
206 Kayèna…Mmunyì mùdì bakwàbò abu mwà kuCìdya. Kàdi
beena meeji…Mònaayi eci! Kàdi beena meeji ne bàà mamanya
à mu mitu, balongesha bîmpè bàà pa buloba, bàcìdi ànu baswè
kwamba ne kùdi Taatù Noël. Nènku kùdi mìshindù yônsò yà
maalu mafwìkakaja ne bintakanyì bìdìbo bàkuukwila, bwalu
kî mbaswè kuMwitaba Yêyè, Dîyì to; bwalu mu màngumba
àbò, Kacyèna cipetangana ne cìdibo banangè to, balami bàà
mìkòòkò bàà difutu bàà ditùkù edi abu. Beena mudimu
wà difutu ku twìtabààyi, bììkala baswè bwà kunùsangisha
mu bukookeshi bwà cibujibuji cìmwè, kanùcììtàbùùjiku to!
Nebànùlombole ku cishipeelù. Tèèlejààyi Mulami Munène wa
mìkòòkò wàkalediibwa kùkaadi bidimu cinunu nkàmà citèèmà,
mu ngondo ewu. Misangu mikwàbò lwà kuntu kwàka, mu
Mukenji Wèndè, nkulwè balami balelèlà bàà mìkòòkò bàvwa
bamanyè mwà kutàbaleela mìkòòkò.
207 Pa kumòna ne, bàcìdi ànu bàcìjinga. Kabèèna bàCììtaba
leelù ewu to, ànu mùshindù ùmwèùmwè wàkabèngabo dîbà
adi awu, bwalu kabyèna bipetangana ne cìdìbo banange mu
butèndeleedi nànsha. Bàdi bàcyùnguluja Dîyì ne benza ne
dìpetanganè ne bulongolodi bwàbò, kàdi kabàyì bayiisha Dîyì
nànsha. Nànsha kakesè! Bàdi bàmba ne: “Èè, aci cìvwa mbwà
matùkù à bàpostòlò. Kacyèna cyumvwija cikampànda to.” Dìdi
cyumvwija ànu menemene cìdìDi dyàmba, Kadyèna dijinga ne
muntu bwà…?…kubùmvwijaDì to.
208 Mpindyewu twǎnjààyi kwinyika mitù yètù ne myoyi pa
dîbà edi mitàngija ku lupwishi lwà buloba, ne tunyeemene ne
lubilu lukolè ku cidììlu, bwà kumòna ne kwakidila Bukênkè
bùdì Dîyì edi dìtwàla kùdì Mulami wa mìkòòkò: Mupròfetà
Munène Mulami wa mìkòòkò, Yesù Kilistò Mwânà wa Nzambì.
Ndi mwakùle neenù mu bule ne mu bucyàmà. Ncyênà pàmwǎpa
mujaadike mêyì bu mùdì balombodi bàà èkèleezìyà ne cyà
kujaadika nànsha, ncyêna ntèèta kwenza nànku to. Ndi ntèèta
kuDyàkula ànu mùdìYe ùDìmpèèsha amu.



46 DÎYÌ DYAKULA

209 Kàdi, nudi numòna bwà cinyì byàkakèngela kwikalabò
balami bàà mìkòòkò anyì? Bakwàbò bàvwa batàmba
kulongeshiibwa mu mukwàbò ngeelèlù wà meeji mu mùshindù
wà kabàyì bafwànyìne kuDyàkidila nànsha. Nènku leelù ewu
tudi ne mìshindù yônsò yà batàngidi, mulombodi wa distrikè,
bèèpiskòpò, bansaserdòsè, baakardinalè, baapaapà, byônsò pa
buloba, bwà kuteeta kutùlombola. Kàdi Nzambì mmutupe
Mulami wa mìkòòkò, ne mwine Mulami wa mìkòòkò awu
n’Nyumà Mwîmpè.
210 Ntèèlejààyi mpindyewu. “PàdìYe…” (kacìyì dyeji to, Yêyè
mmupinganyi muleeji muntu) “Pàdì Yêyè Nyumà Mwîmpè ùlwa
(Nyumà wa Bulelèlà), Neànubuulwile maalu Ândì munwambile
aa, ne neànuleeje maalu àcìlwalwà.” Awu’s ke Mulami Munène
wa mìkòòkò, Awu’s ke Mulami wa mìkòòkò udi Yesù mushìye.
Ne Nyumà Mwîmpè ngwâkafùnda Bible, Bible mmwambè
nànku ne: “Bantu bàà kale, basàkììbwe kùdì Nyumà Mwîmpè,
bààkafùnda Dîyì.” Mpindyewu, Nyumà Mwîmpè mmufwànyìne
kukukòka ku twìtabààyi kampànda anyì? Yêyè mmufwànyine
kukukòka—kukukòka ku cintu kampànda cìdì Dîyì edi kadìyì
dyàmba anyì? Mòna’s, mbifwànyine kwikala byà kabìyikù mwà
kwenzeka to nànsha kakesè. Nyumà Mwîmpè’s mmufwànyìne
kwikala mwena mashimi bu Yêyè mwambè ne “Eci ki cìvwà
cìkèngelà wêwè kwenza,” ne pashììshe kukùdimuka kwamba ne:
“To, Cìvwa ntùpàkànyì, nènkuwêwè enza cìdì èkèleezìyà wàmba
bwà kwenza aci.”
211 Mpindyewu, pawìkalà uvwa munkacì mwà kutèèleja cintu
kampànda, cikwàbò cikupulùmune ciye neebè kule, ne Mulami
wa mìkòòkò mulelèlà ne wa bushùwà wîkala mwà kukulombola
ku Dîyì awu, Nyumà Mwîmpè, kàdi kùyì ne dilabula to, ne kùyi
ne bujaadiki bwà Nyumà Mwîmpè mu nsòmbelu webè to, udi
kakùyì…
212 Nzambì ùdi Umwe. Nzambì ngudi umwèpelè udi ne Mwoyi
wà Cyendèlèèlè, ne Yêyè ùdi Mwoyi wà Cyendèlèèlè. Ne cintu
kanà cyônsò cìvwà ne ntwàdijilu cìdi ne ndekeelu. Nènku
pawìkalà ànu cidimba cyà èkèleezìyà cyanàànà, cìvwa ne
ntwàdijilu. Kàdi Dîyì dyà Nzambì kadyèna ne ntwàdijilu to,
Nzambì kêna ne…Nènku paùdì ulediibwa kùdì Nzambì, udi
muledììbwe ku Dîyì, dîbà adi udi ulwa mwânà wa Nzambì, ne
dînà dyèbè dyàkafùndiibwa mu Mukàndà wà Mwoyi wà Mwânà
wa mùkòòkò kumpàla kwà difùkà dyà dyulu ne buloba. Ne
wêwè, diikala dyà nsukì yûdì naayì, diikala dyà mêsù awùdì
naawu, mu cipidì cyûdì aci, Nzambì wàkakumòna kumpàla kwà
difùka dyà dyulu ne buloba. Ne Yêyè kukumòna, muntu wetù
ewu, ànu mûdì amu. Nènku nànsha kôkù kupite mùlìyô wà
bidimu, kakwèna cintu nànsha cìmwè cìdì mwà kukupangisha
bwà kwalukila ku cimfwànyi cipwàngane cyàkakulongolwela
Nzambì ku cibangidilu aci: “Mìkòòkò Yànyì yìdi yùmvwa Dîyì
Dyànyì, kayààkulonda mwenyi to.”

213 Nènku pawìkalà kùyì mwitàbe Mwoyi wà Cyendèlèèlè
awu, dilòòlò edi to, kàdi nudi nutàngila bwalu-bulonda
bwà—bwà—bwà bufwìkakaja bwà mwânà mukesè wa mu
dibòko mulààdika mu—mu—mu cidììlu, ne musùmbà wa beena
meeji bamunyùngùlùkile, kanwitabuujiku bintu byà bwena abi
nànsha. Kàdi uteeta kwela meeji ne: “Èè, nengììkale muntu
mwîmpè. Ne nengěnzè cikampànda. Nènku nenkashààlè wa mu
èkèleezìyà. Ke cyônsò cìdì cìkèngela bwà mêmè kwenza.” Udi
mujìmìne. Pawìkalà kùyì ne Mwoyi wà Cyendèlèèlè, mmunyì
mûdìku mwà kwikala ne mwoyi kashidi?
214 Udi mwà kwangata lutete lwà blé, nànsha lwôlò lwikale
lumwèka lupwàngane lwà munyì, udi mwà kulw-…Beena
maalu à mamanya mbenzè lùmwè, lwà wêwè mufwànyine
kupanda: lwikale ne citaleela cyà mùshindù ùmwèùmwè, mwoyi
wà mùshindù ùmwèùmwè, bintu bìmwèbìmwè bìvwà naabi
lutete lwàkatòlokela mu budimi alu, cintu cìmwècìmwè aci.
Nudi mwà kuya naayi mu nzùbu wa dimpongù, kàdi kwena mwà
kusunguluja elu ne lukwàbò to: elu nelwěnzè dyâmpà dîmpè dyà
blé ànu mùdì lukwàbò alu, elu nelwěnzè mùshindù ùmwèùmwè
wà nsèkà. Kàdi mùshindù ùmwèpelè ûdì mwà kuyìsunguluja,
ngwà kuyìkùna. Lùdì muntu mwenze, nelushààle mwaba awu,
lùbola kàdi kalùyìku mwà kutòloka to. Kàdi elu lùdì Nzambì
mwenzè, lùdi ne mutòlokò wà mwoyi, lùdi lwàlukila cyàkàbìdì
ne mwoyi.
215 Udi mufwànyine kutentula mwena Kilistò, udi mufwànyine
kuya mu èkèleezìyà bu mwena Kilistò, udi mufwanyine
kufùnda dînà dyèbè mu mukàndà bu mwena Kilistò, udi
mufwànyine kushààla mwena dìngumba kampànda bu mwena
Kilistò; aci’s ncifwànyine kwikala cîmpè, kàdi ànu Mwoyi wà
Cyendèlèèlè mwikale munda mwèbè ùvwà Mulami Mwîmpè
wa mìkòòkò mufìdìle Mwoyi Wèndè, bwà kutàpulula…
Pààkapwekà Nzambì ku Mpenta, Yêyè wàkapweka mu dibùlù
dyà kapyà bu mwàkenzàYe pa Mukùnà wà Sinààyì amu, bu
mwàkenzelaYe mulami wa mìkòòkò wa kumpàla awu, Môsà.
Nènku pààkapwekàYe, WàkaDìtàpulula mu ndimì yà kapyà
yàkasòmbà pa yônsò wa kùdìbo, Nzambì ùDìtàpulula mu
cisàmbà Cyèndè. Nènku ànu wêwè mwakìdìle aci cìdì…Peetèlò
wàkamba ne “Ùdi bwènù nwênù, ne bwà bânà bèènù balela, bwà
bàdì kule.”
216 Balunda bàànyì, kanùtèèlejikù bwalu bufwìkakaja nànsha
bùmwè bwà tèòlòji to, nudi baledììbwe cyàkàbìdì. Ne paùdì,
Nyumà udi munda mwèbè awu ùdi citùpà cyà Nzambì, ne ùdi
ùfila bujaadiki ku Dîyì dyônsò dyà Nzambì ne dìdi “Bulelèlà.”
Wêwè kùyì mwenze dilabula adi to, tuyaayi lubilu lukolè ku
cidììlu mpindyewu, Dîyì adi. Tuyaayi lubilu lukolè ku Bible,
kule ne èkèleezìyà milengeja ya cyakwidi cyà beena tèòlòji,
tuya ku cidììlu cilelèlà, ku Dîyì dyà Nzambì kùdì Maasìyà
umanyishiibwa.

Ne mitù yètù miinyika, tusambilààyi.
217 Nzambì munanga, ki cyônsò cîndì mumanyè mwà kwamba
pa dîbà edi. Nyěwù tuseemena ku Noël, mìsèèsù nyěyì mipate ne
balùme ne bakàjì, nsongààlùme ne nsongààkàjì, yisàkilangana,
yìsùkumangana, yilwangana bwà kusùmbà dìtàpishì dyà
kwalujila kampànda udi mufwànyìne kubàpeesha pààbò awu.
Bantu bààbûngì bàdì bàdìbiikila ne m’beena Kilistò bàdi mu
mìsèèsù basùmbanga ne mfwankà, maala makolè, bu màtàpishì
à Noël. Nzambì, mbyenze bu ne bàdi munkacì mwà kukwasabì
mwîsù, balongesha bânà bààbò balela bwalu kampànda
bufwìkakaja, bwà cyena Loomò, tèòlòji wa cimpàngaanù
wa Nicolas Munsantu, bwalu kampànda bufwìkakaja bùdì
bwitàbììbwe bipeepèle kùdì bàà pa buloba, kàdi babènga Noël
mulelèlà wa Kilistò, Mwânà wa mùkòòkò mulelèlà.
218 Nzambì, nyěwù ndòmba, dilòòlò edi, patùdì ne mitù yètù
miinamija ku lupwishi luWàkatupàtwilamù alu,…Wâkambila
Abraham musangu kampànda, yêyè mulami wa mìkòòkò
mupròfetà munène awu ne: “Pàtuka, Abraham, kàdi ùbale bûngì
bwà lusenga lwà ku mwelelu wà mbû.”
219 Kàdi kukùdimunaye ne: “Kalwèna mwà kubadiibwa to,
ncyêna mwà kulùbala nànsha.”
220 Pashììshe Wêwè kwamba ne: “Bandisha mêsù èbè mumaulu,
ne bala mìtootò.” Kàdi kumanyayè ne kabìvwa mwà kwenzeka
nànsha. Ki Wêwè kumwambila ne: “Ke mwìkalà dimiinu dyèbè
nùnku.” Tudi tutàngila mukenji awu kùdì mupròfetà mulami wa
mìkòòkò awu ne: “kuumukila ku lupwishi lwà buloba, batàngile
kumìtootò yàmu dyulu,” ne nànsha kwikale lufùmumibidi yètù
yà cifwàkà bwà kutwàluja ku lupwishi, kùdi Mwoyi ùdì mwà
kutùjuula kuya ku mìtootò.
221 Bu muWàkambila mupròfetà Webè munène Danyèlè ne: “Ne
aba bààmanya Nzambì wabo, mu matùkù à ndekeelu, neběnzè
maalu manène. Ne aba bììkala bafikishe bààbûngì ku bwakàne
nebàbàlakanè kutàmba mìtootò bwà kashidi ne kashidi.”
222 Mukalenge Nzambì, Mufùki Munène, Ùvwa muswè
bikolè bwà kulwa pa buloba mu mmwènekelu wa Yesù, bwà
kufikisha muntu ku dimanya cìvwà Nzambì. Nènku Wêwè
ke Umwèpelè uvwa ànu mukùmbànyìne mwà kwambula
cibawu cyà lufù, Mwanjèlò nànsha umwe, mupinganyi
nànsha umwe kàvwa mukùmbànyine mwà kucyènza to. Wêwè
ke Umwèpelè wàkatèèka cibawu, ne ànu Wêwè nkààyebè
ke uvwa mukùmbànyìne mwà kucyùmusha mu bwakàne.
Nènku bu mûvwà Nyumà, Kùvwa mwà kufwà nànsha. Kàdi
Wâkavwijiibwa mubidi bwà Wâmòna mwà kufwà; ne kulwa
Mwânà wa mùkòòkò bwà Wâmòna mwà kuumusha mpèkaatù
wa Bapikula Bèèbè, baÙvwà ne cyà kupikula ku Mashi Èbè
Sungasunga.

223 Kaa, bwalu-bulonda mbutàmbe bunène, Mukalenge, bùdi
bùpicila pa mitù yà bantu bapite bûngì. Pa kwela meeji ne:
“Yèhowàh wa kânàkânà, mulààdika mu cidììlu, Ùvwa ne cyà
kwikala ne mwoyi ànu bu mwânà wa mu dibòko. Yèhowàh
wa kânàkânà, mulelela mu cikùmbì. Yèhowàh wa kânàkânà,
ùnaya ne bânà mu mùsèèsù. Yèhowàh wa kânàkânà, mulwe
nsongààlume wa citende. Yèhowàh wa kânàkânà, nsongààlùme
wa ùya mu kàlaasà. Pèndè Yèhowàh, wa Makàndà awu.” Wêwè
kwangata myaba yônsò eyi. “Ne pashììshe, Yèhowàh, Mwânà wa
mùkòòkò. Yèhowàh, Mupròfetà awu.” Ne Wêwè kulwa byônsò
ebi bwà Wâmòna mwà kutwàla cibawu cyà mpèkaatù, ne
kutùpèèsha Mwoyi wà Cyendèlèèlè.
224 Tufwìleku luse, Éyì Nzambì, twêtù aba, bapèlè, bifùkììbwa
bìdì kabìyì bikùmbànyìne byà pa buloba ebi. Tudi twinyika
mitù ne bundu dilòòlò edi, Mukalenge, patùdì tubala cyÛdì
mutwenzèle, ne citàmbe bukesè citùdì bakwalùjile. Mùshindù
uWàkalwà mu matùkù à balombodi banène bàà ntèndeleelu’s
wè! Mùshindù Ûvwà muswà kwimana bwà kuleeja patòòke
Dîyì dyà Taatù’s wè! Mùshindù Ûvwàku kùyì mwà kudyà
cibàngà bwà malongesha ààbò makwatakaja awu’s! Kàdi leelù
ewu mbimwèke ànu bu ne kakwèna muntu nànsha umwe
udi muswè kujuuka ne kujìkula ne Dîyì dìcìdi ànu “Dîyì,”
kàdi kàyì ùdya cibàngà nànsha. Tudi tulòmba, Nzambì, bwà
Ùtùfwìleku luse bwà maalu atùdì batàmbe kulèngulula nùnku
aa. Nènku tùpèèshèku dilòòlò edi, mu myoyi yètù, patùdì
tuKupèèshayì bu cidììlù cyà nyama apa.Ne tudi bamanye ne dîbà
dyônsò dìdì Kilistò Mupoopela ku nkùrusè wìtabiibwa, kùtu
dilediibwa dipyadìpyà, kùtu mùkòòkò muledììbwe cyàkàbìdì,
kùdi dimba dyà misambu mu Dyulu kùdì Banjèlò. Pàdìku
ànu ngènzàmpèkààtù umwe ùkùdimuna mucimà, Banjèlò bàtu
bìmba cyàkàbìdì.
225 Tudi tulòmba, Nzambì, bwà ne kwôkò kwikale bàmwè
kaaba aka dilòòlò edi bàdì kabàyì baKumanyè bu Dipà dilelèlà
dyà Nzambì to, bu Musùngidi wabò sungasunga, kabìyi ànu
ku mmwènenu wa meeji à mu mutù to, kàdi ku dilediibwa
dipyadìpyà (dyà kwikala muledììbwe kùdì NyumàWebè), swàku
bwà bàMwakìdìlè mpindyewu mene, Mukalenge, ne mitù yètù
miinyika. Nènku kwôkò kufwànyine kwikala umwe, Mukalenge,
udi kàyì mwenze cyôcì eci to, swâkù bwà myoyi yàbò yìpetè
disànkà mpindyewu, ne bàsanganè bu balami bàà mìkòòkò
bàà kale abu, mu cidììlu cyà mwoyi wàbò, Dîyì adi, Maasìyà
awu; wîkala mwà kushindikiibwa kùdìbo bu Nyumà Mwîmpè,
MulamiMunènewamìkòòkòwa ditùkù edi. Tudi tulòmba nùnku
mu Dînà dyà Yesù.
226 Patùcìdì ne mitù miinyika apa, ne ndi ntèkemena ne myoyi
yètù mminyika, udikù muswè—udikù muswè, mwanèètù wanyi
munanga, nànsha wêwè mwikale cidimba cyà èkèleezìyà…
Ne ndi ntèkemena ne ncyêna nnùtàpa ku mwoyi ku dyamba

dyà bîndì mwâmbe abi to. Ndi…Bìdi ànu bîmpè bwà kwikala
wa mu èkèleezìyà, bìvwa bìkèngela bwà twêtù kwenza nànku,
kàdi, Éyì mwanèètù wa balùme, kwitabikù ànu aci to, udi ne
cyà kulediibwa cyàkàbìdì. Ki cìvwà Mupròfetà Mulami Munène
wa mìkòòkò mwâmbè ne: “Udi ne cyà kulediibwa cyàkàbìdì.”
Wàkacyàmbila mwena tèòlòji ne: “Bìdi bìkèngela ùlediibwè
cyàkàbìdì.”
227 Ne paùdì ulediibwa cyàkàbìdì, kî ng’ànu ne mbwalu
udi witabuuja to. Bàdi bàmba ne: “Udi muledììbwe paùdì
witabuuja.”
228 Kàdi Bible mmwambè ne: “Dyabùlù ùtu wìtabuuja, pèndè.”
Mpindyewu, mònaayi, kî ng’aci to, ndilabula kampànda.
229 Wêwè udi wamba ne: “Èè, mêmè’s ntu mwende lwendu
lwîmpè.”
230 Ki cyàkenzà bàpostòlò, kàdi kabàvwa baledììbwe cyàkàbìdì
to too ne pààkapetàbo Nyumà Mwîmpè. Kabàvwa nànsha
bakùdìmùne mucìmà to too ne pààkapetàbo Nyumà Mwîmpè.
S’nudi bavùlùke bufùkù bwà kumpàla kwà dimutungila…anyi
dîbà dyà dimutungila, ànu pabwîpì ne dimutungila kwenzekadì
anyì? Yesù wàkambila Simonà Peetèlò ne: “Paùdì ukùdìmùna
mucìmà, dîbà adi ukànkamikè bânà bèènù.” Pèndèe Peetèlò
ùvwa ùMulonda kukaavwa bidimu bìsàtù ne citùpà, wa bwalu
mwipàte baadémons, mwondope babèèdì, muyiishe Èvànjeelìyò,
kàdi muciikale ànu (bilondèshìle Dîyì) kàyì mene mukùdìmùne
mucìmà nànsha.
231 Mpindyewu, nudikù baswè Mùsànjeelà wa—wa mùshindù
awu mu mwoyi wènù dilòòlò edi anyì? Pawìkalà—pawìkalà
mu bulelèlà muswè Awu…Cìdì muntu mukwàbò wàmba
kacyèna ne cìdìci cishintulula nànsha cìmwè, Eci’s ncilelèlà,
mwanèènù wa balùmè, ne mwanèènù wa bakàjì. Ndi mumanye
ne aci ncilelèlà. Udiku muswè, pàdì mutù wônsò mwinyika
ne dîsù dyônsò dibwita apa, kî nkûndì mêmè to, ndi ànu
muntu cyanàànà, mwanèènù wa balùmè, kàdi kùdì Kilistò
nkûdì mujuule cyanza cyèbè, wàmba ne: “Ndi ngiitabuuja
Aci. Ne ndi muswè bulelèlà Kilistò awu munda mwà mwoyi
wànyì, Kilistò mulelèlà wa Noël awu”? Udikù mwà kwela
cyanza cyèbèmuulumpindyewu anyì?Nzambì àkubènèshè. Abi’s
mbîmpè. Nzambì àkubènèshè, wêwè pèèbè. Nzambì àkubènèshè.
Ekèlekèle, byanza myaba yônsò.
232 Byènzekekù, mwanèètù wa balùme; byènzekekù, mwanèètù
wa bakàjì; byènzekekù, mulunda wanyì; ûjììbwa ne Nyumà wa
Nzambì. Cìdì ní nganyi ní nganyi mwà kwamba cìdi cìshintulula
cinyì? Wavùluka ne, bwalu mbwà mwoyi wèbè. Tudi mwà
kwikala katùyì tusanganyiibwa pa buloba mu dìndà, katwèna
ne—ne ditwìshiibwa nànsha dìmwè dyà mwoyi mutàmbìdìle
utùdì tupuuyakeena mu mimpèmpè yà dyûlù mpindyewu ewu
to. Tudi bafwànyìne kupanga mwà kweyela mweyelu mukwàbò,

ng’ànu ngâsàwaNzambì. Ne bìdi ne dikwacisha kaayi, nànsha ní
uvwa ne nsòmbelu mwîmpè wa bìshi ne cinyì…? Yesù wàkamba
ne: “Muntu yêyè kàyì muledììbwe cyàkàbìdì to, kààkubwelamù
to nànsha bishi.”
233 Mpindyewu, ndi mumanyè ngumvwilu yà cìdì muledììbwe
cyàkàbìdì yumvwija, kàdi lekelaayi tutàngile ànu cyàkenzeka
mu Bible pààkalediibwàbo cyàkàbìdì. Peetèlò ùvwa mwena
kwitabuuja, bàpostòlò bàvwa beena kwitabuuja, kàdi kabàvwa
baledììbwe cyàkàbìdì to too ne paanyimà pàà Nyumà Mwîmpè
mumanè kubàpònena kuMpenta.Mpindyewu, bàvwa bàdìkonka
cìvwà cyenzèke, ki Peetèlò kwambayè, ne bakwàbò abu ne:
“Nwênù beena Izàlèèlà, eci cìmanyiibwè kunùdì ne; Yesù wa mu
Nazàlèètà, muntu mujaadìkììbwe kùdì Nzambì munkacì mwènù
ku bimanyinu ne bishìmà ne maalu à kukèma, byàkenzela
Nzambì kùdìYè; Yêyè uvwa mudyànjila kumanya, ku cipàngu
cipàngadika nwàkangata ne byanza byà beena cikisu ne
nwàkamupoopela ku nkùrusè, Yêyè udiNzambìmubììshe ku lufù
awu ne twêtù tudi bantemù Bèndè. Wàkapòngolola eci cinùdì
numòna ne nuumvwa mpindyewu eci, ne ciine aci bilondèshìle
Mifùndu.”
234 Ne pashììshe, pààkuumvwabo bwalu ebu, bààkalengiibwa
bikolè mu mwoyi wàbò, ki bwôbò ne: “Bânà bèètù wa yààyà,
citùdì mwà kwenza ncinyì bwà kusùngidiibwa?”
235 Peetèlò kubàmbila ne: “Nyingàlàlaayi!”
236 Mpindyewu, wêwè mulunda wanyì mwena Kàtòlikè udi
musòmbe kaaba aka, mûndì mumanyè ne kùdi bànaayi
anyì bàtaanu bàà ku nwênù basòmbe kaaba aka. Mvwa
nkokangana pa cyôcì eci ne nsaserdòsè wenù, pàmwǎpa kî
ng’wenù nsaserdòsè to, kàdi umwe wa ku bansasèrdòsè bàà
mu Kàtòlikè, kwambayè ne: “Yesù wàkapèèsha èkèleezìyà
bukolè bwà kulekelelangana mpèkaatù ne: ‘Ewu yônsò
unwàlekeleela mpèkaatù, nebàmulekèlèèlayi; ewu yônsò
unwàlaminyinà mpèkaatù, neyìmulamìnyììbwe.’” Aci’s ncilelèlà.
Kàdi tutangilààyiku mwàkacyènzàye, mùshindù wàkalonda
bàpostòlò dîyì Dyèndè ditùma, kabìyì bilondèshìle mùshindù
wùdì—wùdì nsasèrdòsè wènza leelù ewu to.
237 Kàdi nsaserdòsè wa kumpàla, nwênù baswè kumubììkila
nànku awu, Peetèlò, uvwa ne nsapì yà Bukalenge awu, yêyè
wàkamba bwà kucyènza bìshi? Wàkamba ne: “Nyingàlàlaayi,
yônsò wa kunùdì, ne nubàtììjììbwe mu Dînà dyà Yesù Kilistò
bwà dilekelediibwa dyà mpèkaatù, ne nenùpetè kupà kwà
Nyumà Mwîmpè. Bwalu mulayì wùdi kunùdì, ne kùdì bânà
bèènù balela, ne kùdì aba bàdì kule, nànsha bûngì bwônsò
bwàbììkila Mukalenge Nzambì wetù abu.” Nènku pììkalà
Nzambì ùtùngunuka ne kubììkila, dilabula dìmwèdìmwè adi
dìdi bwèbè wêwè pawìkalà mwà kulonda mukàndà wà bwanga
ùmwèùmwè awu. Pììkalà disangisha edi dììtabuuja Cyôcì aci,

ne mitù yènù miinyika, ambààyi ne: “Amen.” [Disangisha dìdi
dyàmba ne: “Amen.”—Muf.] Dîbà adi, cintu kanà cyônsò cìdì
cìbènganganà ne Aci ncibèngàngàne ne Dîyì, ne kacyènakù
bilondèshìle Mulami wa mìkòòkò to.
238 Mukalenge Yesù, bàdi mu byanza Byèbè mpindyewu. Ndi
ndòmba bwà mwoyi wônsò munzulula dilòòlò edi ùdi kawùyì
mupete Kilistò, Maasìyà awu to (ne Kilistò ùdi Dîyì, Dîyì
dilaaba dimwènèshììbwe), ne kwôkò kwikale myoyi myunzulula
mwab’ewu dilòòlò edi yìdi kayìyì ne Maasìyà awu to, Dipà
dilelèlà dyà Noël, Dipà dìmwèpelè dilelèlà dyà Noël dìdìku,
dyàkapèèsha Nzambì bàà pa buloba, ne kuDìkobwela bàà pa
buloba kùdì balami bàà mìkòòkò, dyà Mwânà wa mùkòòkò
Wèndè, Difuta dyà cibawu bwàmpèkaatù, ne pììkalà mwoyi awu
munzulula dilòòlò edi, tèèkamù, Mukalenge, Maasìyà Dîyì dyà
leelù ewu. Tudi tubàlàmbula Kûdì mu Dînà dyà Yesù Kilistò,
Mwan’Èbè. Amen.
239 Nudi baMunangè anyì? Nudi baMwitàbùùje anyì?
“Bangabanga kebaayi Bukalenge bwà Nzambì, ne bwakàne
Bwèndè, bintu bikwàbò byônsò nebànùsakidilebi.”
240 Balunda bàànyì, bangabanga ne twêtù kutangalaka, ndi
muswè kwamba eci. Misangu yàbûngì, bàtu bànguumvwa bibì.
Ndi ne Mukenji wà kùdì Nzambì, ne ndi ne cyà kukòbola
Mukenji awu nànsha byà munyi. Ndi mumanyè ne bàdi
bàWùmvwa bibì. Bu Byôbì kabìyì nànku to, dîbà adi kaWùvwa
mwà kwikala Mukenji wà Nzambì nànsha; kaWùvwa mwà
kwikala nànku to. Leelù ewu kùdi dyelakana divule bwà Wôwù
kupanga kwikala muumvwa bibì. Ndi ngiitabuuja ne Nzambì
ùdi ne bantu mu dìngumba dyônsò ne bulongolodi bwônsò
bwà pa buloba, kàdi kî ngaci cîndì ndwishangana naacì to
bânà bèètù. Ndi mulwe kuneeku ku Tucson eku, kukaadi
bidimu bìsàtù, ne mêmè kwenza cisangilu ne nwênù bambi aba
kwà Mwanèètù Gilmore kwàka, ne byàkakonkiibwa ne, mvwa
“mulwè mwab’ewu bwà kutwàdija èkèleezìyà anyì?”
241 Mêmè ne: “To, mukalenge. Ndi mulwè kaaba aka bwà
kunùkwàcisha nwênù.” Kàdi kabàtukù banjì kumbìkidishe
to, munda mwà bidimu bìsàtù ebi. Kàdi nànsha nànku,
ndi mwab’ewu bwà kunùkwacishaku. Ndi mwab’ewu bwà
kutwìshangana neenù mabòko pàmwè, kî mbwà kukashààla wa
mu malongolodi neenù to, kàdi kutwìshangana neenù mabòko
ne mmwoyi pàmwè pa Dîyì dyà Nzambì, bwà kuteeta kuyiisha
Èvànjeelìyò kùdì musùùkà wônsò mujìmìne ne muntu yônsò udi
mu lukèngelu lwà cintu udi munkacì mwà kutùtèèleja.
242 Ndi ndilàmbula mêmè mwine kùdì Nzambì, dilòòlò edi, ne
mwoyi wànyì wônsò, ne cyônsò cìdì munda mwànyì. Ncyêna
ne cyà ndolù cyà kufila nànsha; ncyêna mwà kutwàla musenga
wà kamonya, mûlà, ne ngôlò nànsha, bwalu ncyêna naabì to.
Kàdi cyônsò cîndì naacì mu mêmè cìdì Nzambì mumpèèshe,

mwoyi ewu, ndi ngùlambula kùdìYe cyàkàbìdì dilòòlò edi, pa
cidììlù cyà Dîyì Dyèndèmumwoyi wànyi; ne mmulaya Yêyè, bwà
kushààla ne Dîyì adi, bu Yêyè mwà kundekela nshààla ne mwoyi
cîngà cidimu, ànu ne lulamatu ne mwànyì mûndì mwà kwimana
amu; nyiisha katùpà ne katùpà kààDì, ne ngììtabuuja katùpà ne
katùpà kààDì; pa nànku, nkwacìshèku, Nzambì. Newěnzè byà
mwomùmwè naanyì anyì?
243 Twǎkìdìlèku, Mukalenge. Tudi twakidila Dipà Dyèbè dyà
Noël, Maasìyà awu, Dîyì dilaaba adi dìdì dìshìndika Bwikadi
Bwèbè neetù, Mukalenge, nànsha twìtabààyi anyi dìngumba
biikalekù. Tudi tusangana, twêtù biinè leelù ewu ne, buloba
bùdì munkacì mwà kudìshìnda, kàdi’s ke Maasìyà munène ewu
mwimane ne byanza Byèndè byolola ne: YesùKilistò umwèumwè
awu makèèlèlà, leelù, too ne kashidi, wâkafìla milayì, ne
mu matùkù à ndekeelu aa, èkèleezìyà neàtambe kuvwijiibwa
bulongolodi mumùshindù wa ne neàbwele mu Laòdìkìyà. Kàdi’s
ntwêtù aba tucìmòna leelù ewu, Mukalenge.
244 Citùdìku mwà kwenza ncinyì, Nzambì munanga? Cîndì mwà
kwenza ncinyì? Nkwàcìshèku ne balami bakwàbò bàà mìkòòkò
aba, Mukalenge, pa buloba bujimà, balami bàà mìkòòkò bàà
Dîyì, bwà kuDìkòbola, Mukalenge, mu cidimu cilwalwà eci.
Tùkwàcìshèku, Mukalenge, tudi tulòmba. Tùpèèshèku Dinanga
Dyèbè ne Nyumà Webè ne Bukênkè Bwèbè. Tudi tudìlambula
twêtù biinè dilòòlò edi ku Dîyì Dyèbè ne ku dibììkila Dyèbè. Mu
Dînà dyà Yesù Kilistò, tudi twakidila Dipà Dyèbè dyà Noël: Dîyì
dyà Nzambì divwijiibwa mubidi munda mwètù. Amen.
245 Ntu munange misambu yà èkèleezìyà. Pôlò wàkamba, mu
Bible ne: “Pândì ngîmba, ndi ngîmba mu Nyumà. Pândì nyiisha,
ndi nyiisha mu Nyumà. Pândì…cyônsò cîndì ngenza aci, ndi
ncyenza cyônsò mu Dînà dyà Yesù Kilistò.” Mpindyewu, bu
mùdìbi ne Eci cìdi cìnùcyòkesha…Kàdi ndi—ndi nnwànyisha.
Ndi ndwa ne Mukenji ewu. Mîngà misangu mbimwèke ànu bu
ne ndi ngumvwa bibì bwà kuCyàmba, kàdi pààbì’s ndi—ndi
ànu mwenzèjììbwe, bânà bèètù. Mêmè ncìyi mucyěnzè to, ndi
mwena lubombo. Mêmè ncìyì mucyenze to, ndi mutungidi wa
kôndò kàànyì kàà mwoyi, ne diitabuuja dyànyì sungasunga—
sungasunga mu Dîyì dyà Nzambì. Ndi ne cyà kucyènza, kî mbwà
kushììlangane to, kàdi bwà kwikala ne lulamatu ku dibììkila
dyànyì. Nènku ndi muswè kunùkwàcisha bwônsò, ndi muswè
kwenza cyônsò cîndì mwà kwenza aci.
246 Mpindyewu twimbààyi ùmwè wa ku miyenga minène yà
bikondo byônsò, ntu muwùnange bikolè be: Ndi MuMunange.
Nudi bamanyè’s, ngèèla meeji ne bu twêtù bwônsò ànu mwà
kuMunanga, tudi bafwànyìne kwenza cìdìYe mutùlòmbe bwà
kwenza aci. “Mmunyi munùdì nuMbììkila, ‘Mukalenge,’ kàdi
kanùyì nwenza bintu bîNdì nnùtùmina dîyì bwà kwenza?
Mmunyimunùdì nuMbììkila, ‘Mukalenge,’ kàdi pashììshe kanùyì
nwenza cîNdì nnwambila bwà kwenza?”

247 Nudikù bafwànyine kutèèleja mene mulami wa mìkòòkò
wa difutu udi mufwànyine kwamba ne “fùndisha dînà dyèbè
mu mukàndà, ne ùkadìswìke; angata nkomunyò ewu, wambè
cikampànda, nènku byônsòmbîmpè,”mpàdìMulamiMunènewa
mìkòòkò Yêyè mwinè mwambe ne “muntu yêyè kàyì muledììbwe
cyàkàbìdì kêna nànsha mwà kumòna Bukalenge bwà mu Dyulu
to”?
248 Kàdi tàngilààyi beena tèòlòji balongèshììbwe bàà ditùkù
adi abu, balongèshììbwe! Cijila? Nsòmbelu mukezùke? Twêtù
katwèna ne cintu nànsha cìmwè cyà kupàlakaja naaci leelù ewu,
nsòmbelu uvwabo nende awu to. Kadi cyàkabàbììkidila Mulami
Munène wa mìkòòkò ncinyi? KwambaYè ne: “Nwênù nudi bàà
tatwěnù dyabùlù,” bwalu kabàvwa…Bààkajingulula Dîyì, kàdi
Dîyì dyà ditùkù dikwàbò, kî n’Dîyì dyà ditùkù adi to.
249 Bwôbò bajingùlùle cikondo cyà Noà, aci ncîmpè, aci cìvwa
ncikondo cyà Noà; kàdi kacìvwa mwà kukùmbana mu cikondo
cyà Môsà to. Ne cikondo cyà Môsà kacìvwakù mwà kwenza
bwalu mu cikondo cyà Kilistò to. Nwamònu anyì? Cikondo cyà
Luther kacyàkukùmbanakù mu cikondo cyà Wesley to. Dîbà
dyà Wesley kadyàkukùmbanakù mu cikondo cyà beena Mpenta
to. Ne Mpenta mmwenze cintu cìmwècìmwè cyàkenza bakwàbò
aci. Mpindyewu, nganyì wakankwàcisha mu matùkù à kale?
Nudyèbeja.
250 Pàdì kabèjì kàà dishinda kàpàtuka, ncinyì aci? Cinyì…pàdì
kabèjì kàà blé kàpàtuka. Yesù wàkamba ne: “Ànu lutete lwà blé
lumatè mu buloba.” Ncinyì cìdì cyènzeka pàdì lutete lwà blé…
anyi blé ùmata mu buloba? Cintu cyà kumpàla cìdì cìpàtuka
nkabèji kakesè. Kadyèna—kadyèna difwànàngàne ne lutete
lùvwa luyè mu buloba to. Tàngilààyi bufùki. Kî ndufwànàngàne
ne lutete lùvwà luyè mu buloba to, kàdi ncyambudi cyà Mwoyì
wà lutete. Cyàkalwa…
251 Mwena dyabùlù wâkafùnda mukàndà mwende luumù awu
wà ne: Nzambì wa Cinyàànyà, ùvwa wàmba ne: “Mmunyì
mùvwakumwà kwikala Nzambì uvwa ne bukolè bwà kukàngula
Mbû Mukùnze, kàdi kushààla munda mwà bidimu cinunu byà
bikondo byà mîdimà ne ùmòna bânà bakesè bàbàdya kùdì
ntambwe, ne bantu bakùdika ku nkùruse, ne bashebeya mu
byalu binène byà manàyi ne bikwàbò, kàdi kàyìkù nànsha mwà
kubuulula mukana Mwèndè?” Nwamònu’s, Dîyì ndibuulula.
252 Blé awu, pààkabanga blé mulelèlà ku cibangidilu,
wàkapangila Nzambì. Ki ndekeelu wa byônsò kulwaku Blé,
muleeji mulelèlà wa cimfwànyi cyà Nzambì, cìvwà cileejila
Dîyì Dyèndè mu kaabujimà mu mùshindù wa ne Yêyè ùvwa
Dîyì. Dîbà adi Nzambì kuMupèèsha Mukàjì-musèla ku Mpenta;
kàdi Mukàjì-musèla awu wàkapòna mu buloba mu bikondo
byà mîdimà, ànu mwàkenza blé mulelèlà amu, Wàkadììnamù.
Kàdi mbwà cinyì kàvwa mwà kukwàta mudimu? Bwalu ùvwa

musokoka mwinshì mwà buloba, bìvwa bìkèngela bwà kubolayè
kumpàla kwà kupàtulayè mwoyi.
253 Kàdi kulwaku nsaserdòsè mukesè musangu kampànda, dînà
dyèndè Martin Luther, ke kumwangalajayè Dîyì dìmwèpelè
dyà Bulelèlà ne: “Mwakàne neìkale ne mwoyi ku diitabuuja,”
ke kabèjì kupàtukakù; pashììshe kakwàbò kabèjì kulondaku,
Zwingli, ne pashììshe kulwabò kùdì Calvin ne Knox byènda
bìtùngunuka ànu nànku.
254 Katancì aka, kushintululaku kabèjì kààdì, kudìtwaku
mu mwepu. Mpindyewu, aku kàvwa katàmbe kufwànangana
naakù ndambù, kàdi kakàwa ànu cintu cilelèlà cyàkaya mu
buloba aci to, ki Wesley ulwàlwa wenda ùlonda awu. Ku
Wesley kupàtukaku èkèleezìyà wa Méthodiste, ku èkèleezìyà wa
Méthodiste kulwakuBa-Nazaréens, ba-Frères Unis, ne bikwàbò.
Cyàkenza cinyì? Kudìshindacì cyàkàbìdì ne kupàtukakù,
kafwànàngàne ne lutete lulelèlà lwà blé mpindyewu, Mpenta.
255 Mpindyewu, tàngilààyi Yesù, mu Maatààyì 24:24: “Mu
ditùkù dyà ndekeelu, nyumà yìbìdì eyi neyìtambè kufwànangana
bikolè mu mùshindù wa ne neyìseeswishè Basungula mene, bu
ne bìvwamwà kwenzeka.”Mpindyewu, pààpàtuka lutete lwà blé
alu, mudimi yônsò wa blé ewummumanyè ne aci ncifwànàngàne
menemene ne, lutete lwà blé. Kàdi paùdì usòmba ne ulwàngata
mu cyanza cyèbè, lukangulebi. Munda mwàlù kamwèna blé
to, ncizubu pa cyôcì. Kàdi lwà mu ndekeelu mwàmwa, ku
tulòndù twà lumwènu udi mwà kumòna kaalutòngà kakesè
menemene, ke lutete lùdì lwìya alu. Kàdi dîbà adi mudimu wà
cizubu ncinyì? Mbwà kukùba lutete, bwalu dîbà dìdì dyòshà
bikolè adi ndifwànyine kulùshipa, cìdi cìkùba lutete too ne pàdì
lutete luboba. Nènku pashììshe pàdì lutete luboba, cizubu cìdi
cilamukakù. Kàdi, nuvwa bamòne ne, lutete lùdì lùpatuka dîbà
adi, lùdi ne cyà kwikala lutete lwà mùshindù ùmwèùmwè ne
lwàkayà mu buloba alu.
256 Paanyimà pàà ditàbuluja dyà Luther, kulwakù bulongolodi
kampànda. Paanyimà pàà ditàbuluja dyà Wesley, kulwakù
bulongolodi kampànda. Paanyimà pàà Alexandre Smith,
John…Alexandre Campbell, John Smith, bakwàbò bwônsò
abu, kulwabò bulongolodi kampànda. Paanyimà pàà Mpenta,
uvwa mufikà ku difwànàngàna ne cintu cilelèlà awu, kàdi
kulwayè bulongolodi kampànda. Cyàkenza cinyi? Kuyacì kule.
257 Tudi bapete bidimu dikumi ne bìtaanu byà ditàbuluja,
kabìtukù byenzeke nànku mu maalu-malonda wônsò nànsha.
Ne kumòna, mu bidimu dikumi ne bìtaanu byà ditàbuluja ebi,
Dyàkatwà eku ne eku kwà buloba, ne kakutukù bulongolodi
nànsha bùmwè bwàkaashiibwa ku Dyôdì adi to. Cìvwa
penyì? (Kutwàdijabò mvùlà mishììshe, kufwàci mu byàcì…
dyàkàmwè, kufwàcì.) Kakutukù bulongolodi nànsha bùmwè
bwàkalonda Cyôcì aci to. Bwà cinyi? Cintu’s n’lutete pa Lwôlò,

kakwàkwikalakù lukwàbo kàbìdì to. Ne cizubu mpindyewu
cìdi cyènda cìlamuka, kakùyì dipetangana to, kakùyì muntu
mukuswè to. Bwà cinyì bìdi nànku? Cìdi ne cyàkwikala Aci.
258 Bwà cinyi èkèleezìyà awu ùvwa musòmbe mwaba awu? Bwà
kuCìtwa nyama ku mikòlò. Penyi…Nganyì uvwa mwà kwikala
mucyěle mu dibòkò? M’Baptiste kaayì, anyì Presbytérien, anyì
Luthérien uvwa mufwànyine kwikala mutwè kampànyè kàà
dyondopa dyà kùdì Nzambì nyama ku mikòlò? Mpindyewu pàdì
Bulelèlà bùpàtuka, cìdì cyènzekà ncinyì? Kî ncizubu to; kàdi
Mwoyi ùpàtuka buludi mu cizubu, ùbwela buludi mu lutete,
Mwoyi mulelèlà menemene. Bulongolodi bùdi bwìmàna mwaba
awu, bùfwa, ànu mwàkenzabu mu cikondo cyônsò, mbyenze
cintu cìmwècìmwè aci. Nudi bapàtùke mu cyôcì aci, kukaadi
bidimu makumi àtaanu, kàdi kwalukila buludi mu cyôcì aci
cyàkàbìdì! Kàdi Mwoyi mulelèlà ùdi ùlonda lutete, tukaadi ku
cikondo cyà nshììkidilu, bânà bèètù.
259 Bwà cinyì cìvwa cilamuke? Bwà cyàmòna mwà kutwàla
lutete mu bwikadi bwà Mwânà, bwà kubobesha lutete bwà
kulùtwàla ku diboba dyà ngôlò bwà Mfùmù. Bwà cinyì
cyàkalamuka? Pa nànku, cìdi cìtwàla masaama à mwoyi,
binsonji, bwà pàdìbo kabàyì bàdyàdija kumpàla kwà d-
î-b-à, kàdi M-w-â-n-à awu, bwà kwikala babobèshììbwe
ku Èvànjeelìyò mu kaabujimà mulelèlà, bwà kumwènesha
bintu byônsò byàkalayà Yesù Kilistò mu Bible abi. Kùdi
Mubidi kampànda munkacì mwà kubììka leelù ewu munkacì
mwà bantu. Nènku kakwàkwikala kàbìdì malongolodi to,
bìdi bìkabwela buludi mu Laòdìkìyà mubanji. Bulongolodi
mbutancìle ku cinyi? Mìlìyô yà ndola, ne mìlìyô yà misùùkà.
260 Kàdi Mulami wa mìkòòkò wàkalwila cinyi? Bwà kupikula
bânà Bààbò ku bupika. Ncyêna—ncyêna mumanyè to; Nzambì,
ikàlàku neetù, tùkwàcìshèku. Longààyi Dîyì! Kenkètaayi
Mifùndu! Mu Yôyì ayi tudi twela meeji ne tudi ne Mwoyi wà
Cyendèlèèlè, ne Yôyì ayi ki Yìdì yìfìla bujaadiki bwà Bulelèlà.
Nwamònu’s, Nzambì wàkaabanya Mêyì Èndè bwà cikondo
cyônsò. Cikondo eci misangu yônsò…
261 Yesù wàkamba cinyì pààkalwàYe? Wàkambila bantu abu
ne: “Nwênù beena lubombo nwê! Nudi nutòòkesha bimanu,
ne nwibaka nkità yà bapròfetà, kàdi’s baatatwěnù mbàdì
babeelemù. Ne nwênù’s nudi bânà bàà baatatwěnù. Ne byenzedi
byàkenzabo, nenùbyenze nwênù pèènù.” Bìdi bìshààla misangu
yônso ànu byà mwômùmwè, bânà bèètù.
262 Kàdi pààlwà Yesù dîngà ditùkù, Mulami munène wa
mìkòòkò yà kuumukila ku Mpenta kupìcila ku Luther ne mu
bikondo byônsò, yàkiitaba Bukênkè mùshindù wàkalwilaBu
mu byambudi (kî nkwitaba cyambudi to, bâkiitaba Bukênkè;
nwamònu’s, kupatuka), Neàlwe bwà kubapikula. Ndi ne disànkà
dyàbûngì dyà ne ndi mumanyè ne Yêyè ùlwalwa cyàkàbìdì.

Kaa, udikù muswè kubadiibwa pàmwè ne kasùmbù Kèndè anyì?
Udikù muswè kubadiibwa anyì? Kùdi mùshindù ànu ùmwèpelè
wa kucyènza, kî nku diya kashààla wa mu èkèleezìyà to, kàdi
nku kulediibwa mu Yêyè. “Ne bwônsò bàdì Taatù muMpèèshe,
nebàlwe kûNdì, ne muntu nànsha umwe kêna mwà kulwa pàdì
TaatùWanyì kàyì mumubììkìle to.” Nwamònu’s, ki cyônsò cìdìku
ncyôcì aci, kuCììtaba. Yêyè…Aci’s ki Dipà dìmwèpelè dyà
Noël dîndìku mumanyè, ke dipà dyà Nzambì dyàkapèèshàYe
bàà pa buloba adi, Mwan’Èndè umwèpelè mulela. Ne Yêyè
ùdi umwèumwè awu, makèèlèlà, leelù, too ne kashidi, Dîyì.
Nwamònu anyì? Mwitàbùùjaayi Yêyè mu ditùkù edi, kaabujimà
kàà Bible.
263 Pàdì maalu masokoka mwandamutekète awu…Mu
Bikondo Mwandamutekètè byà Èkèleezìyà abi, kùvwa maalu
masokoka masokòme mwandamutekète. Ndi mfùnda mukàndà
pa Cyôcì aci. Ki mwena tèòlòji munène kungambilayè
matùkù mashààle aa, kwambayè ne: “Mwanèètù Branham…”
Nwamònu mùshindù wìkala Sàtaanà mwà kuteeta
kukupàtwisha mu njila anyi? Kwambaye ne: “Mwanèètù
Branham, udi mumanyè mùdì bwalu anyì? Ndi ngèèla meeji
ne Mukalenge neàkubuulwìlè cintu cìdì cìlonda citwìkala mwà
kwenza. Ncyà ku…necììkale munsokontù kampànda munène
ùdì musokoka mu Bìtampì Mwandamutekète ebi.”
264 Mêmè ne: “To, aci kî mmwômò to, mwanèètù.”
265 Yêyè ne: “Necììkalè cintu kampànda cìdì kacìyì nànsha
cifùnda mu Dîyì to.”
266 Mêmè kwamba ne: “To! To! Udi upwa mwoyi ne: ‘Ewu
yônsò wàsakidila dîyì dìmwèpelè, anyì kuumushila Dîyì
dìmwè.’” Nwamònu’s, Cìkaadi muntwamu, kàdi balongolodi
bààkapangila kuCìmòna, kabààkashààla ne mwoyi ntàntà bule
bukùmbane bwà kuCìmònabò to.
267 Ne bikondo byǎjikì mpindyewu, tukààdi ànu mwab’ewu
mene kuLaòdìkìyà. Nènku vùlukààyi ne, cikondo cyà Laòdìkìyà,
Yêyè ùvwa pambèlù pàà èkèleezìyà, ùkookola, uteeta bwà
kubwela cyàkàbìdì: Evà wàkeela Adàmà wendè pambèlù.
Nzambì, tùkwàcìshèku. Tùyaayi dyàmwàmwà dyà citùùdilu
bwà kuMupeta. Tukengààyi Nendè pambèlù pàà biibi. Tùyaayi
kùdìYe mu lufù Lwèndè, mu dijiikiibwa Dyèndè, ne mu dibììkà
Dyèndè dyà ku lufù; bwalu Yêyè ùdi umwèumwè awumakèèlèlà,
leelù, too ne kashidi.
268 Twǐmbààyi musambu kampànda kumpàlà kwà twêtù
kuumuka. Nudikù mwà kuswà anyì? Ndi MuMunangè. Udikù
mwà kutùpèèsha cyona anyì, mwanèètù wa bakàjì? Mbanganyì
bàdì bamanyè musambu wa kale awu? Mêmè…Ní nukààtukù
mu masangisha, ndi muwùnangè.
269 Mpindyewu tubwitààyi kwîsù kwètù, twelè meeji kùdì
Yèhowàh. Kakùvwa muntu nànsha umwe mukumbànyìne to,



58 DÎYÌ DYAKULA

kakùvwaku nànsha umwe ùvwa mwà kucyènza to pakuumusha
Yêyè. Ne kupwekaYe, ne kushààla mwânà mukesè wa mu
dibòkò. KulwaYe, nsonga wa citende. KushààlaYe mukoonyi
wa mabaya, muntu mwenji wa mudimu. Wàkalwa Mwânà wa
mùkòòkò,Wàkalwamulàmbù.Wàkabììka ku lufùmubucìmunyi,
Yèhowàh. Nènku ànu mwàkapàtula Môsà cyanza cyèndè mu
dyapà lwà pamutù pàà mwoyi wèndè amu, Nzambì wàkapàtula
cyanza Cyèndè mu dyapà Dyèndè (bwalu busokoka Bwèndè)
Mwan’Èndè wa balùme wâkatuuciibwa kùdì disaama dyà
mpèkaatù, kadìyì mwà kwondopiibwa; ne kuCyàluja kàbìdì mu
dyapà, ne kuCìpàtula ne kuCyòlola kûdì wêwè ne mêmè: “Yesù
Kilistò umwèumwè awu makèèlèlà, leelù, too ne kashidi.”
270 Mutàngilaayi mpindyewu.

Ndi muMunange, ndi muMunange
Bwalu Yêyè wakannanga kumpàla
Ne wàkampetela lupàndù
Ku mucì wà Kàlvarìyò.

271 Mbanganyì bàdì bamanyè ne bìvwa bìkèngela ìkale
mulami wa mìkòòkò, bàmbe ne “Amen.” [Disangisha dìdi
dyàmba ne: “Amen.”—Muf.] Bìvwa bìkèngela! Bwà cinyi
mulami wa mìkòòkò? Byàkakèngela bwà ìkale mulami wa
mìkòòkò. Mpindyewu patùdì twimba citùminyi cìmwècìmwè
aci cyàkàbìdì, olòla cyanza dyàmwàmwà dyà mèèsà adi. Kùdi
ba-Méthodistes, ba-Baptistes, ba-Luthériens, ba-Presbytériens,
beena Kàtòlikè, ne bwônsò, basòmbe kaaba aka dilòòlò edi.
Labùlanganaayi ku cyanza, nwamba ne: “Nyànaanyì mwena
lwendu, ndi ne disànkà dyàbûngì dyà kwikala neebè kaaba aka,
dilòòlò edi.” Ùmwambileku cintu kampànda. Àmba ne: “Nzambì
àkubènèshè,” patùdì tulabulanganan ku byanza muntu ne
mukwendè mpindyewu. Patùdì tuwìmba cyàkàbìdì mpindyewu
apa.

Ndi…[Katùpà kàà mukàbà wa mêyì munda
mutupù—Muf.]

…lupàndù lwànyì
Ku mucì wà Kàlvarìyò.

272 Mpindyewu tubwitààyi kwîsù ne twělè byanza muulu, ne
tuMwimbìle.

Ndi muMunange, ndi muMunange
Bwalu Yêyè wakannanga kumpàla
Ne wàkampetela lupàndù
Ku mucì wà Kàlvarìyò.

273 Nènku mpindyewu, Nzambì kêna ne mmwènekelu to.
Nànku, twìnyikààyi mitù yètù ne tuwimbìle mu matàma
mpindyewu, bu bânà bakesè, nudi bânà bàà Nzambì.
Kanutàngidi ku cìdì bàà pa buloba bafwànyine kwela
meeji to, nudi munkacì mwà kukuukwila mpindyewu,
nukuukwila Kilistò. Inyikaayi ànu mitù yènù ne nuwimbile

mu matàma. [Mwanèètù Branham ùdi wimbila mu matàma Ndi
muMunange—Muf.]

274 Kanwènaayiku nudyumvwa bwônsò bakezùdììbwe anyì?
Ànu bu Cintu kampànda cyà cikùpùle mpatà yônsò ne maalu
à buloba cibyǔmushe mu wêwè amu? Udi udyumvwa mùshindù
awu anyì? Ela byanza byèbè muulu wamba ne: “Ndi ndyùmvwa
ànu mukezùdììbwe yônsò. Ndi ndyùmvwa mushììlàngàne. Ndi
ndyùmvwa bu ne ndi munkacì mwà kudiila ku byanza Byèndè.
Ndi ne…” Bu mùvwa mwanèètù ewu mufile bujaadiki ne:
“Cyàkudyà, Cyàkudyà cyà Mulami wa mìkòòkò, Cyàkudyà cyà
mìkòòkò.” S’ki Dîyì.

275 Mìkòòkò yà Nzambì yìdyadya Cyàkudyà Cyèndè: “Muntu
kaakwikala ne mwoyi ku dyâmpà nkààyaadi to, kàdi ku Dîyì
dyônsò dìdì dìpàtukà mukana mwà Nzambì.” Nènku eci ki
Cyôcì, Bible. Tudyàdya Dîyì dyônsò, kî ng’ànu àmwè à ku Mêyì,
kàdi Dîyì dyônsò dìdì dìpàtuka. Kaa, kacyènaku cinufikisha ku
diMunanga anyì? Bwà kwela meeji ne mpindyewu tudi ne Mwoyi
wà Cyendèlèèlè! Ki nnè netwìkalè to,mpindyewu tudi bânà bàà
Nzambì. Kî nne netwìkale to, mpindyewu! Nènku nkusòmba
pàmwèmumyaba yàmudyulumuKilistò Yesù. Nènku tèlèvìzìyô
munène, udi wamba patòòke ne kùdì divwala dyà ether dìdì
dyenza ne bantu (muntu udi wenza lwendu eku ne eku kwà
buloba bujimà) àmanyikà kùdì—kùdì lumwènu lwà tèlèvìzìyô.
Dîyì dinène dyà Nzambì, ne Nyumà wa Nzambì wangata Dîyì
dyà Nzambì, ùleeja Yesù Kilistò mu myaba yà mu dyulu kùdì
mìkòòkò Yèndè, ne Yêyè ùdi umwèumwè awu makèèlèlà, leelù,
too ne kashidi. Yêyè kî mmulenga anyì? Mulenga mulayà!
Nzambì àkubènèshè.

276 Mpindyewu tujuukilààyi kuulu ànu bwà katancì kakesè.
Nudiku ne muntu kampànda bwà dibènesha anyì? Mpindyewu,
vùlukààyi ne, mu Noël amu, kuukwilààyi Mukalenge Yesù.
Mukuukwilààyi mu Bukolè bwà dibììkà Dyèndè dyà ku lufù.
Nènku bu mêmè mwà kwikalaku dikwacisha kunùdì (nwênù,
mpaasàtà wenù, èkèleezìyà wenù, anyì ní ncinyì ní ncinyì),
difììka dya bufùku kadyàkumpangisha to, mvùla nànsha ùloka
bikole bishi kàkumpangisha to.

277 Dilòòlò dikwàbò (kùdi inǎbànzà mwimàne kaaba aka)
Mvwa ne mudimu mumpìte, mwangate babèèdì ne bikwàbò mu
mùshindù wà…Kùvwa mukàjì kampànda wa mvùla makumi
mwandamukùlù ne byà mu njila uvwa mujimije lungenyi, nènku
wàkadi ne…ùvwa wela meeji ne ùvwa pa kulela mwânà anyi
cintu kampànda, ùvwa mujìmìje lungènyi. Nènku Billy, mwikala
mu bîrò, kumbììkilaye, wàmba ne: “Papa, udiku mwà kulwa
anyì?”

278 Mêmè ne: “Ncyêna mwà kulwa mpindyewu mene to. Kùdi
bantu…Ncyêna ànu mwà kwenza nànku to.”

279 Yêyè ne: “Papa, udi mwà kuya ku disambila anyì? Mêmè
nêmbambìlè ne wêwè udi munkacì mwà kusambila.”
280 Mêmè ne: “Èyo.” Nènku ànu mu cikondo cìmwècìmwè aci
yêyè kwalukila mu yêyè. Kuponayè mu tulù, dyà ùtàbuluka
ànu mwèndè ne kale; kudyàye kuukuta, cyàkudyà cyà dilòòlò
ne nzòòlo, mu mùshindù mujaalàme. Kùvwa muntu mwimàne
mwab’ewu ùbùfìdila bujaadiki mu katancì kakesè emu.
281 Mwanèètù Mack, mvwa mumumòne kaaba aka kwěnjì
katancì, mwaba kampànda mu èkèleezìyà. Yêyè ùdi kaaba aka,
umwe wa ku bampaasàtà, mpaasàtà wa pa kaaba. Mwanèètù
wa balùme munanga, ne ntu misangu yônsò ànu munangè
Mwanèètù Mack kacya ànu ngâbanga dyàmbedi mu mudimu wà
bwambi. Ki pashììshe mêmè kutwìlangana nendè…
282 Nènku mvwa nsanganyibwa kwàka mu Colombie
Britanique; nènku ànu bwà kunuleeja ne Nzambì neěnzè maalu
wônsò mu wôwò. Nkaavwa mumane kubànda pa kàbalù,
ne munkacì mwà kwalukila mu cipèèlà mûmvwà mufikishe
musùmbà mujimà wa ba-Indiens kùdì Nzambì; ne bwônsò
bààkakùdimuna mucìmà, ne kwakidilabò Yesù.
283 Ne ku cipròfetà cyàkambilà nsongààlùme wa ci-Indien uvwa
mujimije mpundà wendè, kukaavwa bidimu bìbìdì bulubulu
awu, kumwambila mwaba ùvwaye mwà kumusangeena, ne bule
buvwàku, ne mwaba ùvwa mpundà awu mufwànyine kwikala
mwimàne. Mamwěndè wàmba kufwà ne dìsaamà dyà mwoyi.
Wàkondopiibwa ne kusùngidiibwayè. Nènku nsongaalùme
ewu, ne cifikidi ne ùcìmòna, ne mumanyè ne yêyè…kàbalù
kèndè kààkapeciibwa ànu mùshindù ùvwabi bimwambila awu
menemene, ne bikwàbò byônsò.
284 Kakwèna Dîyì nànsha dìmwè dìtùku Mukalenge
mwakule…Nênkonke ní nganyì ní nganyì wa kunùdì ne:
“Ùkaadiku Yêyè…nukààdiku kacya baMumvwè mwambe
cintu kampànda, cìtùYe kacya mungambile bwà kunwambila,
kacìyìku cilwe kwenzeka ànu mu cyôcì menemene anyì?”
Pììkalàbi ne ncyà bushùwà, ambaayi ne “Amen.” [Disangisha
dìdi dyàmba ne: “Amen.”—Muf.] Nwamònu anyi? Nwamònu
anyi? Ànu menemene, kacya kaCìtuku cipangìle musangu
nànsha ùmwè to.
285 Nènku Mwanèètù Mack ùkaavwa wàmba kutùùla nkìndà,
ke kwenzekabì ne mukàjèndè kubììkilaye mukaji wa Billy…
mwanàànyì wa balumè, ne kulonda…kukonka mwaba ûmvwà
nsangayiibwa; inǎbànzà mukesè mulenga awu ne…mukàjèndè.
Ki yêyè…Ke mukàj’a-mwanàànyì kwamba ne: “Mmuye kule
mu Colombie Britanique wa ku Nord mu lwendu lwà bulembi.”
286 Nènku dìndà adi, mu mùshindù kampànda, mêmè—mêmè—
mêmè ncìvwa ànu mwà kupatuka kwendesha kàbalù aku to.
Ki dîbà adi Billy kwamba ne: “Ngèèla meeji ne nembììkile
kàbìdì kumbèlu.” Ki kuyaye ku fòni bwà kubììkilaye. Nènku



BWÀ CINYI BYÀKAKÈNGELA NE BÌÌKALÈ BALAMI BÀÀ MÌKÒÒKÒ 61

ki bwôbò bàlwalwà baalukile lubilu aba, pàvwà Indien mukesè
awu mwimàne mwaba awu, mukesè awu…uvwa ne mpundà
awu, e kwambayè ne: “Mwanèètù Mack ùdi wàmba kutùùla
nkìndà, ne ùdi ùkubììkila.”
287 Ki mêmè kuumuka, kuya mu meetu ne kutwà binù panshì.
Mêmè kwamba ne: “Nzambì munanga, lwà kwinshì eku, mu
ntàntà wa kìlòmèètà binunu bìnaayi ne nkàmà mwandamukùlù
dyàmwàmwà dyà ditùngà, mu citùpà cyà buloba cyà muunya
mukolè cyà Arizona, mu Tucson, mmwanèètù wa balùme, kàdi
nyǎwù wamba kutùùla nkìndà. Udiku mwà kumukwacisha
anyì?”
288 Cintu kampànda kwakula ànu naanyì ne: “Maalu wônsò àdi
bîmpè.”
289 Nènku pangààkafika kwà Mwanèètù Mack ditùkù adi, bwà
kuyiikila nendè, ne mêmè kumukonka ne: “Ndîbà kaayi dìvwabi
bikwenzèkèle?” bìvwa menemene ndìbà dìmwèdìmwè ditùvwà
badìtwe mu disambila adi.
290 Kaa, Yêyè…Yêyè kî mmulenga wa dikèma anyì? Yêyè ùdi
umweumwe awumakèèlèlà, leelù, too ne kashidi. Ndi ne disànkà
dyàbûngì dyà kumanya ne ndi musòmbèle mu Bwikadi bwà
Mfùmù awu.
291 Twìnyikààyi mitù yètùmpindyewu, nemwanèètù wa balùme
wa mushinga mukolè udi apa ewu, mwanèètù mpàndànjìlà,
mulunda wanyì, cidimba cyà Assemblées de Dieu, mwanèètù
wa balùme mukesè wa mushinga mukolè mwaba ewu. Ntu
mmubììkila ne: “Creechy.” Mmwakùle bintu bilenga byà kacya.
Mwanèètù Creech, mûntù nkubììkila’s. Ncyêna mumanyè cyà
kwamba to, wêwè udi mwanèètù ne musadidi naanyì mu
makènga à Yesù Kilistò mu ditùkù dyà ndekeelu edi. Nzambì
àkubènèshè. Nènku ngèèla meeji ne Mwanèètù Tony mmwambe
ne wêwè nguvwa ne cyà kutangalaja batèèleji mpindyewu,
patùdì twinyika mitù yètù apa. Èyo, lwâku. 

Dîyì dya bwena-cintu

Makenji ônsò tudi badilaminyine. Mukanda ewu udi mwa kutuuciibwa
pa mabeji ne cyamu cya kwebe kumbelu bwa mudimu webe wêwè anyi
bwa kupeeshangana, kabiyi bya mfranga to, bu cintu cya kutangalaja
naaci Evanjeeliyo wa Yesu Kilisto. Mukanda ewu kawenaku mwa
kusumbishiibwa, kuvudijiibwa bya bipitepite, kwediibwa mu cibànzà
cya lùntàndalà, kulamiibwa mu cikàlwîlà, kukudimunyiibwa mu
myakulu mikwabo, anyi kulombesha naawu mpetu kakuyi mukanda
wa cishimbi-dîyì wa dikwanyishila mukufundila kudi Voice Of God
Recordings® nansha.

Bwa kumanya maalu makwabo anyi kupeta bîngà bintu bitudi naabi,
anyisha webeje:

www.branham.org


